
Betut age tugul

MA KIALDOI
SIRUTICHU KO KILIPAN
ORETIKYOK AGO NYOLU KIGOITO BUCH




UEBERT AK BEBE ANGEL

’

boisietab

Kotinye mogornatetab kasarta eng
Kamuktaindet, Uebert ak BeBe Angel ko naatin
kutuswekwak eng’ amdaetab logoiywek che miach
che bo chametab Kamuktaindet (Euangelion), ak
kayaptaet ne bo Kuursetab maonatet eng’ ng’ony
komugul. Ichek ko siriikab bukuisiek che aldoi ak
kowalei bik mising’ kou Spiritual Warfare, Prayer
Banks, Supernatural Power of The Believer, Grace
Driven Life ak logoiywek che miach che bo betut age
tugul. Kiyai ichek tesetab tai ne togu eng’ bukuisiekab
Kristianik.

Uebert ak BeBe Angel ko naatin ichek agobo
keerenywan bo tai, taunetab tuguk ak kandoinat ne
tinyei teerchinet ak kicheng’ei ichek mising’, kocheer
ak konga’alalji bik. Ichek ko taunikab kaniset ne The

GoodNews Church (Spirit Embassy), ago nomu ichek
kuursetab maonatet. Kitiiny ichek sobonwekab
milionisiek koyom ng’ony, kotinye tokyinet ak
kagiiletab ge koyapta ng’ang’utietab logoiywek che
miach, ak walet ne bunu chametab Kamuktaindet

(Euangelion)

AGOBO LOGOIYWEK CHE MIACH CHE BO BETUT AGE TUGUL

Bukuitab logoiywek che miach betut age tugul, ko nyolu mising’ eng’ Kristianik amu sirat
eng’ ng’omnatet, si kobiit koteech tamirmiriet eng’ betusiek tugul che bo kenyit. Konu
naet ne mi barak, ng’ang’utik che bo kimnatet, ak maonatetab betut age tugul ne tokyin

inendet ne somani sobetab Kristo, ne mitei eng’ kanetutik che bo walet ak ng’ang’utikab
Maotiot Uebert Angel. Sirutichu keropu konyil ang’'wan eng’ kenyit ak naat amu yomu
ng’ony, ago kigoito buch eng’ kutuswek che terjin, si kobiit koityi kutuswek alak, ak eng’
noto konyor biik tugul eng’ ng’ony ng’alechu bo walet.




Betutab Aeng’, Arawetab Tisap 1

KIMNATET NE BO KWONG’ET

Luka 22:43
Ak kimong’ji inendet malaikaiyat ne kibunu kipsengwet kogimit
inendet.

Sirutietab rani kong’eeten kemout ne ki king’wekta Kiptaiyat Jesu.
Kemounoto ki kosom keistoen inenedet kokombet, ago kisom
alamalyenyin che choto ko Petero, Jakobo ak Johana, kosa ak inendet
eng’ saisaiechoto ki bo let..

Ibwat anyun kole eng’ kaimanato ki kanyorchige Jesu eng’ betunoto, ko
kasarta age tugul ne kinyone koswa bichoto somok, che kigosom kotoret
inendet eng’ saet, ko kinyoru koruitos icheget! Kigonu anyun meetab
muguleldo!

Ata che kose ko manyoru toretet ne makyin ge ichek mising’? Ki mi yoto
agine Kiptaiyandenyon Jesu! Ye ki maimuch konyor chi ne tononi ak
inendet, eng’ sait ne kimache toretet, ko kiigochi Kamuktaindet toretet
nebo kwong’et! Mwaei Sirutik kole ki igimit inendet malaikayat. Kinyor
kimnatet ne kitoret inendet, kosiir toretet ne ki ma imuch konyorune
bichoto somok, che kinegityin ak inendet.

Imuchi igose ng’etutik ak meetab muguleldo, kobaten mitei kimnatet ne
o ne ibun malaikaisiek nguni. Igen anyun kimnatet ne bo kwong’et eng’
kiy age tugul ne iyaei rani. Ye itinye kimnatani, ko mamitei kiy ne imuchi
koteerin eng’ ole ibunoti!

MAONATET NE KIMWACHIN GE

Anyitat ak kimnatet ne bunu Kipseng’wet, mamitei kiwatosiek che
mamuchi abut, mamitei kewelutiet ne mamuchi aterter, mamitei tulwet
ne mamuchi alany, ago mamitei labatet age tugul ne mamuchi alabat.
Mamitei kiy ne imuchi koteer borotenyun eng’ kainetab Jesu!

TESETAB SOMANET
Pilipik 4:13

CHERSET KESOMAN BUKUIT NE TILIL ENG’ BETUSIEK 365
Somanetab rani: Tienwogikab Kalosunet 79-82

Betutab Somok, Arawetab Tisap 2

RIBETAB GE

Galatiek 5:22-23
Ago logoiyotab Tamirmiriet ko chamnyet, boiboiyet, kalyet, muitaet,
talasiet, mieindo, atepto ne kiyani, kaming’inetab ge, ribetab ge....

Ko | tononjinindetab Kipsengwet ne nyitat Tamirmirietab Kamuktaindet,
ko nyolu komong’une sobeng’ung’ logoek, che ka king’alalen eng’
sirutietab rani. Eng’ rani amache ketokyin ge logoiyat ne kiguuren ribetab
ge. Ribetab ge ko ng’olyot ‘egkrateia’, ne eng’ arorunet ko kimnatet ne
terot, ago iboru chito ne bou magenyin, magutikyik ak kasutikyik. Eng’
ng’alek alak ko chito ne ingen koteer ge eng’ orinyin. Noto ko ribetab
ge ak naitatet.

Ki anyoru bik che tinye uindab ribetab ge eng’ kebeberwek che terjin,
agot eng’ rabisiek. Alak ko boisien katisiekab kredit, koal tuguk che
ma imuchi koityi rabisiekwak, ak kobekyi magutikab borto che makyin
ge rabisiek che ma igesu ge. Achame amwa ale, ye memuchi ial kit
konyil aeng’, ko mat ial. Chang’ Kristianik rani che mi eng’ atebosiek che
kewelen, amu ma inetkei ribetab ge. Mitei Tamirmiriet Ne Tilil kasarwek
tugul kotoretin iyi logoiyandani eng’ chang’indo. Chamijin inendet
kondoun ye inetii ge naitaet ak ribetab ge eng’ komoswek tugul che bo
sobeng’ung’ kong’eete rani.

MAONATET NE KIMWACHIN GE

Naitaet ak ribetab ge ko mitei bortanyun amu kigisichon eng’
Tamirmirietab Kamuktaindet. Mamuchi aityi ole matinye tononet, eng’
kebeberta age tugul ne bo sobenyun, amu tese tai koetu ribetab ge
betut age tugul eng’ orinyun, eng’ kainetab Jesu! Amen.

TESETAB SOMANET
Kalewenaik 25:28

CHERSET KESOMAN BUKUIT NE TILIL ENG’ BETUSIEK 365
Somanetab rani: Tienwogikab Kalosunet 83-86

www.goodnewsdailydevotional.com

Betutab Ang’wan, Arawetab Tisap 3

CHOBETAB NYONUNETAB KIPTAIYAT

1 Tesalonikek 4:15

Amu kimwawok ni eng’ ng’olyotab Kiptaiyat, kele achek che
kisoptosi, che ki ng’etunotin agoi nyonunetab Kiptaiyat, ko magoi
kindoe ichek che kigoruiyo.

Amache kegeer ng’olyot “sobet” eng’ sirutietab rani. Eng’ kutitab
Yunanik ko ng’olyot ‘Zao’, ne eng’ arorunet ko ye tinye chi kimnatet ne
nyolu, ak koboisie komie, ago nyitat mieindab borto. Ago anyun ko ma
ngalalen sobet ne sobe chi ama meat kityo. Kobaten ng’alalen sobet
eng’ nyogisindo. Iboru chobet ne nyolu ko chobotin Kristianik, agobo
nyonunetab Jesu Kristo.

Igeere kole nyolu ko ichepchep eng’ bandang’ung’ ak Kiptaiyat, imi
komie eng’ kimnatet, ko | nyitat eng’ sobet, ago ibaibai eng’ noto.
Kristianindet ne boisie eng’ tuguk che tiinye ge ak bounatet, ne wendi
barak ye nyo Kristo, ama ne ma tinye kiy age tugul agobo kaniset. Ko
nyolu anyun iteben ge ile tos tilu ne sobeng’ung’ ne bo Kristianindet?
Keba kanisa ko nyumnyum, imuchi koyai chi age tugul kou noto. Ago
ye iib tuguk che kenetkei koityi olda tugul ak koityi bik che omitei tugul,
ak iwendote eng’ kimnatet ak chepchebindo, iboisiechini Kamuktaindet
eng’ boiboiyet, ama mitei chorirnotet age tugul, ko noto ne itabanin ak
ichoboge agobo nyonunetab Kiptaiyat. Tos anyun ko tiana chobet ne
itinye?

MAONATET NE KIMWACHIN GE

Kong’eete rani awendoti bandanyun nebo kayanet eng’ mieindab borto,
boiboiyet ak boisiet ne ititayat. Kristo ne mitei orinyun ko togu mising’
kot ko ngo keeron bik, kogeere inendet! Haleluyah!

TESETAB SOMANET
Romanik 12:11-13

CHERSET KESOMAN BUKUIT NE TILIL ENG’ BETUSIEK 365
Somanetab rani: Tienwogikab Kalosunet 87:1-89:37

www.goodnewsdailydevotional.com

Betutab Mut, Arawetab Tisap 4

MA KO MITEI KALILANET!

Hebranik 12:2

kegeere Jesu ne kandoindet ak ko kawong’unindet ne bo kayanet,
ne kimuita eng’ kimurtoiyot amu boiboiyet ne kiginde tainnyi, ak
kosas kalilanet, ak kigotebe eutab tai ne bo ng’echeretab laitornatet
ne bo Jehovah..

Amache kegeer kebeberta nebo aeng’ eng’ sirutietab rani, ole kimuitechi
Jesu kimurtoiyot, ak kosas kalilanet ne kinyonji inendet. Kalilanet eng’
Yunanik ko ng’olyot ‘aischune’ ne eng’ arorunet ko kateweret, kabetetab
tegisto, kit ne ya ne konu renyetab ge. Ye kiboisien ng’olyondonito
Paulo, ko kiiboruech tuguk che kibun Sorunindenyon eng’ betunoto.
Ibwat biret ne ki kibir inendet mising’, kigartat inendet eng’ kimurtoiyot,
ak kiregune ngoroik kogeer bik tugul. Tos ki ta igostoi ano choto?
Ng’anda iboru pichainik inendet ko tinye ngoriet eng’ swet, ko ki ma kou
noto. Eng’ keny ko ki ma kotuche askarikab Romanik kebeberwekab
ung’ot che bo murenik.

Kinyor tewernatet ne o mising’ Kiptaiyandenyon eng’ betunoto,
kilyumchige mianwogik ak koipchige kalilanet si kobiit ko ma inyorchi ge
choto. Tos nee ne inamchini ge rani, ne konin kalilanet? Kisas Kiptaiyat
Jesu kalilanet ne kinyor si kobiit ko mata ililan. Ichundet kwo anyun!

MAONATET NE KIMWACHIN GE

Ma koiman ole ki abunu, ak namenyin nebo yaityo. Kiitiachan
Kiptaiyandenyun Jesu Kristo eng’ kalilanet si kobiit asop sobet ne
mamitei otwognatet. Kongoi Kiptaiyandenyun, ATIAGAT!!

TESETAB SOMANET
Romanik 10:11

CHERSET KESOMAN BUKUIT NE TILIL ENG’ BETUSIEK 365
Somanetab rani: Tienwogikab Kalosunet 89:38-91:13

www.goodnewsdailydevotional.com

Betutab Lo, Arawetab Tisap 5

TOS NEE NE IGAE SAENYUN?

Kolosaik 4:2
Ogiilige kotugul eng’ saet, oripsei eng’ noto koboto kongoi...

Eng’ kenyisiek che ki abunu eng’ boisietab Kamuktaindet, ko chang’ bik
che kiteeb agobo sautik che ma sisei, ama mitei walutik. Mitei agot age
ne kiteebenan ngo mitei kiy ne bo ung’ot, ne tos kiboisien kenyorunen
walutikab chokyinet eng’ saet. Aaroru anyun Sirutietab rani si kobiit
iguiye komie.

Eng’ Yunanik ko mitei ng’olyot ‘proskartereo’, ne eng’ arorunet ko
kigilji ge kiy, ko mat kego ge, ketokyi ge tai ak ketes tai eng’ muitaet.
Keboisien ng’olyondanito, ko mwawech Paulo Ne Kiyoktoi ketokyin
ge saet, Kigiljin ge eng’ tamirmiriet amat kegonu ge. Kites tai komwa
kole ketesyin kongoi kagilanato bo ge. Amu nee? Kiingen kole ye itinye
kabwatanato eng’ saet, ko tetat kosulda kabelisieng’ung’!

Che kitupche, mitei kasarwek che igaei ge walutikab sautik. Mising’ ko
ngot ko saeng’ung ko tinye tebutiet ne bo kamanutiet ne o, ago anyun
ko nyolu igilji ge ak igeni walutik matin igeere ko uon ma isuldoi. Mat
igonu ge eng’ kit ne isaachini. Igiljin ge mising’ ak imwachi Jehovah
kongoi ye itese tai eng’ noto---NG’ETOS SIRIMOK!

MAONATET NE KIMWACHIN GE

Ma konu ge eng’ saet. Kong’eete rani atese tai atokyini ge che
amache eng’ saet kou ne tomo kai yaei. Chobot kasuldaenyun. Kongoi
Kiptaiyandenyun, Kamuktaindenyun ne toror! Amen.

MAONATET NE KIMWACHIN GE
1 Tesalonikek 5:17

CHERSET KESOMAN BUKUIT NE TILIL ENG’ BETUSIEK 365
Somanetab rani: Tienwogikab Kalosunet 91:14-94:16

www.goodnewsdailydevotional.com

Betutab Tisap, Arawetab Tisap 6

TOS INAMAT KAYANENG’UNG’?

Mariko 9:23
Ak kilenji Jesu, Ngimuchi! Imugaksei tuguk tugul eng’ inendet ne
iyani.

Ko tomo koit kenyitab 1983, ko ki ui kebirto simoit, ko metinye simoit
ne robaat ak wainik. Kiwalak noto anyun ye kin koyai Motorola simoit ne
kimuchi keibot ne noto ko DynaTAC 8000x. Kong’eete yoto anyun ko
ki imuchi kong’alal chi eng’ simoit kowendote, ama kiburi bet koimen
keganye chi kobirunen simoitab wayat eng’ olda agenge. Ko tomo koit
yoto ko kiingen kabwatutikab bik kole ng’alalet eng’ simoit, keboisien
simoit ne robat ak wayat.

Ye iboisien koborunoni eng’ sobeng’ung’ ko | Kristianindet, ko mie
kemwa kele teroksei sobeng’ung kotieen ge rarunetab kamuget ak
kaguiyetab bik alak, ago noto anyun ko kit ne nyolu iborien.

Esien igeer kiy age tugul kou ne mamitei kamang’unet, amu eng’ ole
tepto fedaisiek anan agot ko kit ne mwaei konyoik. Mamitei mung’aret
ne memuchi inaam, anan ko miando ne ma inyaaksei. Mamitei ye inamat
kayaneng’ung’.

Mat iyan kole mitei kiy ne ma imugaksei. Imuchi iwal kiy age tugul ye
inde kayaneng’ung koyai boisiet, ak itui kioisiek che mitei baragung’ung.
Nai kole imuchi iyai kiy age tugul eng’ Kristo ne igimitin.

MAONATET NE KIMWACHIN GE

Anaami kayanenyun kobois eng’ kimnatet tugul kong’eete ranil Ma
teeron ole ibwatitoi bik alak; atinye kabwatutikab Kristo eng’ orinyun,
ago eng’ noto abelisiei betusiek tugul eng’ kainetab Jesu!

TESETAB SOMANET
Johana 14:12-14

CHERSET KESOMAN BUKUIT NE TILIL ENG’ BETUSIEK 365
Somanetab rani: Tienwogikab Kalosunet 94:17-98:3

www.goodnewsdailydevotional.com

Betutab Tai, Arawetab Tisap 7

BOISIECHIN KIPTAIYAT

Boisionikab Che Kiyoktoi 13:1-2

Ak kimi kaniset ne kimi Antiokia, maotik ak konetik, Barnaba, ak
Simion ne kigiguure Niger, ak Lukio ne bo Kurene, ak Manaen
ne kigigui koboto kiruogindet Herod, ak Saul. Ak ye kiboisiechin
Kiptaiyat ak korugutegei...

Tos kiibwat ile nee ne keyaei ye kimwa kele kiboisiechin Kiptaiyat?
Sirutioni bo rani ko ng’alalen maotik ak konetik che kiyaei kou noto,
ago anyun ko tos ne noto. Nyumnyum ago bo kamanut eng’ etunetab
Kristianik. Aborun anyun.

Keboisiechi Kamuktaindet ko kit ne itokyini ge, ama chebo besio. Nyolu
itaban kasarta ne iyaei kou noto. Ne tai ko ibegechi ge inendet eng’
kalosunet, imis television ak simoit, ak iger kurgotik---koek inye ak
inendet kityo. Yeityo anyun ing’alalji inendet ng’alekab kalosunet kobun
tamirmirieng’ung’, ng’alek che itorori inendet, ng’alekab kalosunet ak
katororet. Mwachin amu nee si ilosu inendet. Mwachin kole bo kwong’et
inendet, ago tinye chamnyet ak mieindo. Igoiten konunoik anyun eng’
kalosuneng’ung’. Walu Kamuktaindet anyun ye iboisiechi inendet kou
nito. Yai kou noto eng’ kasarta age tugul, ak igen kimnatet ne ing’etie
sirimok, kochutyi sobeng’ung’ eng’ oindo.

MAONATET NE KIMWACHIN GE

Kongoi Kamuktaindet amu ki igonan kasarta aboisieun, ne noto anaami
achutyini kong’eete nguni. Baibai tamirmirienyun ye atorori kaineng’ung’
nguni ak koigeny. Achamin we Kiptaiyat Kamuktaindenyun ne toror!

TESETAB SOMANET
Hebranik 13:15

CHERSET KESOMAN BUKUIT NE TILIL ENG’ BETUSIEK 365
Somanetab rani: Tienwogikab Kalosunet 98:4-102:7

www.goodnewsdailydevotional.com

Betutab Aeng’, Arawetab Tisap 8

CHAMNYET NE U NITO

Johana 15:13
Matinyei chi chamnyet ne siirei ni, ale kogoito chi sobondanyi
agobo choronokyik..

Sirutietab rani koboruech kit ne sire tugul, agobo Kiptaiyandenyon
Jesu Kristo, kiigoito sobenyin eng’ chamenyin agobo achek. Mamitei
maotiot, anan ko kayogindet anan agot ko rabbi ne kiimuch koyai kou
noto. Ki ma ko ne tai kigartat inendet, kobaten ki ne tai kome agobo bik.

Ki kwetyi kogoito sobenyin eng’ magenyin. Kitinye inendet kamuget
kosor ge eng’ eunekab ichek che kiigartat inendet. Ki tinye kimnatet
kobaten kilewen kwo kimurtuiyot, ak komechiichek che yai tengekwogik.

Tuguk tugul che kiyai Kiptaiyat Jesu, ko amu eng’ chamnyenyin nebo
inye ak ane. Amu nee si kesich inendet, ak kosop, ak kome yeityo
kong’eet kogeny, ko si kenyorun sobondo ak ketepte sobonato inne
(Johana 10:10). Ng’o eng’ ng’onyuni ne tinye chamnyet neu nito?
Mamitei chi. Eng’ rani anyun ibwatate chamnyanito bo kwong’et, ne
kiiborchi Jehovah bik eng’ ng’ony. Mwachin kongoi ak itoror inendet,
amu kiigoito sobenyin si kobiit ibaibaenji neng’ung’ koitita.

MAONATET NE KIMWACHIN GE

Amaoteni sobetab chang’indo. Ne nyitat boiboiyet, kalyet, chamnyet
ak kaberuret age tugul ne o, ne nyonundo sorunet. A chamat eng’
Kamuktaindet; tononjinot muguleldanyun! Kongoi Kiptaiyat! Amen.

TESETAB SOMANET
Johana 3:16

CHERSET KESOMAN BUKUIT NE TILIL ENG’ BETUSIEK 365
Somanetab rani: Tienwogikab Kalosunet 102:8-104:4

www.goodnewsdailydevotional.com

Betutab Somok, Arawetab Tisap 9

BOISIETAB OTISIET

Epesoek 4:11-12

Ak kiigochi alak koek che kiyoktoi: ak alak, maotik; ak alak, che
mwaitooti logoiywek che miach; ak alak, mestowek ak ko konetik:
si koyai che tililen koek che igesunotingei, agobo boisietab otisiet,
agobo teeksetab bortab Kristo. .

Imuchi ko | kandoindetab bolatet, kanyoindet, anan ko urerenindet ne
kilipani, choto tugul ko kararan. Kobaten kuurset ne mi barak eng’ tugul,
ago indou eng’ sobet ko keyai boisietab otisiet. Tuguk alak tugul kosubi.
Igeere amu nee si kogochi kaniset Kamuktaindet kandoinatosiek mut,
“ko agobo boisietab otisiet ak teeksetab bortab Kristo....” Iboru noto
kole boisiet age tugul ne kelewen, ko nyolu kora ichopchi ge boisietab
otisiet ye iwendi tuiyosiek ak kinetin ole kiyaito. Mamitei boisiet age
tugul ne iyaei ne ma nyolu iyaite boisietab bounatet.

Eng’ rani anyun iwe ole iboisien, ole isomanen, anan ko ole ineten ge,
iityi bik tugul che imuchi iityi, ak irongji ichek berurtab Kipsengwet ne mi
oring’ung’. Baorianjin ichek che omi tugul, ak iborchi ichek chamnyetab
Kamuktaindet. Iboiboenjini tuguk che biitu ye iyaei kou noto.

MAONATET NE KIMWACHIN GE

Ye amandoi awendi olda tugul rani, aborchini chamnyetab Kamuktaindet
bik tugul che anyoru. Boisietab otisiet kondou eng’ sobenyun, ago ayaei
eng’ mat ne mi barak kong’eete rani, eng’ kainetab Jesu! Amen.

TESETAB SOMANET
1 Petero 4:10-11

CHERSET KESOMAN BUKUIT NE TILIL ENG’ BETUSIEK 365
Somanetab rani: Tienwogikab Kalosunet 104:5-105:24

www.goodnewsdailydevotional.com

Betutab Ang’wan, Arawetab Tisap 10

KIMNATET KISOOP

Luka 5:17

AK kiinetisiei eng’ betut age eng’ betusiechoto; ak kimi Parisaik ak
konetik che bo ng’atutik kotebyei eng’ oloto, che kibunu nganaset
age tugul ne bo Galili ak ne bo Judea ak ne bo Jerusalem: ak kimi
kamuktaetab Kiptaiyat koboto inendet kosoobe bik.

Sirutietab rani koboru betut ne kiineti Jesu Sirutik ago ki mitei kosobetab
Kamuktaindet kwenunywa. Ki inyit Tamirmiriet Ne Tilil kimnatetab
kosobet oloto kou ye kiyaei eng’ boisietab Jesu Kristo, kong’eete che
kigobek, koyate konyek che koriatin ak kosobe mogondosik.

Ago ye kibwan anyun agoi rani, ko tamirmirianato kiigochin Jesu
kimnatetab kosobet, ko sobe ago mitei oring’ung’! Amu ki koek
bortang’ung’ meng’otetab Tamirmiriet Ne Tilil, ko ma nyolu ko mitei
miando anan ko kiy age tugul ne ya bortang’ung’; mat ichamiji tuguchoto
yaachen kochut bortang’ung’!

Tiiny kebeberta age tugul ne mitei ng’wanindo eng’ bortang’ung nguni
ak imwa kole, “Aesioi mianwogik eng’ bortanyun. Ang’ate ng’wanindo
anan ko miando kome, ak komanda eng’ bortanyun eng’ kainetab Jesu.”

MAONATET NE KIMWACHIN GE

Mitei Tamirmiriet Ne Tilil orinyun, ago iboru noto kole mitei kosobet
orinyun. Atinye kimnatetab kosobet eng’ orinyun. Ang’ate mieindab
borto eng’ betusiek tugul che bo sobenyun, ago eng’ noto ko maityin
chamanikyuk ole kinyoisen eng’ kainetab Jesu! Amen.

TESETAB SOMANET
Romanik 8:11

CHERSET KESOMAN BUKUIT NE TILIL ENG’ BETUSIEK 365
Somanetab rani: Tienwogikab Kalosunet 105:25-106:33

www.goodnewsdailydevotional.com

Betutab Mut, Arawetab Tisap 11

TOMO KOBEET KASARTA, MITEI
ENG’ SAIT NE NOTO

Johana 11:39

Kole Jesu, Oiste koita. Kolenji Marta, chepkametab inendet ne
kime, Kiptaiyandani, kogobul: amu koboch ngome ko betusiek
ang’wan..

Ng’etyetab Lazaro ko ma iboru kimnatetab Kristo kityo, kobaten ng’anye
kabwatutikab Kristianik che chang’ rani.

Nganda ki iyani kimnatetab Kamuktaindet chepkametab Lazaro, ko
kirir inendet kole kinyo Jesu ko kagosirto betusiek ang’wan, koboch
meetab Lazaro. Mwaei Sirutik kole ko tomo kome Lazaro, ko kimwachi
Kiptaiyat Jesu kolenji miani Lazaro, ago anyun ko amu nee si manyo
eng’ chokyinet? Amu nee si kiibeet kasarta?

Walutiet ko kit ne nyumnyum; ma ibeet kasarta Jesu, kinyo eng’ kasarta
ne noto!

Eng’ bitetab Yahudik, ko kiiyani ichek kole sobondab chito ko king’etu
eng’ borto, agoi betusiek somok koboch meet. Ye kigany Jesu Lazaro
agoi betusiek ang’wan, ko kimache kobarta kole ki kagome iman, ago
kang’etenyin ko kibunu kimnatetab Jehovah kityo!

Kristianik che chang’ ko rirtoen Kamuktaindet amu eng’ kasarwek che
chang’ che ibwati kole kiibeet kasarta, ama keere kole tos nee ne tokyin
ge Kamuktaindet! Jehovah ko inendet ne tete tuguk che bo kwong’et.
Kergei ngo nee, ko ibu sobet eng’ kasarta ne noto!

MAONATET NE KIMWACHIN GE
MITEI KAMUKTAINDET ENG’ KASARTA NE NOTO! Aboisiechini
Kamuktaindet ne ingen kotet boisionik. Ibu sobet ne leel eng’ komoswek
tugul che bo sobenyun rani! Amen.

TESETAB SOMANET
Romanik 8:28

CHERSET KESOMAN BUKUIT NE TILIL ENG’ BETUSIEK 365
Somanetab rani: Tienwogikab Kalosunet 106:34-107:38

www.goodnewsdailydevotional.com

13 DI



Betutab Lo, Arawetab Tisap 12

IMUCHI IBAR MAGENG’UNG’

Galatiek 1:15
Ago ye kingocham Jehovah, ne kiitabana, koboch moetab
kamennyu, ak koguura eng’ mieindanyi.

Konin Sirutikab Kamuktaindet kimnatet iwendote eng’ maget ne ki
tetun, kobaten lewenet iyai kou noto ko tienen ge. Boisieng’ung’ iyan
kuursetab Kamuktaindet eng’ sobeng’ung anan iesie. Eng’ noto anyun
imuchi ibar magetab Kamuktaindet eng’ sobeng’ung’, ye imache isop
sobet ne ter kosir sobet ne kararan ne magun Kamuktaindet. Ye ilewen
isop sobetab abusnatet ak iyamage ak tuguk che tuten, ibare tetutikab
Kamuktaindet che magun iegu toretindetab bounatet eng’ rabisiek. Nai
kole magenyin eng’ sobeng’ung’, kobo mieindang’ung’ ak torornatenyin!

Sirutioni bo rani koboru kole kiitabanin Jehovah, ko tomo agot keyain
eng’ moetab kameng’ung’. Ago anyun ko ye iyan sobetab mianwogik
ak bananda, ko kelewen iesie isuldaen magetab Kristo. Lewen iegu
Kristianindet ne sobe sobet ne magat eng’ Kristo, chi ne yaei boisiet ne
kigigurji eng’ ng’onyuni.

MAONATET NE KIMWACHIN GE

Ko tomo abuus ne tai, KO KILEWENON JEHOVAH! Asuldaen kuurset ne
kigonon eng’ sobenyun eng’ kainetab Jesu. Amen.

TESETAB SOMANET
Jeremia 29:11

CHERSET KESOMAN BUKUIT NE TILIL ENG’ BETUSIEK 365
Somanetab rani: Tienwogikab Kalosunet 107:39-109:31

www.goodnewsdailydevotional.com

MATIN KALYAN

1 Korintoek 10:13

Kima namak yomset kobate noto ne imuchi komuitae chi tugul:
ago bo iman Jehovah ne machamdook keyomak kosiir ne te ne
omuchi; ago koboto yomsonoto koyaei agine oret ne ochilile, si
kobiit omuch omuite.

Nai kole, Jesu ko ma kagesunetab kewelutiguk, kobaten inendet ko
kamang’unet ak walutietab kewelutichoto! Kergei ngo | ng’o, ko ityin
kewelutik eng’ kasarwek che terjin eng’ sobeng’ung, ago anyun itaach
choto amu kanapten iwe barak ole mie. Matinye kamuget kogesun,
yas kityo ichamji kogesun. Cherech sirutietab rani kole matin ko tiana
kaimutik che itinye rani, kongen Jehovah kole itinye kimnatet imandaen
choto.

Kiyan sorunet ko ketaach sobet ak atebetab Jehovah eng’
tamirmirieng’ung’. Agot eng’ noto ko amu chang’ che ma tinye naet kole
ng’o ichek eng’ Kristo, konyoru ichek katerteret eng’ kewelutikab sobet!
Ko | lakwetab Jehovah, ko ye iboisien Sirutik, ko choto che igimitin
imandaen kewelutik alak tugul che ityin. Mat ichamji konamjin ng’ony
kaimutikab sobet. Taach kaimutichoto. Itinye kimnatet ing’etii Sirimok,
ak ikanapte ge iwe barak eng’ kaimutichoto!

MAONATET NE KIMWACHIN GE

Kigonon Jehovah kimnatet aterter boriosiekab bunyot. Atinye sobet ak
atebetab Kamuktaindet eng’ orinyun! Matin kalyan, ko ma ng’emaksei!
Amen.

TESETAB SOMANET
Jakobo 1:12

CHERSET KESOMAN BUKUIT NE TILIL ENG’ BETUSIEK 365
Somanetab rani: Tienwogikab Kalosunet 110-113

www.goodnewsdailydevotional.com

KASARTAB KALWALEK

Tienwogikab Kalosunet 71:18

Ee, ye tun kaaositu, asich kalwalek, ko mebagakta, ee
Kamuktaindet; Agoi amwachi kimnateng’ung’ ibinda ne nyonei,
Amwachi kamuktaeng’ung’ age tugul ne biitu..

Kabwatet ne nyumnyum ago imuchi koratyin ng’ony, ko ichamiji
kabelisiosiek che kigosirto koek kaimutigab borotet ne o ne nyonei.
Daudi eng’ sirutik ko kia kobor ge ko kandoindet ne mie, chi nebo
kayanet, chitab luget ne nyigan, ne kiibel Goliat ak kosor bikyik ko tomo
konyiit kenyisiek tiptem! Agot eng’ kabelisiosiechoto tugul, ko nda ki
kalewen Daudi koratak eng’ che kigosirto, ko tos ma isuldaen tuguk alak
che kimakyin inendet Kamuktaindet.

Eng’ Sirutietab rani kiboru inendet eng’ osindo, ak kasartab kalwalek,
kotebeen Kamuktaindet koboisien inendet, kobarta Kimnatenyin koityi
ibindanyin, ak ibinwek che bwane! Kergei ngo imitei kenyitab ata eng’
sobeng’ung’, ko chobot koboisien Kamuktaindet kosiir agot ole kiibwati,
kole kararan eng’ inye! Chang’ tetutik che magun isuldaen. Tes tai igeer
ak iwe tai.

MAONATET NE KIMWACHIN GE

Asiire kabelisiosiek tugul che ki anyorji ge!l Mamitei kagesunetab ge
nebo borotenyun. Tinye Jehovah tetutik che chang’ agobo sobenyun,
che sire agot kabwatutikyuk. Amen.

TESETAB SOMANET
Epesoek 2:20

CHERSET KESOMAN BUKUIT NE TILIL ENG’ BETUSIEK 365
Somanetab rani: Tienwogikab Kalosunet 114:1-118:9

www.goodnewsdailydevotional.com

NYOGORIET AK KAIYWEISIET

Kalewenaik 9:10
Kaiyweisiet ne kiywei Jehovah ko taunetab ng’omnatet: Ak naet ne
kinae Inendet ne Tilil ko kaguiyet.

Ng’olyot ‘mat iywei’ ko kigisir konyil bogol somok, ak tamanwogik lo
ak mut eng’ Bukuit Ne Tilil, agenge eng’ betut age tugul nebo kenyit.
Imukto ge ano anyun komwa sirutietab rani kole, kaiyweisiet ne kiywei
Jehovah ko taunetab ng’omnatet? Tos nee nguno, tos imanitab
tamirmiriet eng’ sirutik, anan tos kiy ne ka ing’olak? Tebi kobaton. Yome
kityo koborun Kamuktaindet kaiyweisiosiek che terjin che mi oring’ung’.
Mitei kaiyweisiet nebo ng’ony, ne noto ko nyogoriet ne ya eng’ inye. Ago
ole wendito Sirutietab rani, ko ng’alalen kaiyweisietab Jehovah ne noto
ko boto konyitet!

Arorunetab konyitet eng’ Bukuit Ne Tilil, ko kalosunet ne nyitat teegistab
Kamuktaindet, ak tuguk tugul che tiinye ge ak mieindo. Ko | Kristianindet
ko nyolu iyai boisietab bounatet, ko tien ge konyitet ne itinye agobo
Sirutikyik. Eng’ rani ilewen ikanapte sobeng’ung’ kosiir sobetab chi age
tugul, ak igochi Jehovah ak boisienyin eng’ sobeng’ung’, teegisto ne ma
kitumdumi. Noto ko taunetab ng’omnatet.

MAONATET NE KIMWACHIN GE
Ma muen kiy ne imuchi koyaiywon bunyot; kobaten aywei Jehovah! Ye
ategis kandoinatenyin eng’ sobenyun, ko kanapton aityi barak! Amen.

TESETAB SOMANET
Hebranik 12:28

CHERSET KESOMAN BUKUIT NE TILIL ENG’ BETUSIEK 365
Somanetab rani: Tienwogikab Kalosunet 118:10-119:40

www.goodnewsdailydevotional.com

KOYOMETAB GE NEBO PENGUINS

Luka 22:32
Ago kiasa agobo inye, si mabek kayaneng’ung’: ak ye kaiwalage,
igimit che otupche.

Mitei tiong’ik che keguren Penguins, che menye komoswek che
kaitit mising’ eng ng’ony, kot ko igu bek barafu eng’ betusiek tugul.
Kororikwak ko kigichopchi komoswek che uen cheu choto, ago tinye
ichek mwanik che chang’ eng’ borwekwak, si kotoret eng’ burkeiyet
ak tageetab asista. Kobaten ma boisie tuguchoto tugul komie kosiir ye
kaiyomo ge tiong’ichoto! Ng'otuiyo ge ichek koburgeitu kwenunywan
mising’, kot koityi burgeiyetab borwekab bik.

Kou noto aginye ko I Kristianindet, ko ki kigonin kimnatet tugul si kobiit
imuch isop, eng’ tuguk tugul che kaititen eng’ nyonyuni. Itinye Sirutikab
Kamuktaindet che konin burgeiyet. Kobaten mitei kelchinet mising’ ye
igimite che otupche eng’ Kiptaiyat; ne noto ko siire agot saet ne isaachini
ge. Eng’ yoto ko kotuiye ge ak choronok ak biikab gong’ung’, che otinye
tugul keeret ak tokyinet ne kergei. Inetkei isaachi chebo kokwet ak che
otupche eng’ kaniset koyom ng’ony, ak kosaun agichek.

MAONATET NE KIMWACHIN GE

Kou ye iyamdos ge penguins si konyor burgeiyet eng’ ole kaitit mising’,
agimite che kitupche eng’ Kiptaiyat, eng’ sautikyuk si kobit kosopcho ak
asop agane matin kaityech nee, eng’ kainetab Jesu! Amen.

TESETAB SOMANET
1 Tesalonikek 5:11

CHERSET KESOMAN BUKUIT NE TILIL ENG’ BETUSIEK 365
Somanetab rani: Tienwogikab Kalosunet 119:41-96

www.goodnewsdailydevotional.com

ORTINWEKAB KABERURET

Komong’u 4:2-3
Ak kilenji Jehovah, Nee ne iting’e eut? Ak kile, Siarit. Ak kilenji, Wirji
ng’ony. Ak kiwirji ng’ony, ak kiwalak koek erenet; ak kimwee Musa.

Bilionisiekab Kristianik eng’ ng’ony ko saei, komache Kamuktaindet
korongji ichek kaberuret ne sirat eng’ Bukuit Ne Tilil, si kobiit kowalak
sobenywa, ama keere ichek ortinwek che imuchi konyorune kaberuret.
Maimuchi kogonin mogornotet Jehovah, ye ma mitei oret ne boisien
koityin kaberurenyin.

Eng’ sirutietab rani ke keere Jehovah koteeben Musa, kit ne ki tinye
eng’ eunyin. Siarit ne kitinye maotiot eng’ eunyin ama ingen, ko noto
ne kiboisien kobarta Kimnatetab Kiptaiyat eng’ Misri komugul. Kou
noto aginye, matin ko kitigin ne tian, itau ortinwek che imuchi koboisien
Jehovah kogonin kayomisutik tugul che mitei Sirutikyik. Igochin inendet
ortinwek tugul eng sobeng’ung’ ak igeer kwong’utik che isubi!

MAONATET NE KIMWACHIN GE

Mung’arenyun ko oret ne iberuron Jehovah. Somanenyun ko oret ne
boisien Kamuktaindet koberuron. Komoswek tugul eng’ sobenyun
kergei ngo mengech anan ko eechen, keboisien keibwan kaberuret!
Amen.

TESETAB SOMANET
Luka 16:10

CHERSET KESOMAN BUKUIT NE TILIL ENG’ BETUSIEK 365
Somanetab rani: Tienwogikab Kalosunet 119:97-160

www.goodnewsdailydevotional.com

RABISIEK: KANG’ETIETAB
KABERBERISIET

1 Korintoek 3:21
Noto anyun amat kolosgei chi eng’ bik. Amu tuguk tugul ko
chekwok.

Ye kiyaei ng’ony Kamuktaindet, ko kima komitei rabisiek. Rabisiek ko kit
ne kitau bik eng’ ng’ony. Ago chang’ che tebye ko uon kiraragu rebisiek
eng’ kipsengwet. Tos ingen kole eng’ bogolusiekab kenyisiek, ko
rabisiek che itinye eng’ benki ko ma tononijin rabisiek che namaksei eng’
eut, kobaten choto ko kaitosiek kityo che mi kompyuta, che kagisirchi
kaineng’ung’ kobor kityo kole itinye rabisiek? Iboru noto kole eng’
betusiekab rani ko rabisiek ko kit ne iberbere kabwatutik kityo. Mitei
kityo eng’ konyekab che banandos.

Kamanutieng’ung nebo iman ko mamitei eng’ chang’indab rabisiek
che itinye eng’ konorweng’ung’. Bananda ko ma ye mamitei rabisiek.
Ye itokyi ge ichop kabwatutiguk ak muguleldang’ung’, ko tesoksei
kamanutieng’ung’, ak konaam koboor rabisiek che nyolu inyoru.

Mat ichamii rabisiek kobaun, rabisiek ko kaberberetab kabwatutik! Agot
Bukuit Ne Tilil ko mwaei kole ogonorjige konoraik eng’ kipsengwet, ole
nyolu. Matin koimin chamnyetab rabisiek, ago igeere kobwanjin eng’
oret ne nyumnyum. Isten kabwatutiguk eng’ tuguk chebo rabisiek. Keer
magetab Jehovah eng’ sobeng’ung’ ago bwanei tuguk tugul alak.

MAONATET NE KIMWACHIN GE
Rabisiek ko ma Kiptaiyandenyun! Ye aib kasarta awal sobenyun eng’
Sirutikab Kamuktaindet, awale ole tepto rabisiek eng’ sobenyun. Amen.

TESETAB SOMANET
Matayo 6:33

CHERSET KESOMAN BUKUIT NE TILIL ENG’ BETUSIEK 365
Somanetab rani: Tienwogikab Kalosunet 119:161-124:8

www.goodnewsdailydevotional.com

SIIRE CHORWET

Johana 14:16
Ak asom Kwanda, ak kogonok Kagaigaindet age, si kotebi kobotok
koigeny.

Butetab chamnyet age tugul, kergei ngo nebo katunisiet anan ko
chorwandit, ko ye inaam kong’et ng’alalet. Kristianik che chang’ ko ma
iguitos boisietab Tamirmiriet Ne Tilil eng’ sobonwekwak, ak eng’ noto
kometo ng’alalet nebo kamanut ak inendet eng’ betut age tugul. Mitei
Jehovah Kipsengwet, ago mitei Kiptaiyat Jesu Kipsengwet, ak anyun
koboru noto kole Kamuktaindet ne kiityindosi tugul eng betusiechu,
ko Tamirmiriet Ne Tilil! Inendet ne yaei mitunetab Jesu koek iman eng’
achek, ak koyai kobunji kamanut ong’alal ak inendet kasarwek tugul, ak
ing’ang’jini kebeberwek tugul chebo sobeng’ung’.

Ng’alalen inendet Sirutik, koek kagaigaindet ne mitei orinyon koigeny. Ak
anyun ko ye inyoru kewelutik ak kaimutikab sobet, ko memitei inyegen
amu itinye toretindet ne mitei kasarwek tugul, eng’ olda tugul. Taun
chamnyet ne kararan ak Tamirmiriet Ne Tilil ye ing’alali eng’ kutuswek
alak rani, ak igeer walutik che miachen korutu eng’ sobeng’ung’.

MAONATET NE KIMWACHIN GE

Tamirmiriet Ne Tilil ko siire chorwet eng’ ane. Ang’ang’jini tuguk tugul
chebo betunyun. Angen ale mitei kobaton kasarwek tugul; ang’alaljini
inendet eng’ saet kasarta age tugul. Amen.

TESETAB SOMANET
Johana 14:26

CHERSET KESOMAN BUKUIT NE TILIL ENG’ BETUSIEK 365
Somanetab rani: Tienwogikab Kalosunet 125-131

www.goodnewsdailydevotional.com

KIPSICHIT ENG’ GOTAB NGOKIET

Hosea 4:6

Kigeng’em bikyuk amu matinyei naet: amu kiiesie naet, aesioin
agane, si ma iegu tisiindet eng’ ane: amu Kkiiutie ng’atutikab
Kamuktaindeng’ung’, autie agane lagoguk.

Kristianik che chang’ ko kinaita kereet ne mingin’ nebo sorunet.
Ibwati kole kinyo Jesu kosarwech kityo, eng’ tengekwogikyok ak
mianwogikyok, kobaten mo choto kityo. Ng’etyenyin ko Kkiigimitin
isop kosiir sobetab chi age tugul! Bananda ak mianwogik ko imanitab
sobetab chi age tugul, noto ko imanit ne ma nyolu iyan anan ichamiji ge,
ko | lakwetab Jehovah.

Ye itaach tuguk che ma nyolu ak ole maktoi Kamuktaindet isopte, ko
ogergei ak kipsichit ne kiboe eng’ gotab ngokiet! Ng’anda | laitoriatab
kipsengwet, ko koten kota imitei eng’ kwenutab ngogenik, isobe
kou ngogenik ak imiani mianwogikwak. Maite inai kole imuchi itiriren
iwe barak ole tiana, koten kota iburi ak iyamaksei eng’ kebebertab
abusnatet. Wendote eng’ imanit ne kiyain Kamuktaindet; kiyain itiriren
iwe barak isiir biteetab ng’onyuni. Sob anyun kou noto.

MAONATET NE KIMWACHIN GE

Atirireni awendi barak mising’. Ki kisichon eng’ ng’ony kobaten ma bo
ng’ony. Atirireni asiir boriosiekab bunyot. Karik che imuchi kong’eman
ko tomo keyai, ago ma ite keyai eng’ kainetab Jesu!

TESETAB SOMANET
Romanik 12:2

CHERSET KESOMAN BUKUIT NE TILIL ENG’ BETUSIEK 365
Somanetab rani: Tienwogikab Kalosunet 132:1-135:14

www.goodnewsdailydevotional.com

ITOROR JEHOVAH ENG’
BORTANG’UNG’

1 Korintoek 6:20
Amu kigialenak kamanutiet: otoror Jehovah anyun eng’ borwekwok.

Nganda naat mising’ eng’ kanisosiek, sirutiet ne mwaei kole Kristianik ko
hekalutab Tamirmisiet Ne Tilil, ko chang’ che soptos ko uon ma imanit
noto. Ineetech Bukuit Ne Tilil kole borwekyok ko gotab Kamuktaindet,
ago anyun ko boisieng’ung’ itoror inendet eng’ boroto. Iboru noto anyun
kole ma nyolu iyanji bortang’ung’, kong’em tengekwogik, setani anan
agot ko miando age tugul.

Ko | hekalutab Tamirmiriet Ne Tilil, ko nyolu ko chame ge bortang’ung
komie, ma nyolu komitei kewelutiet age tugul bortang’ung’, amu kiyain
Jehovah ak mieindo eng’ kabwatutikyik! Ma nyolu komitei kiy age tugul
ne ya, ne tese tai eng’ bortang’ung’ amu menye oring’ung’ Tamirmiriet
Ne Tilil. lyan ole kiyaiten Kamuktaindet eng’ soboni, kergei ngo mi
kaimutik che kaityin, imaoten mieindab bortang’ung’ rani!

MAONATET NE KIMWACHIN GE

Mi komie bortanyun! Mamitei miondo age tugul ne imuchi kong’em
sobenyun. Menye orinyun Kamuktaindet. Setani ko ki kiterterin eng’
kainetab Jesu! Amen.

TESETAB SOMANET
Romanik 8:13

CHERSET KESOMAN BUKUIT NE TILIL ENG’ BETUSIEK 365
Somanetab rani: Tienwogikab Kalosunet 135:15-138:3

www.goodnewsdailydevotional.com

USINDET NE MA INGEN KIY

Kolosaik 3:3
Amu kiobegu, ak kigiuny sobonwekwok koboto Kristo eng’
Jehovah.

Soptos Kristianik che chang’ kobwati kole, ingen oindet tuguk tugul
agobo ichek ak sobenywa, kobaten ma iman noto. Oindet ko ma boisien
oldab tamirmiriet, nganda kigiyaen inendet tamirmisiet. Iboru noto
kole matinye kamuget kogeer tugukab tamirmirik. Ma ingen kewelutik
che itinye eng’ betut age tugul, agoi ichamji kochutyi sobeng’ung’,
kobun atebeng’ung’ kotieen ge kaimutichoto. Nai kole ki mitei setani
kipsengwet kowendote eng’ baragutab mat, kolosu Jehovah ago ye
kinyor inendet eng’ ng’ony ko Jesu, ko ma nai kole ng’o.

Mwaei Bukuit Ne Tilil kole ki ung’atin eng’ Kristo. Iboru noto kole oindet
ne usindenyo, ko ma ingen tuguk che tese tai eng’ achek. Inetkei
iboisien kelunetab abusnatenyin. Ye igase miondo eng’ bortang’ung’,
ing’at mieindab borto. Ye mamitei rabisiek konorweng’ung’, ing’at
mogornotet. Ma ingen bunyot kit ne tese tai!

MAONATET NE KIMWACHIN GE

Ma tinye bunyot kimnatet kogeswan. Inendet ko bunyot ne ma ingen kiy
ne tese tai. Ng’alalenyun ko chute ge ak Sirutikab Jehovah, ama kit ne
tese tai eng’ sobenyun. A kabelindet eng’ kainetab Jesu! Amen.

TESETAB SOMANET
2 Korintoek 2:11

CHERSET KESOMAN BUKUIT NE TILIL ENG’ BETUSIEK 365
Somanetab rani: Tienwogikab Kalosunet 138:4-140:13

www.goodnewsdailydevotional.com

MAOTENJIN KOWECHU
YAAMNYOTIN

Esekiel 37:4-5

Ak kilenja kogeny, Maotenji kowechu, ak ilenji, Ee, okwek kowechu
yaamnyotin, ogas ng’olyotab Jehovah. Mwachin anyun Kiptaiyat
Jehovah kowechu kolenjin: Ogeero, andeok kabuset, si osopche..

Mwawech Sirutik kole eng’ betusiechu bo let, ko tinye Kristianik tugul
kamuget koboisien kimnatetab maonatet. Ago anyun ko ui inyoru bik
che ibe keljinet agobo noto eng’ sobonwekwak, chebo betut age tugul.
Sirutietab rani koboru Jehovah kong’ate Maotiot Esekiel komaoteniji
atebwetab kowek che yaamnyotin, ak ko matianit konaam koweekyi ge
banyek kowechoto.

Ko | lakwetab Kamuktaindet ko matin ko meatin ne tiana, tuguk che itinye
eng’ sobeng’ung’, ko ki kegonin chamijinet imaotenji ng’alekab sobet!
Eng’ rani ing’alalji kaimutiguk, maotenjin sobet, kasobet ak waletab ge,
ak igeer Jehovah kong’eete kebeberwek tugul chebo sobeng’ung’.

MAONATET NE KIMWACHIN GE
Amaotenijini kaimutikyuk! Atinye kimnatet amaoten sobet eng’ kewelutik
alak tugul. Ng’eete koweet age tugul ne yaamat NGUNI! Amen.

TESETAB SOMANET
Romanik 10:9

CHERSET KESOMAN BUKUIT NE TILIL ENG’ BETUSIEK 365
Somanetab rani: Tienwogikab Kalosunet 141:1-145:7

www.goodnewsdailydevotional.com

WENDOTEN ENG’ CHAMNYET

Johana 13:34-35

Agonok ng’atutiet ne leel, ale, ochamnye; ko u ye kiachamak,
ochamnye ak okwek. Naei bik tugul kole o alamalyennyu,
ngochamdosi.

Nganda naat mising’ sirutioni, ko chang’ Kristianik che ibwati kole
ung’at eng’ oret ne ma iguitos, agot koboisien eng’ sobetab betut age
tugul. Ibwat anyun kole ye kinae kayanosiek alak amu eng’ ole ilakto ge,
anan ko ole tepto sumeekwak, ko kilewen Jehovah chamnyet koek kit
ne itabaani Kristianik! Ko ki lagokyik, ko bo kamanut kebendaten eng’
chamnyet eng’ kwenunyon, koboto ichek che ma kiguitosi ge tugul, kou
ye kichamech agine Kristo ko ta ko ki kiptengekinik.

Aniwendote eng’ neregek ak weget, ichamijini bunyot kasarta kochutyi
ak kobois eng’ sobeng’ung’. Esyen ng’wanindo ak sasisiet, matin ko
kiyaun nee ng’o, eng’ betusiek che kigosirto anan agot ko nguni. Keer
ile omi komie ak Kamuktaindet, ye ityin chamnyeng’ung agot ichek che
ma chamaksei, ago inaami komieitu sobeng’ung’.

MAONATET NE KIMWACHIN GE

Awendoti eng’ chamnyet. Aborchini bik chamnyenyun eng’ ole ateptoi,
ak ole ang’alaldoi. Ma kanye bunyot chamnyet, ago anyun aboisien rani!
Amen.

TESETAB SOMANET
Epesoek 5:2

CHERSET KESOMAN BUKUIT NE TILIL ENG’ BETUSIEK 365
Somanetab rani: Tienwogikab Kalosunet 145:8-148:6

Betutab Mut, Arawetab Tisap 25

KIGETUPTUP CHE KIGOSIRTO

2 Korintoek 5:17

Noto anyun, ngo mi chi age tugul eng’ Kristo, ko kigeyai inendet
koek chito ne leel: kagosiirto tuguk che bo keny; ogeero, kagoek
che leelach.

Nganda kinyo Kristo kosoruech kobun meet ak ng’etyenyin, ko chang’
Kristianik che iime kachililutikwak che kigosirto, ak konyor birutikab
choto agot ko kigoyan Kristo, ak konyor sorunet. Nganda noto ko imanit
ne kinaita che chang’, ko kima ko magetab Jehovah eng’ sobeng’ung’
noto. Si koyaaksei kou noto ko amu chang’ che tomo konam kaguiyet
agobo nyoetab kat. Ye kinyoiwech kat Jehovah eng’ kimurtoiyot, ko
kituptup kachililutikyok tugul che kigosirto.

Eng’ kiruogutikab kachililutik eng’ ng’ony, ko ngitiach chito, ketuptupi
ak keus kachililutik tugul che kigosirto, ago mami lelut ne Kiityin ichek.
Noto anyun ko kit ne kiyaun Kristo eng’ kimurtoiyot. Kiitiachin eng’
tengekwogikuk tugul che kigosirto, ak kotuptup kachililutikuk. Ma
konamin kiruoget, eng’ kachililutik che kigosirto; kigeyain iegu chito
ne leel, ago kigosiirto tuguk chebo keny. Ma tilu kiy ole kiibunu eng’
sobeng’ung’!

MAONATET NE KIMWACHIN GE

Amwachini Jehovah kongoi amu kogosirto chebo omut. A chito ne leel
eng’ Kristo, ago ma komitei kachililutikyuk che kigosirto. Letyeni ole
atokyini ge, kongoi Kiptaiyat Jesu! Amen.

TESETAB SOMANET
Isaia 43:18-19

CHERSET KESOMAN BUKUIT NE TILIL ENG’ BETUSIEK 365

Somanetab rani: Tienwogikab Kalosunet 148:7-150:6; Kalewenaik 1:1-
2:9

Betutab Lo, Arawetab Tisap 26

MIEINDAB JEHOVAH KO MA AECHIN

Tienwogikab Kalosunet 5:12
Amu iberuri inye chitab imanda; Ee Jehovah, iyieme inendet
chamnyeng’ung’ ko u eng’ torgochet.

Keer kou ni, eng’ kwenutab chorset, komwokto chorindet risasiat kwo
ole mitei askariindet ne ribe kalyet, si kobit kosich ine kasarta komwei.
Kochiliil anyun risasiat askarindet ak kokwer chito age ne komitei taban.
Tos nee ne kayai askarindet kochililen ng’emisiet, ago eng’ taban ko
koityi chito age ngemisiet? Noto ko mieindab Jehovah eng’ boisiet.
Ko ki lagokab Kamuktaindet ko matin koib boriet bunyot, ko maityech
asenetab borionoto, ago kichilili kou ye kichilil askarindet ama ityi
ng’emisiet.

Kot ko u ne ma aechin, ko ma nyolu ko aechin! Kobun Kiptaiyat Jesu ko
ki kegonech keljin, ye kibune uinwekab ng’onyuni. Kimi tai eng’ ichek
che ta ko mi ng’ony. Kigonin Kamuktaindet mieindo eng’ komoswek
tugul chebo sobeng’ung, si kobiit isulde isiir ichek che bendote eng’
mesundeito. Ye inetkei iboisien Sirutikyik, ko boisieun mieindanyin ne
ma ng’ete!

MAONATET NE KIMWACHIN GE

Mieindab Jehovah ko ma nyolu ko aechin! Kobun Kristo, atinye
chametab Kamuktaindet asulda asiir ichek, che kimi tugul olda agenge.
Mamitei kit ne keguren kabeletab ge eng’ ane. Haleluya!

TESETAB SOMANET
Kalewenaik 3:4-5

CHERSET KESOMAN BUKUIT NE TILIL ENG’ BETUSIEK 365
Somanetab rani: Kalewenaik 2:10-5:14

Betutab Tisap, Arawetab Tisap 27

BOISIETAB KACHAAMNYET

Romanik 1:16

Amu malilanjini logoiywek che miach: amu choto ko kimnatetab
Jehovah agoi yetunet eng’ age tugul ne iyani; eng’ Yahudiot korok,
ak Yunanindet agine.

Ko ki Kristianik, ko ki kigurech tugul keyai boisietab kachaamnyet; ki
kigurech tugul kewal sobonwek eng’ olda tugul, kobwanji bounatet.
Si kobiit anyun kosulda nito, ko nyolu iyan koitita eng’ oring’ung’
logoiywekyik, atebenyin ak magenyin! Eng’ sirutietab rani, komwae
Paulo Ne Kiyoktoi agobo kayanenyin; tononen Kristo eng’ sobenyin, ak
eng’ yoto komwaita eng’ nyiganatet agobo kosibenyin.

Kou noto agine ko o lagokab Jehovah, ko mat olilan logoiywekab
Jesu Kristo; oamden eng’ olda tugul ole obendoten. Ki kiberurok ak
sobet ak Tamirmirietab Kamuktaindet. Noto anyun si konyolu kemwaita
imaninoto koityi bik alak, ak isuldaen kuurseng’ung’ eng’ Kiptaiyat. Wal
sobonwek kobwaniji sorunet rani. Noto ko boisieng’ung’.

MAONATET NE KIMWACHIN GE

Ki kegurchon boisietab kachaamnyet, ago andoe eng’ waletab
sobonwek kobwaniji sorunet. Ang’ate ale kamugenyun awal sobonwek
kobwaniji Kristo, kowendi barak ak kosulda komie eng’ kenyini. Amen.

TESETAB SOMANET
Kalewenaik 11:30

CHERSET KESOMAN BUKUIT NE TILIL ENG’ BETUSIEK 365
Somanetab rani: Kalewenaik 5:15-8:11

Betutab Tai, Arawetab Tisap 28

RIB MUGULELDANG’UNG

Kalewenaik 4:23
Rib muguleldang’ung’ eng’ kagiiletab ge tugul; Amu bunu kong’ikab
beekab sobon yoto.

Kabwatet nebo ribetab muguleldo, ko ma kit ne leel eng’ kwenutab
Kristianik, kobaten tos nee ne keyae eng’ ribetab muguleldo? Tebi
kobaton. Iboruech Bukuit Ne Tilil kole bunu muguleldo kabwatutiguk,
ago atebenyin koboru kit ne u muguleldo. Ye kin itaach ak iyan Jesu
Kristo, ko ki kigonin muguleldo ne nyiitat chamnyet, ak mitunetab
Kamuktaindet. Ko ki lagokyik, kerib muguleldo ko kebagach komi ole
mie eng’ Kiptaiyat.

Chang’ komoswek eng’ Sirutik, kong’eete Daudi agoi Solomon, che iboru
kewelutik che biitu ye ma king’et eng’ ole makto Kiptaiyat. Ye meyaei kou
noto, ko kechamiji kawisetab bunyot kochutyi ak komus sobeng’ung’.
Mat ichamji menotet, ng’wanindo, neregek, yaitiet ak weget korut
eng’ sobeng’ung’; yaachen choto tugul eng’ muguleldang’ung’. Rib
anyun muguleldang’ung’ katililit iboisien Sirutikak Jehovah, ak ibaorian
mieindanyin korong’u ge, eng’ komoswek tugul chebo sobeng’ung’!

MAONATET NE KIMWACHIN GE
Eng’ rani aribe muguleldanyun ak ng’otwetab mat. Kaimutikab ng’onyuni
ko magoi kochuuton, aistoege katililenyun eng’ kainetab Jesu! Amen.

ESETAB SOMANET
Pilipik 4:8

CHERSET KESOMAN BUKUIT NE TILIL ENG’ BETUSIEK 365
Somanetab rani: Kalewenaik 8:12-11:11

Betutab Aeng’, Arawetab Tisap 29

KI BOISIENYIN ACHEK

Epesoek 2:10

Amu ki boisiennyi achek, ne kigiyaech eng’ Kristo Jesu agobo
boisionik che miachen, che kisib kochob Jehovah si kebendate
ichek.

Kit agenge ne kergei eng’ kampunisiek che chang’, ko ye katoi kiy age
tugul neu karit anan agot ko simoit, ko boiboenjin boisienywa, ago kase
ta ibarta ak kogaas ge, amu eng’ kioto katoi ichek. Agot agine Jesu
Kristo ko keerin aginye kou noto. Tuguk che kiyai Kamuktaindet, ko kiyai
komie ko ma tinye kewelutik, anan ko kaimutik alak tugul, ama u karisiek
anan ko simoisiek che begu mat! Sirutikab Kamuktaindet ko ng’alalen
ko | boisiet ne kararan nebo yaindetab yaik!

Ki indein Kamuktaindet kamanut koigeny, kobor kole ma nyolu igonu ge
eng’ tuguk che u mianwogik, bananda, ak tuguk alak chebo ng’onyuni,
amu kiyain indoen tuguchoto tugul! Kiyain igimitu isiir karik alak tugul,
che imuchi koboisien bunyot eng’ sobeng’ung’. Ko mat ichamji ge iyan
kole kigiyain isop sobet ne mi ng’ony. Ki kiyain ko mamitei kiy age tugul
ne ya. | boisienyin inye.

MAONATET NE KIMWACHIN GE

A boisietab Kamuktaindet ne kararan. Kiyaan ak kagesunetab ge eng’
kabwatutikyik. A boisienyin nebo eunekyik; asobe sobet ne matinye
kaimutik! Amen.

TESETAB SOMANET
Tienwogikab Kalosunet 139:14

CHERSET KESOMAN BUKUIT NE TILIL ENG’ BETUSIEK 365
Somanetab rani: Kalewenaik 11:12-13:25

Betutab Somok, Arawetab Tisap 30

TONONET ENG’ KABWATUTIET
AGENGE

Jakobo 1:8
Chitab kabwatutik aeng’, ne ma tononot eng’ ortinwekyik tugul.

Chang’ Kristianik che ng’alali eng’ kayanet, kong’ate kimnatet koityi
koweekwak, nyiganatet kotonon eng’ kaimutikwak, kabelisiet eng’
kiy age tugul, ak tuguk alak che chang’, ago tuguk che yaei kosubi
ng’alekwak, ko ma iyaanjidos ak tuguchoto mwaei! Ma nyolu itinye
kabwatutik aeng’, eng’ tugukab Jehovah. Tos iyani iman kimnatet ne
kigonin, anan isobe sobet ne isage?

Ye | bo kabwatutik aeng’, ko arorun Bukuit Ne Tilil (Amp version) eng’
sirutietab rani ko | chi ne ma tononot, chi ne sage ama kimuchi ketien
ge! Nito anyun ko ma sobetab Kristianindet.

Nyolu iwendote ak nyiganatet, eng’ kayomisutikab Jehovah. Mwawech
Bukuit Ne Tilil kole ma chito Kamuktaindet kot komwa lembech, ago
iboru noto kole bounisiet tugul ne kimwa kole kigonin, ko kigonin iman!

MAONATET NE KIMWACHIN GE

A tononot eng’ kabwatutiet agenge! Ma muson kaimutik alak tugul
chebo ng’onyuni. Atinye tokyinetab ge ne igesunot ge eng’ tugukab
Jehovah! Amen.

TESETAB SOMANET
Epesoek 4:14

CHERSET KESOMAN BUKUIT NE TILIL ENG’ BETUSIEK 365
Somanetab rani: Kalewenaik 14-16

Betutab Ang’wan, Arawetab Tisap 31

SIS AK ISUB SIRUTIK!

Tienwogikab Kalosunet 34:19
Chang’ nyalilwogikab ne bo imanda: Ago soru Jehovah inendet
eng’ choto tugul.

Ibwat kole | urerenindetab filimisiek. Ka iib wigisiek ichoboksei, si kobiit
iyai boisieng’ung’ eng’ filiminoto, inetiige tuguk che yaache imwa, ak ole
nyolu itepte si kobiit kosulda yaetab filiminoto. Eng’ siranoto anyun ko
inye nebo filimit, ago matin kalyan ko sirat kole nyolu ibelisie! Nito anyun
ko ole nyolundo isopte sobeng’ung’, ko | lakwetab Jehovah! Mwawech
Sirutik kole kisobe sobet ne sirat! Siret ne nyolu ibelisie eng’ kagesunet.
Matin koityin uinwek ak nyalilwogik, ko tetat kabelisieng’ung’, kit ne
nyolu iyai kityo koi rib komostang’ung’.

Chobogen anyun kotugul ye inetiige, ak iboisien Sirutikyik eng’
sobeng’ung’. Mamitei boriet age tugul ne ichute, ne tinye kimnatet
kong’emin. Mwawech Sirutietab rani kole kisorun Jehovah eng’
nyalilwogik alak tugul che inyoru. Eng’ filiminito ibelisiei eng’ kagesunet!

MAONATET NE KIMWACHIN GE
A tetat abelis! Kou atebetab filimit, ko ye asubi siret ne mi tainyun ne
noto ko Sirutikab Jehovah, aegu kabelindet matin kalyan! Amen.

TESETAB SOMANET
1 Johana 5:4

CHERSET KESOMAN BUKUIT NE TILIL ENG’ BETUSIEK 365
Somanetab rani: Kalewenaik 17-20

Betutab Mut, Arawetab Sisit 1

KETIK AK KOIK

Kalewenaik 18:21
Mitei kimnatetab ng’elyepta, meet ak sobondo; Ak amei logoekyik
ichek che chamei.

Mi mwaet ne naat mising’ ne kemwae kole, “imuchi koiri kowekyuk ketik
ak koik, kobaten ma iton kiy ng’alek.” Nganda ma imuchi koiten kiy
ng’alekab bik alak ye iyesie ng’alechoto, ko ng’alek che imwae inye che
yaachen mising’ ago imuchi kowech anan kong’em sobeng’ung’ kosiir
ole ibwatitoi! Sobet ne isobe rani ko amu eng’ ng’alek che ki ing’alal.

Mwaei Sirutik kole sobondo ak meet ko mitei eng’ kimnatetab
ng’elyepta, ago iboru noto kole kiy age tugul ne meat eng’ sobeng’ung’,
komuchi kong’eet eng’ ng’aleguk. Ago anyun ye ing’alal ng’alek che
yaachen eng’ sobeng’ung, iyaei borotet koma imugak! Eng’ rani ilewen
inde kamanut ng’alek che ing’alali, ago igeere kaberuretab Jehovah
korong’u ge eng’ komoswekab sobeng’ung’, kou ne tomo igeere besio.

MAONATET NE KIMWACHIN GE

Ng’alek che ang’alali ko tinye kamuget, ago ng’atiben kosiir rotwetab
chok ne litat komoswek tuwail Eng’ kimnatetab ng’elyeptanyun,
ang’eeti kebeberwek tugul che meatin eng’ sobenyun ak bik che kimi
tugul. Yaaksei tuguk che eechen nguni eng’ kainetab Jesu!

TESETAB SOMANET
Jakobo 3:5-6

CHERSET KESOMAN BUKUIT NE TILIL ENG’ BETUSIEK 365
Somanetab rani: Kalewenaik 21-23

Betutab Lo, Arawetab Sisit 2

BOISIONIK AK ORTINWEK

Tienwogikab Kalosunet 103:7
Kiiborji Musa ortinwekyik, Kiiborji lagokab Israel boisionikyik.

Mitei besiet eng’ ortinwek ak boisionikab Kamuktaindet! Eng’ kasartab
Musa, ko kia konaita Lagokab Israel che keere kwong’utikab Jehovah,
kigeer ichek korotwek taman che Kiityi bikab Misri, kigeer nyanjet
kopcheaksei koyob aeng’; kiingen ichek boisinikab Jehovah, kobaten
ki maingen ortinwekyik kou ye ki ingen Musa! Chang’ Kristianik eng’
bortab Kristo, che kase ta nyor kwong’utik, ama magen kiy agot
kocheng’ kasyinet ak yaindetab kwong’utichoto!

Ye ichut gotab Kiptaiyat, ko nyolu imakyi ge inai che chang’ komie
agobo inendet, ama ibwat kityo tuguk che imache koyaun! Ye itokyi
ge icheng’ chorwandit ne kararan ak Kamuktaindet, ko tetat inyoru
kaberurenyin eng’ sobeng’ung’. Ye itokyi ge komie Sirutikyik, anan agot
ites kasartab saeng’ung’, inaami inae ortinwekab Kamuktaindet, ago ye
iyae kou noto, iyaate mieindo ak chametab Jehovah!

MAONATET NE KIMWACHIN GE

Amu angen boisionik ak ortinwekab Jehovah, amaoteni chorwandit ak
Kamuktaindet eng’ kenyini, kou ne tomo kai anae inendet. Chamet ak
mieindo ko rondo ge eng’ sobenyun, eng’ kainetab Jesu!

TESETAB SOMANET
Jakobo 4:8

CHERSET KESOMAN BUKUIT NE TILIL ENG’ BETUSIEK 365
Somanetab rani: Kalewenaik 24:1-27:10

Betutab Tisap, Arawetab Sisit 3

IKWERI MOINGET KWO
OLE CHANG’ BEEK

Luka 5:4
Ak ye kingo kagoges ng’alalennyi, kolenji Simon, Ta ikweri moinget
kwo ole chang’ beek, ak ochoorte regereiywekwok oramisie.

Ye kin kogees koamdo Jesu eng’ Galili, ko kitonon inendet eng’ tabandab
araraitab Genesaret, ole kigeere ramikab njirenik, Simion Petero ak bik
alak che kimi tugul korote regereiywekwak, amu ki ma nyor njirenik
betunoto. Kia kobois ichek kemout tugul ak regereiywekwak eng’ bek,
ago ma nam kiy age tugul! Eng’ ng’alek che isubi che kimwa Jesu,
ko mitei kit ne kinete ge! “Ta ikweri moinget kwo ole chang’ beek, ak
ochoorte regereiywekwok oramisie.” Ye kigas Petero kayomisonoto, ko
kiram ichek njirenik che chang’ mising’, kot kogerer regereiywekwak!

Ko I Lakwetab Jehovah, ko memuchi inyoru kesisiet ne o ye ibuur kityo,
ak iganyisie eng’ tabandab araraita. Araraita kotononjin kamung’et,
chorirnotet anan ko kabuuret. Ngot imache inyoru tuguk tugul che konu
Jehovah, eng’ kenyini bo che ing’etie sirimok, ko ng’atutietab Jehovah
ko IKWERI MOINGET KWO OLE CHANG’ BEEK! Saa mising’, kolsen
mising’, otisien mising’, igimit komoswek tugul chebo chorwandit ak
Kamuktaindet, ago bwanijin regereiweguk boroinwek anyun!

MAONATET NE KIMWACHIN GE

Akwerie moinget kwo ole chang’ beek! Kong’eete rani achute orit komie
eng’ tuguk tugul, che tiinye ge ak bounatetab Jehovah! Kou ye labatyin
njirenik mestet ne mitei eng’ ndoanet, ko rwochon boroinwek eng’
chang’indo eng’ kenyini. Amen.

TESETAB SOMANET
Tienwogikab Kalosunet 42:7

CHERSET KESOMAN BUKUIT NE TILIL ENG’ BETUSIEK 365
Somanetab rani: Kalewenaik 27:11-30:33

Betutab Tai, Arawetab Sisit 4

TONDET ENG’ EMENYUN

1 Petero 2:9

Ago okwek ko o bororiet ne kigelewen, o che boisiei eng’ tiseinatet
ne bo kaplaitoriat, bororiet ne tilil, bik che bunjin Jehovah, si
kobiit obarte telunatosiek che bo inendet ne kiguurok omong’une
mesundeito omong’ji lapkeiyennyi ne kikweng’e.

Keig tondet eng’ emeng’ung’ ko keloitunen kokweng’ung’, ak bitet
ak atebetab emet. Nganda imuchi kogo nito tuguk che yaachen eng’
ng’ony, itinye keljinetab imanit ko | lakwetab Jehovah! Ng’etun kobaton;
mwaei sirutietab rani kole, o bororiet ne kigelewen, bororiet ne tilil,
bik che bunjinot Jehovah, ye kin ilewen iyan Jesu koek Kiptaiyatab
sobeng’un’, ko ki kitabanin imong’unen tuguk tugul, che tiinye ge ak
ng’ony!

Kewelutik alak tugul che ityin bororieng’ung’, ko ma imuchi koiten kiy
age tugul amu ibo bororiet ne lewenot! Uinwek tugul chebo emeng’ung’
anan ko mianwogik, ko ma tinye kimnatet koteer bandang’ung’ nebo
tai ko | Kristianindet amu ibo bororiet ne tilil ne maityin rirekab ng’ony!
Iboisiei eng’ tiseinatet ne bo kaplaitoriat, bikab Kamuktaindet che toek
eng’ kewelutikab ng’ony.

MAONATET NE KIMWACHIN GE

Amitei ng’onyuni, kobaten ma bo ng’onyuni! Kewelutik che mitei ng’ony
ko ma boton! A bororiet ne lewenot! Asobe amitei barak, eng’ tuguk che
tese tai eng’ ng’ony.

TESETAB SOMANET
Johana 17:16

CHERSET KESOMAN BUKUIT NE TILIL ENG’ BETUSIEK 365
Somanetab rani: Kalewenaik 31; Amdoindet 1:1-3:8

Betutab Aeng’, Arawetab Sisit 5

TINYE KELUNET BOISIENYUN

Kalewenaik 14:23
Tinyei kelunet boisiet age tugul: Ago ibu bananda ng’alek ichegei.

Tos ingen kole ko | lakwetab Jehovah, ko nyolu konyor kelunet kiy age
tugul ne itiinye? Ma alak, ama che chang’ kobaten tugul! Agot eng’
imaninito bo tamirmiriet, ko chang’ Kristianik rani che ta kosoptos eng’
bananda, mianwogik ak rarunet, amu ma imuchi koti ng’alekwak ak
boisionik. Eng’ kanametab kenyit age tugul, ko tuitos bilionisiekab bik
kong’alalen tetutik, che mache koyai eng’ kenyit ne leel eng’ arawek
taman ak aeng’. Mwawech sirutietab rani kole ye meteste boisionik
tetutichoto keng’alalen, ko igu bananda!

Ng’olyot kelunet ko ma kesich kelunet kityo eng’ ng’alekab rabisiek,
kobaten iboru kora kamanut, kiy ne yie logoek, kergei ngo somanet,
gong’ung’, anan agot ko kewelutikab katunisiet inai kole boisieng’ung ne
tokyin ge borotet, ko nyolu koyi logoek che miach. Esien che king’alalen
tuguk che imache iyai kityo ak inaam iyai. Ki kogonin Jehovah tuguk
che yame inyoru borotet, inde anyun boisiet tetutik alak tugul, ak igeer
kit ne yaaksei!

MAONATET NE KIMWACHIN GE

Eng’ kenyini, ko kiy age tugul ne ayae ko yie logoek, a borotet ne o. Atie
ng’alekyuk ak boisionik. Kergei ngo boisiet ainon anyoru kelunet eng’
boisionikyuk TUGUL eng’ kainetab Jesu!

TESETAB SOMANET
Job 22:28-29

CHERSET KESOMAN BUKUIT NE TILIL ENG’ BETUSIEK 365
Somanetab rani: Amdoindet 3:9-8:17

Betutab Somok, Arawetab Sisit 6

NG’ALEKAB DELILA

Kiruogik 16:16
Ak kingo kagoiim betusiek che chang’ eng’ ng’alekyik, ak kobirjin,
kong’et anyun sobondanyi agoi kome mugulel.

Ma tyem Delila Samson koboisien bortanyin, kobaten kiboisien
ng’alekyik. Atindeniondenyin ko ma bo kityo somset nebo oik ak
magutikab borto, che kiib kabutetab chito, kobaten kiek kora kabarunet
ne bo amu nee, si kobo kamanut bik che ileweni oteebi tugul, ak tuguk
che mwaei! Kitinye Samson kimnatet ne kiigochi inendet Jehovah, ago
eng’ chito agenge ne kiimut koriikyi inendet, ko kimusok sobenyin agoi
let.

Chang’ kasarwek eng’ Bukuit Ne Tilil, che iboru ole kimukto keboisien
kimnatetab ng’alek che bo kaberberisiet koek karik, mising’ ko agot
setani ko king’al malaikaisiek eng’ Kipsengwet, koboisien ng’alek
kityo — ma boisionik! Imuchi kobutok ole itokyini ge eng’ sobeng’ung’,
kotieen ge ng’alek che ichamijini ge igas kityo. Lewen iiste tuguk tugul,
che imuche komus kit ne kigurin Jehovah iyai. Ing’etii sirimok alak tugul
chebo muset, eng’ kenyini bo ichek che ing’etie sirimok, itinye kimnatet,
BOISIEN!

MAONATET NE KIMWACHIN GE

Menye Jehovah orinyun, magoi abut. Mamitei ng’alekab bunyot che
imuchi kowisan eng’ orenyun. Ng’olyot age tugul ne kirotyon setani ak
oikyik, ko ng’ete nguni eng’ kainetab Jesu! Amen.

TESETAB SOMANET
1 Korintoek 15:33

CHERSET KESOMAN BUKUIT NE TILIL ENG’ BETUSIEK 365
Somanetab rani: Amdoindet 9-12; Tiendo Ne Siirei Tugul 1-2

Betutab Ang’wan, Arawetab Sisit 7

SAET NE KONU WALUTIK

Luka 11:1

Ak ye kita kosaei eng’ oldo age, ak kingoges, kolenji age eng’
alamalyennyi, Kiptaiyandani, inetech kesa, ko u ye kiineti Johana
alamalyennyi.

Alamalyet ko kia konaita biteetab Yahudik, ne kisae eng’ saisiek che
tetatin, ago tinye betusiek che itabanatin kotien ge saet, kou Yom
Kippur anan ko Sabato. Iboru noto amu nee si kiteebe ichek Jesu kristo,
koneet ichek ole kisaito. Eng’ sirutioni ko mitei imanit ne kineeti ge, tebi
kobaton.

Iboruech Bukuit Ne Tilil kasarwek che chang’, ko tomo koyai Jesu
kwong’utik che chang’ che eechen, eng’ arorutiet ne leel. Kibooru
inendet kotabani ge si kobiit kosa. Ye kiteebe alamalyet ole kisaito, ko
kiteebe ole kinyorundo walutik eng’ saet!

Kristianik che chang’ rani ko ki kochuchu saet, koek kit ne kitigin ne
kiboisien keteebe, anan kesoome kiy Kamuktaindet, amu ma tinye ichek
kaguiyet agobo saet. Saet ko teechin! Iboisien saet iteech emeng’ung’,
itau ak ilitit oretab sobeng’ung’, ago igeere walutik eng’ kasarta age
tugul ne isae.

MAONATET NE KIMWACHIN GE

Atien ge kimnatetab saet ne indochin tamirmiriet! Tuguk tugul che
amwae rani eng’ saet koteeche sobenyun nebo bounatet, sobet ne
iberurot, sobet ne igesunot ge eng’ komoswek tugul. Haleluya!

TESETAB SOMANET
Jakobo 5:16

CHERSET KESOMAN BUKUIT NE TILIL ENG’ BETUSIEK 365
Somanetab rani: Tiendo Ne Siirei Tugul 3-8; Isaia 1:1-9

www.goodnewsdailydevotional.com

Betutab Mut, Arawetab Sisit 8

MAMITEI CHITO NE KIKWEN BEEK

Pilipik 1:7

ko u ye mie eng’ ane abwat ko u nito agobo okwek tugul, amu
omi muguleldanyu, amu eng’ monjorornatennyu, ak eng’ ripset
ak kagimitetab logoiywek che miach, okwek tugul ko o yamdoik
kobota eng’ mieindo.

Mitei mwaet ne naat kole, ‘mamitei chito ne kikwen beek’, eng’ iman ko
chito age tugul ko emet, agenge eng’ emotinwek. Imuchi konyasin inai
kole, ole o eng’ bik che ki koek mogorek konyor milionisiek ak bilionisiek,
ko kiit yoto amu eng’ kabwatutik ak tugukab bik alak. Bilionea ne kiguren
Bill Gates ko ki milionea kwanda amu kitinye kampunisiekab kiruogik,
ago kamet ko kia kosulda eng’ mung’aret, ago anyun ko kitoret choto
tugul Bill Gates, konyor bik che kitoret inendet eng’ kampunisiekyik.

Ko | lakwetab Jehovah, ko ma nyolu koek gong’wong ne tilu
boroteng’ung’, kobaten nyolu ko chametab Kamuktaindet ne itegisi!
Ye ibegechi ge kanetisiet ak ng’ang’utikab chito agenge, ko keratyi
ge kelunet ne bo chametab Jehovah ne ilosu chichoto. Metinye
kamuget ibut, chamet ak mieindab Kamuktaindet inyoru borotet
eng’ sobeng’ung’, ko bitunat. Me chi ne kikwen beek, | agenge eng’
emotinwek che tese tai eng’ mogornotet, ne nyitat chametab Jehovah
ne noto ko ‘The GoodNewsNation!’

MAONATET NE KIMWACHIN GE
Ma emet ne kikwen beek, a agenge eng’ bikab emet ne nyitat
mogornotet, magoi abut amu chametab Jehovah ko yomon. Amen.

TESETAB SOMANET
Johana 1:16

CHERSET KESOMAN BUKUIT NE TILIL ENG’ BETUSIEK 365
Somanetab rani: Isaia 1:10-5:17

www.goodnewsdailydevotional.com

Betutab Lo, Arawetab Sisit 9

AMI ENG’ TAMIRMIRIET

1 Johana 5:13
Kaasirwak tuguchu, si kobiit onai ole otinye sobondab koigeny,
okwek che oyani kainetab Weritab Jehovah.

Iboru chigilet kole agenge agoi aeng’, eng’ mianwogik tugul che
yaachen, ko ng’eeten sigik koityi lagok, ago iboru noto kole korotik che
yaachen, komuchi kosub ibinwek che tinye kewelutik eng’ kenyisiek che
chang’ che bwanei. Eng’ Kristo, ko kigonin Jehovah boroindo ibunji got
ne leel, ne matinye ratutik che tinye ichek, che ta ko mi eng’ mesundeito!
Kaguiyet kole | ng’o eng’ Kristo, ko tinye kamuget ko kanapten, iityi
sobet nebo borotet kou ye ki magun.

Bikab kayanet eng’ Bukuit Ne Tilil kou Johana Ne Kiyoktoi, ko kiiguitos
nito, kot ko eng’ elfusiekab kenyisiek che kiibataita, koguren inendet
kayanik ak kipsomaninik, Johana nemi eng’ tamirmiriet! Ye inae eng’
chokyinet kole kiyain Jehovah iegu ng’o, ko yoto ole ing’etie sirimok che
kiratenen bunyot. Eng’ rani ilewen isop eng’ imanit ne mawalaksei kole
imi eng tamirmiriet, ago mamitei miondo anan ko raunet age tugul, ne
tinye kamuget kosub korotichoto ititaatin!

MAONATET NE KIMWACHIN GE

Ami eng’ tamirmiriet! Abo oretab Kamuktaindet, ne noto ko bortab
Kristo. Korotik che tililen ama ng’emaksei! Asobe sobet ne ititaat amu,
ayani kainetab Weritab Jehovah! Amen.

TESETAB SOMANET
2 Korintoek 3:18

CHERSET KESOMAN BUKUIT NE TILIL ENG’ BETUSIEK 365
Somanetab rani: Isaia 5:18-9:12

Betutab Tisap, Arawetab Sisit 10

NGUNI AMA IGAE GE

Tienwogikab Kalosunet 84:11

Amu Jehovah Kamuktaindet ko u asista ak long’et: Konu Jehovah
mieindo ak teegisto: Maete ichek che bendoti eng’ imanda kiy age
tugul ne mie.

Sirutioni bo rani ko mwawech kole igochin Jehovah mieindo ak teegisto
lagokyik, ama ranye kiy. Iboru noto kole ma tiinye ge Jehovah ak
kabutetab mung’areng’ung’, katunisieng’ung’, somaneng’ung’, anan
ko borotet age tugul nebo sobet. Tebut ko ni, amu nee si kenyoru
Kristianik che ng’alali eng’ kutuswek alak, ak koyani Bukuit Ne Tilil, ak
kongen Sirutik, konyanyi eng’ saet ak ng’alalenywan, kolen teere setani
kaberurenywa?

Imuchi konyasin inai kole ma tinye setani kamuget, koteer anan kogaa
kaberureng’ung’! Imuchi kityo komus sobeng’ung’, ye igochi chamjinet.
Ibwat kole Jehovah nenyon, inendet ne toror mising’, ko menye
oring’ung’. Mamitei kiy ne tinye kimnatet komang’is inendet, agoi ilewen
inyendet.

Kewelutik alak tugul che imuchi ko ki inyoru, icheng’e sobet ne magun
Kamuktaindet, kimuchi kenai ak keisto, eng’ kimnatetab Tamirmiriet Ne
Tilil ne menye oring’ung’, ak kosibetab sirutik. Mamitei kimnatet age
tugul nebo oik, ne tinye kamuget komus mieindab tamirmirieng’ung’,
eng’ kenyini bo ichek che ing’etie sirimok! Ma ranye Jehovah kiy age
tugul ne kararan, ne nyolu koityin! Mwa ile bwanjin tuguk tugul che
miachen nguni, ama igae ge!

MAONATET NE KIMWACHIN GE

Mamitei tetutik alak tugul chebo bunyot, che imuchi koteer tuguk che
makwon Jehovah kenyini. Ma chamijini bunyot kotonosi kiy age tugul
nenyun. Nyone kaberurenyun NGUNI AMA IGAE GE eng’ kainetab Jesu!
Amen.

TESETAB SOMANET
Esekiel 12:28

CHERSET KESOMAN BUKUIT NE TILIL ENG’ BETUSIEK 365
Somanetab rani: Isaia 9:13-13:16

www.goodnewsdailydevotional.com

Betutab Tai, Arawetab Sisit 11

KA KONYO KARONET AGE

Epesoek 4:26-27
Onerech, amoyai tengek: amat kororokto asis kota onerektosi.
amat ogochi boroindo oindet.

Ya mising’ nganda imanit ne naat kole, Kristianik che chang’ ko tinye
atebosiek cheu neregek, ak ng’wanindo, ama tononi ichek kobwat
kit ne ibu atebet neu noto nebo oik. Neregek che ma kitonosie
komuchi kong’em sobeng’ung’; mat ichamji kondochi ole iteptoi eng’
sobeng’ung’. Bo kamanut inai besietab ung’etab neregek, ak kemeto
komanda! Chang’ che mwaei kole manerekstos, ago eng’ orinywa ko
tinye ng’waninwek che igesu kimnatet. Ne kata igose king’wan eng’
siset, iesie neregek, ak kaimetab ge ak ilewen boiboiyet ak kalyet.

Sirutietab rani kobarwech kole ye ichamji ng’wanindo, ng’etkonda,
menotet, amenyochini bik kat, ko kegochi bunyot chamjinet kochutyi
sobeng’ung’, ak kondochi tetutiguk. Ma nyolu ichamji neregek kotes
tai agoi kobek betut. Ka konyo karonet age, neregekab omut ko
boiboiyetab rani!

MAONATET NE KIMWACHIN GE

Ka konyo karonet age! Ma chamijini kaimutikab kemout ne kosirto anan
ko wigit ne kikwo, koityi betut ne leel! Aleweni sobetab boiboiyet ak
kalyetab kipsengwet eng’ kainetab Jesu! Amen.

TESETAB SOMANET
Jakobo 1:20

CHERSET KESOMAN BUKUIT NE TILIL ENG’ BETUSIEK 365
Somanetab rani: Isaia 13:17-19:10

www.goodnewsdailydevotional.com

Betutab Aeng’, Arawetab Sisit 12

KABORUNETAB TELEVISION
NEBO KENY

Kolosaik 2:6-7

Ko u ye kiotaach anyun Kristo Jesu Kiptaiyat, obendate eng’
inendet. Ko o lumdootin ak ko o teegotin eng’ inendet, ak kigimitok
eng’ kayaneng’wong’, ko u ye kiginetak, otese omwae kongoi.

Tos ki igeer television ne kibo keny? Ko ma kergei ak television chebo
rani, ko television che kibo keny ko kiboisien eriolit nebo sang’ ne kisipto
si kobit kobor pichainik komie. Ye ma kinde eriolinoto komie ak eng’
ole nyolu, koboru pichainik che ma kororon anan agot ko ma ibor kiy
age tugul! Ko | lakwetab Jehovah, iboisiei ko | robat ak Kwanda, isiptoi
erioling’ung’ konam komie ye isomani Sirutikyik ak isubi magenyin eng’
sobeng’ung’.

Ye it ole igeere ko mengen ole itokyini ge, ichegen erioling’ung’. Tos
irobat eng’ sobet ne nyitat mieindo? Eng’ kenyini bo ichek che ing’etie
sirimok, ichegen erioling’ung’ ak igeer ile name komie si kobit kotook
komie magetab Jehovah eng’ konyeguk!

MAONATET NE KIMWACHIN GE

Ang’etu eng’ Kamuktaindet ak magenyin eng’ sobenyun! Magoi kobet
ole atokyini ge amu indo ole mie Sirutikab Jehovah eriolinyun! Eng’
kenyini ko name eriolinyun komie, ago ageere magetab Kamuktaindet
eng’ sobenyun komie! Amen.

TESETAB SOMANET
Johana 15:1

CHERSET KESOMAN BUKUIT NE TILIL ENG’ BETUSIEK 365
Somanetab rani: Isaia 19:11-24:6

www.goodnewsdailydevotional.com

Betutab Somok, Arawetab Sisit 13

KATILILET ENG’ MATAB
NYALILWOGIK

Isaia 48:10
Keero, kaatililin eng’ mat, ago ma ko u feda; kaalewenin eng’ mat
ne o ne bo nyalilda.

Oret ne kitililen Feda keguuren ‘cupellation’. Eng’ boisionoto kename
Feda che ma tililen ak kilalji mat ne mi barak si kolalyo mising’, ago
kindo kit ne kiguuren ‘cupel’ ne boisienyin koisto tuguk che ma kimache
eng’ Feda kou, ngosielait ak sugunonik. Ye kitese tai kebele koisto ge
tuguchoto koyomo ge ak ‘Cupel’ ak kong’et Feda ne tilil!

Eng’ kasarwek che chang’ inyoru kayanik komee mugulel eng’ chokyinet,
ye nyoru ichek birutik eng’ komoswek che terjin. Yaei kou noto amu ma
tinye naet koguiyo kole, eng’ kwenutab kaimutik alak tugul, ko mitei
ichek katililet eng’ matab nyalilwogik! Kou Feda, ye menyoru katililet
ne nyolu eng’ mat, ing’etu ko me tilil, ak iloitunen kagesunetab ge ne
makyin ge Jehovah. Esien sobetab nyogornatet, eng’ kasarta ne kaityin
nyalilda, mamitei boriet age tugul ne tinye kimnatet kong’emin. Imong’u
ko I chi ne o, ak ko kaikai ak kogesunot ge eng’ tililindo!

MAONATET NE KIMWACHIN GE
Yaei bunyot boriet ne ma ibelisie! Kiy age tugul ne ki abunu, ko ki kotililon
ak aigu otwogindet ne tilil nebo Kiptaiyat! Amen.

TESETAB SOMANET
1 Petero 1:6-7

CHERSET KESOMAN BUKUIT NE TILIL ENG’ BETUSIEK 365
Somanetab rani: Isaia 24:7-28:22

www.goodnewsdailydevotional.com

Betutab Ang’wan, Arawetab Sisit 14

TOS IBWATI KOLE | NG’O?

Kalewenaik 23:7

Amu u inendet kabwatutikyik: Lenjinin, Amisie ak ieeise; Ago mami
muguleldanyi koboten.

Nganda mwaet kole “Tos ibwati kole | ng’o”, keboisien mising’ eng’
kwenutab bik che tiitos ak eng’ ng’alalet age tugul, ko ole igeertoi ge,
kobo kamanut si kobiit isop sobet ne ititaat, ne magun Jehovah eng’
Kristo. Mwawech sirutietab rani kole, kergei chi ak kabwatutikyik. Inaam
ibwat kole cheguk mogornotosiek, ibwaat kole neng’ung’ borotet,
ibwaat kole | chamat mising’, ibwat kole kiy age tugul ne nyolu eng’
sobet ak mieindo, ko neng’ung’. Ye inaam ibwaat eng’ oldab tamirmiriet,
konaami kosubi borto agine!

Ye inaam isop eng’ nyiganatet kou ole kiyaiten Kristo, ko maite koimin
tuguk cheu meetab muguleldo anan ko kereretab met. Kasarta age tugul
ne teebenen chi kole “tos ibwati kole | ng’o,” iwolji ilenji a chi ne ing’etie
sirimok, asuldai eng’ kebeberwek tugul chebo sobenyun, YAUTIET NE
KARARAN NEBO JEHOVAH!

MAONATET NE KIMWACHIN GE

Asobe kou ole kiguurchon Jehovah! Ageere ge kou ole keerton Kristo.
Ami barak kosiir bunyot, ak tetutikyik che ma isuldoi! A tononjinindetab
Jehovah Ne Toror. Mamitei kabutet eng’ sobenyun eng’ kainetab Jesu!
Amen.

TESETAB SOMANET
Epesoek 2:10

CHERSET KESOMAN BUKUIT NE TILIL ENG’ BETUSIEK 365
Somanetab rani: Isaia 28:23-32:20

www.goodnewsdailydevotional.com

Betutab Mut, Arawetab Sisit 15

ATEBETAB NG’ETUNDO

Matayo 14:23
Ak kingo kagoyomis tuiyosiek koba, kotogosta inendet tulwet kwo
kosa: ak koimeniji oloto komi inegei.

Ma kitokyin kole eng’ bounatetab tiong’ik, kobure ng’etundo eng’
baragutab tiong’ik alak, ko laitoriatab timin. Ago anyun ko tos ingen
ile, rue ng’etundo eng’ kasarta neo nebo betut? Saisiek taman ak lo
agoi tiptem komunye, kobase kimnatet si koboisien eng’ loget kemoi!
Eng’ sirutietab rani kegeere Kristo koyamisi alamalyet koba, si kobiit
kosa inegei. Kelunetab saanato kegere eng’ igorwek che Kkisuubi.
Kin kobataita kasarta ne kiitabani ge eng’ saet, ko kiwo anyun koyai
kwong'’utiet ne naat mising’ eng’ Sirutik. Kiwendot Kiptaiyat Jesu eng’
baragutab beek!

Ko | Kristianindet kobo kamanut inaite atebetab ng’etunyik, iguiye
kamanut nebo kasarta ne itabani ge, si kobiit icheng’ kimnatet eng’ saet.
Kou ye base ng’etundo kimnatet eng’ kamung’et, imuchi ibas kimnatet
ak iwal sobeng’ung’ iboisien saet. Nda ki iyani imaninito bo tamirmiriet,
ko tos isubi walutik chebo kimnatet, che imuchi kotumdum tolochikab
tuguk che ki ibwati kole ma imugaksei!

MAONATET NE KIMWACHIN GE

Ye asaei eng’ Tamirmiriet Ne Tilil rani, atese tai agimite ge agobo
boisionik che bwanei. Amandaen ng’atutikab ng’ony che mache koteer
borotenyun eng’ kainetab Jesu!

TESETAB SOMANET
Luka 18:1

CHERSET KESOMAN BUKUIT NE TILIL ENG’ BETUSIEK 365
Somanetab rani: Isaia 33:1-37:29

www.goodnewsdailydevotional.com

Betutab Lo, Arawetab Sisit 16

MA NYOLU KELEWEN SISET

Mariko 10:48
Ak kiger kong’ che chang’ kole, kosis: ago kites kowaach mising’
kole, Weritab Daudi, rirena!

Oret agenge ne boisien bunyot komus boisietab Kristianik, ko kowis
ichek koboisien bik che mitei tugul. Mitei che chang’ che boisienywa
kochuchu bandang’ung’ eng’ Kiptaiyat, anan agot kochutyi kwenutab
kaberureng’ung’. Imuchi koteeb kole, tos iyani iman tuguk tugul che
mitei Sirutik? Anan komwa kole, ma nyolu ko tuguk tugul ko Jehovah
kityo, boiboenjin sobet. Anan koteeb kole lazima inamji barak tuuget
eng’ kanisa? Eng’ sirutietab rani ko kinyor kosobenyin Bartimayo
kotieen ge ole kiisipto sirutik! Agot eng’ kwenutab bik che kimache
inendet kosis, ko ma sis inendet!

Kristianik che sistos ko meitos kosistos; ye kaik imanitab Tamirmiriet ko
ma nyolu kelewen siset! Kristianik rani kochilile kaberuretab ne makyin
ichek Jehovah amu ma imuch kogeer mitunenyin eng’ sobonwekwak,
eng’ ole teptoi. Kou Bartimayo, ye inde Jehovah taing’ung’ walutikab
kewelutiguk, ko mat ichamiji chi koteer tuugeng’ung’!

MAONATET NE KIMWACHIN GE

Ma Kristianindet ne sise. Ma leweni siset! Ang’anye kimnatetab
Sirutikab Jehovah che konu walet, konaam kobois eng’ sobenyun, ye
atese tai ang’ate tuguk tugul che miach, koyaak eng’ sobenyun rani,
eng’ kainetab Jesu! Amen.

TESETAB SOMANET
Isaia 55:6

CHERSET KESOMAN BUKUIT NE TILIL ENG’ BETUSIEK 365
Somanetab rani: Isaia 37:30-40:31

www.goodnewsdailydevotional.com

Betutab Tisap, Arawetab Sisit 17

MUGETUT KOBO KIPTAIYAT

Romanik 12:18-19

Ngomugaksei eng’ okwek, otebi ak bik tugul eng’ kalyet.
Chamanichu, amoyaakte mugetut, ago ogochi boroindo neregek:
amu sirat kole, Nenyu yaaktaetab mugetut; ayaaktoi, mwaei
Kiptaiyat.

Ko I Kristianindet, ko mache Jehovah isop sobet ne matinye kabwatutik
ak kaimetab ge. Ago Kristianik che chang’ kondo ge atebetab neregek
ak muset ye yokyin mugetut iche che Kilelji ichek. Ye iyaei kou noto ko
keyai boisiet ne kimwa Jehovah kole nenyin! Boisieng’ung’ ne tai eng’
tilyosiek anan ko lelutik che tiinyin ko isop eng’ kalyet ne kigonin kobun
meet ak ng’eetyenyin.

Sirutietab rani ko mwaei kole mugetut ko yaaktoi Kiptaiyat! Boriet age
tugul ne ibun bunyot si kobit kong’emin ko ma tinye kimnatet kong’emin
ago anyun ko yaaktoi Jehovah inendet. Kong’eete rani ilewen iistoege
tilyosiek che kigosirto ak neregek, ak isop eng’ kaguiyet kole yaaktoi
mugetut Jehovah eng’ tuguk alak tugul che kiibet!

MAONATET NE KIMWACHIN GE

Maimege tiiyosiek chebo nguni, anan agot ko kigosirto! Asobe eng’
kalyet nebo Jehovah, ne chamwon ageerto, asiir bik che ki ichililwon.
Amen.

TESETAB SOMANET
Johana 16:33

CHERSET KESOMAN BUKUIT NE TILIL ENG’ BETUSIEK 365
Somanetab rani: Isaia 41-44

www.goodnewsdailydevotional.com

Betutab Tai, Arawetab Sisit 18

OLE TEPTOI EMET RANI

Mariko 4:38-39

Ak kimi inendet moinget ole bo let, korue kit ne kitiie metit: kiing’eet
anyun inendet, ak kolenji, Konetindoni, meitech ago kagibegu?
Kong’eet anyun, ak koger kong’ usonet, ak kolenji araraita, Imutyon,
sis. Kisis anyun usonet, ak komung’do anyun mising’.

Komi tuguk che walawali ge mising’ eng’ ng’onyuni, ko agenge ko ole
teptoi emet, kong’eete burkeiyet agoi kaititiet, ropta agoi asista, ago
choto tugul ko yaaksei eng’ chokyinet! Kou noto agine tuguk che chang’,
che kebune eng’ ng’onyuni. Leldos Kristianik che chang’ ye mache
koityin boiboiyenywan ak tuguk che tinye ichek. Mache ichek kobaibaitu
ye tinye ichek rabisiek eng’ benki. Loo nito anyun eng’ imanit.

Eng’ Sirutik ko ma tilu kiy tuguk che itinye, anan ko ole ibune eng’
sobeng’ung, kergei ngo roboni anan koluu, ko ma nyolu kolewenun
choto kalyet, anan ko boiboiyet. Mitei kalyet ne konu Jehovah, ne imuchi
kotonosi usonet ne kamutyin. Keer anyun karagutietab Kiptaiyat Jesu
ne kirue inendet eng’ usonet ne ya mising’. Tos teptoi ano emet eng’
sobeng’ung’ rani. Kergei ngo nee, ko mat ichamiji koiim kalyeng’ung’!

MAONATET NE KIMWACHIN GE

Maywei kiy ne tese tai eng’ ole ami. Kergei ngo nee ne tese tai eng’
oldab tamirmiriet, ko maywei tetutikab bunyot, che ma yie logoek. Mitei
kalyet eng’ sobenyun, eng’ kainetab Jesu! Amen.

TESETAB SOMANET
Habakuk 3:17-18

CHERSET KESOMAN BUKUIT NE TILIL ENG’ BETUSIEK 365
Somanetab rani: Isaia 45-49

Betutab Aeng’, Arawetab Sisit 19

URERIETAB CHAAMSET
(CHINESE WHISPERS)

Boisionik 17:11

Ak ki miachen bichu kosiir choto bo Tesalonike, amu kitaach
ng’olyot ak kocham mising’, kosiachi sirutik betut age tugul, si
kobiit konai ngo iman tuguchu.

Chinese Whispers ko urerietab chaamset nebo lagok, ne ibuure urerenik
eng’ lainit anan komutyi ge, ak kochaamiji chito agenge kit ne yaache
kochaamiji ingo, ak kotes tai kou noto. Ngoityin kit ne ka kichaame
chito ne letunen, ko mile bik ole ma kochute ge, ak kit ne kagimwa eng’
kanamet. Eng’ emet ne chang’ ortinwek che kiyaptaen logoiywek koityi
bik che terjin, ko nyumnyum kenyor Sirutikab Jehovah, ko ka kichuchu
anan agot kiwis kotien ge ole kenyorunen, anan ko ole kenyorunde!

Kotese tai kowendi barak kanetisiosiekab lembech, ko ye mesiach
logoiywek che inyoru, ko keyatyi ge ng’emisietab bunyot. Sirutioni bo
rani koborwech bik che ki isiachi sirutik BETUSIEK TUGUL, si kobiit
koswa ngo kibo iman tuguk che kimwae Paulo! Chang’ che keere
ko uon boisiet ne ui kesoman Bukuit Ne Tilil, ago leweni ichek koyan
ng’alekab chito age, ama isiachi ichek eng’ sirutikab Jehovah. Lewen
kobunji kamanut somanetab Bukuit Ne Tilil rani!

MAONATET NE KIMWACHIN GE

Kong’eete rani agimitu eng’ naetab Sirutikab Jehovah. Mayani kowisan
kanetisiosiekab lembech anan tuugosiekab oik che mache kong’em
sobenyun. Aberurot kosiir amu eng’ noto! Amen.

TESETAB SOMANET
2 Timoteo 3:16-17

CHERSET KESOMAN BUKUIT NE TILIL ENG’ BETUSIEK 365
Somanetab rani: Isaia 50-54

Betutab Somok, Arawetab Sisit 20

TONONUJINIKAB KRISTO
KOBENDOTEN TILILINDO

2 Korintoek 5:20
Noto anyun ki tononjinik agobo Kristo, ko u ye igoigook Jehovah
eng’ achek; kigoigook agobo Kristo, kele otuiyege ak Jehovah!

Tos ingen kole, ko | lakwetab Jehovah, ko meiboti tamirmirienyin eng’
oring’ung’ kityo, kobaten iiboti atebetab Kipsengwet eng’ ole ibunoti?
Iboru noto kole kiy age tugul ne iyae anan isomanjini, ko meboisien
ng’atutik cheu chebo chi age tugul, kobaten iboisien ng’atutik ak
atebosiekab Kipsengwet! Lelut agenge ne iyaei ne ya mising’ eng
sobeng’ung’, ko igeer ge ak konyekab ng’ony, ne kata ole keerten
Jehovah!

Ye ingen boisieng’ung’ ko | tononjinidetab Kipsengwet, tononjinindetab
Kristo, ko nyolu iwendote ak naetab tililindo. Mitei ole nyolu ketepto.
Inamji barak meting’ung’, itonosi tigigoikug, ak ityech bandang’ung’
komie, itononjini Jehovah! Ma nyolu komi ng’alalet ne ya kutitab
tononjinik, anan ko neregek, sokset anan ko ibetab ge, kobaten nyolu
ko sobet nebo imanit ak tililindo. Ye ki iyan Jehovah eng’ sobeng’ung’,
ko ki kitabanjin inendet imong’une sobetab ng’onyuni. | tononjinindetab
Kipsengwet, Sirutikab Jehovah eng’ banda, wendoten anyun eng’
tililindo betutab rani.

MAONATET NE KIMWACHIN GE

A tononjinindetab Jehovah. Ye keeron bik awendoti, kogeere Kristo
kowendote. Kiy age tugul eng’ ane, koborto inendet! Aiboti Kipsengwet,
ago anyun awendoti eng’ tililindo eng’ kainetab Jesu!

TESETAB SOMANET
1 Petero 2:9

CHERSET KESOMAN BUKUIT NE TILIL ENG’ BETUSIEK 365
Somanetab rani: Isaia 55:1-60:9

Betutab Ang’wan, Arawetab Sisit 21

KOGOITOET KO KONU WALUTIK

2 Korintoek 9:6

Ago amwae ni anyun ale, Inendet ne kolei che ng’ering’ kogesei
agine che ng’ering’; ak inendet ne kolei eng’ aiyebindo kogesei
agine che bo aiyebindo.

Ole bune somanetab rani komuchi konyasin amu, chang’ Kristianik
eng’ ng’ony che imuchi kobwat kasarwek che ki igoito, si kobit konyor
kesisietab rabisiek ago manyor kiy. Kobaten ma u noto! Kogoitoeng’ung’
ko konu walutik, kou ye iyamisi Sirutikab Jehovah. Kewelutiet ne kinyoru
eng’ kanisa rani, ko ng’eete bik koragen kaberuret rabisiek kityo, eng’
kolet ak kogoitoenywal!

Nganda imuchi inyoru kaberuretab rabisiek eng’ kogoitoeng’ung’, inaitoi
ano kole ye ki kione bik eng’ ole iboisien, ko ki agenge kaineng’ung’
eng’ bik che kita kione, anan agot ko kiyache kong’em sobeng’ung’
miondo ne kiityi emeng’ung’? Mwaei Bukuit Ne Tilil eng’ Kalewenaik
21:18 kole, egu kiptengekyot ne kitiage ne bo iman; ago iboru noto
kole eng’ kogoitoeng’ung, ngo mitei kiy ne tetat kong’em chebo
iman, kogeerin Jehovah ak kiptengekinik rani! Eng’ rani inetkei iguiye
komoswek che teerjin, che imuchi koboisien Jehovah kogonin melektab
kogoitoeng’ung’!

MAONATET NE KIMWACHIN GE

A chi ne baibai ye agoitoi! Angen ale ye agochini Jehovah, aganye
melekto ne ma rabisiek kityo, kobaten ageni eng’ komosta age tugul ne
bo sobet, kou mieindab borto, kalyet anan ko olda tugul! Amen.

TESETAB SOMANET
Kalewenaik 21:18

CHERSET KESOMAN BUKUIT NE TILIL ENG’ BETUSIEK 365
Somanetab rani: Isaia 60:10-65:25

Betutab Mut, Arawetab Sisit 22

ENG’ KAINETAB KIPTAIYAT

Kolosaik 3:17
Ak kit age tugul ne oyae, eng’ ng’olyot anan eng’ boisiet, oyai tugul
eng’ kainetab Kiptaiyat Jesu, omwachini Jehovah Kwanda kongoi
eng’ inendet.

Tos ne kiyai Paulo eng’ kagesunetab boisienyin komwa tuguk cheu, ‘ka
agesu labatenyun, ki ayai luget ne mie’, ago kimwae eng’ nyiganatet
kole kia kogees boisienyin? Sirutioni bo rani koborwech komie
kabwatutikyik. Kiyai Paulo tuguk tugul eng’ kainetab Jesu! Nganda u
nito kit ne nyumnyum, ko chang’ Kristianik che ma bendoten imaninito!

Tos imwa eng’ nyiganatet kole, tokyineng’ung’ ye imakyini ge boisiet ne
leel, ko si itoret bounatetab Kristo eng’ rabisiek? Tos imwa iman kole si
imache karit ne leel, ko si imuch iityi tuiyosiek che terjin chebo kanisa?
Tos tuguk ata eng’ sobeng’ung’, che iyae eng’ tokyinet ibaibai Kiptaiyat?
Ibwat anyun kole tos walutik che tiana, che tos inyoru nda ki ibegechini
Jehovah, tuguk tugul eng’ sobeng’ung’. ltaache walutikab kipsengwet
ye iyae tuguk tugul, eng’ kainet ne tinye kimnatet, ne noto ko Kiptaiyat!

MAONATET NE KIMWACHIN GE

Tuguk tugul che ayae, ko eng’ kainetab Kiptaiyat Jesu. Sobenyun tugul
komi kobaibai Jehovah, ago amwachini kongoi amu konon sobet betut
age tugul. Aboisie sobonito atoror inendet, eng’ kainetab Jesu! Amen.

TESETAB SOMANET
Pilipik 2:9-11

CHERSET KESOMAN BUKUIT NE TILIL ENG’ BETUSIEK 365
Somanetab rani: Isaia 66; Jeremia 1:1-2:25

Betutab Lo, Arawetab Sisit 23

MAMITEI KIY NE BETOT,
ANAN KO NE NG’ETAT

Kolosaik 1:13-14

Ne kisoruech kemong’une kimnatetab mesundeito, ak kouutech
kebe bounatetab Werit ne bo chamnyennyi; ne kitinye eng’ inendet
katiagennyo, nyoetab kaat ne bo tengekwogikyok.

Ole o eng’ bikab Jehovah, kolae nyigisindab kachililutik che kiyai ko
tomo koyan ichek Kristo, koek sorunindenywa. Igochin ge ichek biret
nebo tengekwogik che kiyai eng’ keny. Ibwati kole melektab tuguchoto
kiyai eng’ tai, kobo koigeny ago anyun ko lo nito eng’ imanit! Ki kimutun
inyonji bounatetab werinyin ne chamat, komosta ne mamitei kiy ne
betot anan ko ne ng’etat. Itiagat eng’ tetutik, ak sirimokab bunyot!

Kinyo Kristo si kobit komieit tuguk tugul eng’ sobeng’ung’, kiy age tugul
ne ma litit ko ma tinye lewenet age kobaten koyanjin ak kimnatet ne
kiinde Jehovah oring’ung’! Magoi ibut, ki kisichin ibelisie. Manden rani
itinye kaguiyet ne ititayat kole ole ki ibunu ko ma tinye kiy age tugul eng’
ole itokyini ge. Ki kesorun imong’unen mesundeito ne ki imitei eng’ tai,
mwachin Jehovah kongoi eng’ che kigosirto!

MAONATET NE KIMWACHIN GE

Mamitei kiy ne betot, anan ko ng’etat eng’ sobenyun! Ki kimutwan
anyoniji bounatetab Jehovah. Sirimok alak tugul che ta korotyon bunyot,
eng’ kenyini bo ichek che ing’etie sirimok, ko ng’etos eng’ kainetab
Jesu. Amen.

TESETAB SOMANET
2 Korintoek 5:17

CHERSET KESOMAN BUKUIT NE TILIL ENG’ BETUSIEK 365
Somanetab rani: Jeremia 2:26-5:19

Betutab Tisap, Arawetab Sisit 24

BOIBOIOSIEKAB MISRI CHE SIIRTO

Hebranik 11:25-26

Kolewen keyachi ne ya koboto bikab Jehovah, kosiir kobaibaegei
boiboiosiekab tengekto che bo betusiek che matia; koiit tewernatet
ne kiteweri Kristo kole magornatosiek che eechen kosiir konoraik
che bo Misri: amu kiigeni melekto.

Atindeniotab Musa eng’ ng’ony, Kiityin ko kabarunet nebo ole imukto
Kamuktaindet, kobarta kimnatenyin eng’ chito, agobo torornatenyin.
Mitei anyun kit nebo kamanut, ne ma nae bik che chang’ eng’ sobetab
Musa, ne noto ko ye ilewen imete boiboiyet ne siirto nebo ng’ony,
komuchi koboisien Jehovah eng’ kimnatet, isuldaen boisietab bounatet.
Ko tomo komanda Musa eng’ Misri, ko ki chi ne o eng’ kandoinatet, ago
ki chi ne ki tinye tilunet eng’ Misri!

Agot eng’ choto tugul, ko kuuren Bukuit Ne Tilil tuguchoto boiboiyosiekab
ng’ony che siirto. Ibwat kole mogornotosiek che mamitei Jehovah ko
buch! Kiiit Musa tewernatet ne kiteweri Kristo ko mogornotosiek che
eechen kosiir tahabu, yaholom, teksosiek che kororon ak kandoinatetab
Misri. Ko | Kristianindet imete boiboiosiekab ng’ony che siirtoi, ak ilewen
melekto nebo koigeny eng’ Jesu Kristo — noto kobo kamanut mising’.

MAONATET NE KIMWACHIN GE

Boiboiosiekab ng’onyuni, ko ma tokyini ge eng’ sobenyun. Mogornotet
ak togunet, ko ma kiy ye mamitei Jehovah. Ago amaoteni kole kong’eete
nguni, kotokyin ge sobenyun bounatet, eng’ kainetab Jesu! Amen.

TESETAB SOMANET
Romanik 12:2

CHERSET KESOMAN BUKUIT NE TILIL ENG’ BETUSIEK 365
Somanetab rani: Jeremia 5:20-8:22

Betutab Tai, Arawetab Sisit 25

KAS INENDET YE NG’ALALI

Johana 10:4-5

Ak ye kagomaanda inendet chechiget tugul koba sang’, kondoe, ak
kosub kechirek inendet: amu ingen kutinnyi. Ak machamei kosub
toondet, ago mwee: amu manaei kutuswekab toek.

Kamuget agenge ne nyolu itinye ko | lakwetab Jehovah, ko kamuget inai
ak ibesie kole tuuget ainon nebo toondet ago ainon nebo chito ne ki igun
Jehovah eng’ sobeng’ung’. Arorunetab Bukuit Ne Tilil nebo toondet ko
ma chi ne mengen, kobaten noto ko chi ne ma tet Kamuktaindet oguiye
ge! Kabutetab milionisiekab Kristianik che chang’ koyom ng’ony ko
cheng’e kwong’utik konaen tugukab tamirmiriet, ago ne mwae Sirutik
kole boisien Jehovah tuuget ne ki iyogun kokonin maonatet, ama nebo
toondet.

Kenai tuugenyin ko kit ne nyumnyum! Ye itau kasyinet ak Kiptaiyat
eng’ saeng’ung, ak kasartab yamdaet ak inendet, inaami inae komie
tuugenyin. Eng’ yoto anyun ko ma ame kiy, tuuget age tugul ne bo
toondet, amu itinye kamuget inai ak iistoe ge. Inetkei isiach kiy age tugul
ne kimwaun, anan ko ne kimwachin sobeng’ung’, ne ma iyanjindos ak
Sirutikab Jehovah.

MAONATET NE KIMWACHIN GE

Angen komie tuugetab Babanyun. Ma imuchi kowisan ichek che ma
iyookwon Jehovah. Kong’eete rani asiachi ng’olyot age tugul ne
kimwawon, anan kemwachin sobenyun eng’ Sirutikab Jehovah. Amen.

TESETAB SOMANET
Johana 10:27

CHERSET KESOMAN BUKUIT NE TILIL ENG’ BETUSIEK 365
Somanetab rani: Jeremia 9-12

Betutab Aeng’, Arawetab Sisit 26

KIYAEI KOU OLE AMAKTOI

Hebranik 11:3

Kinae eng’ kayanet kele kigiyai ng’onyusiek eng’ ng’olyotab
Jehovah, noto anyun tuguk che kigeerei ko kima kiyae tuguk che
toogu.

Sirutietab rani ko agenge eng’ Sirutik che naatin mising’, eng’ Kristianik
koyom ng’ony, ago anyun ko chang’ che tomo koguiyo kit ne mwaei
Sirutionito. Iboruech kole boisiet ne tai nebo kayanet, ko kochob tuguk
kou ole imaktoi! Ng’olyot ‘keyai’ eng’ Sirutioni, eng’ kutitab Yunanik ko
‘karatizo’, ne eng’ arorunet ko kigees, kechop komie anan keweek kiy
komie, kou kit ne ki u eng’ tail Ko | Kristianindet ne tinye kayanet, itinye
kimnatet ichop komie sobeng’ung’, eng’ kimnatet ne tinye Sirutikab
Jehovah!

Mitei ole nyolu kosopto lakwet age tugul nebo Jehovah, ye isobe sobet
ne teer ak ole makyin Jehovah ichek che isubi inendet, inaam ichop
ng’onyut neng’ung’ kou ole imaktoi! Mat igeer kewelutik che itinye
nguni, ki kegonin kandoinatet ak bounisiet tugul, si kobit iwal ak ichop
komie tuguk tugul che mi ole imitei. Inye ne teeche sobeng’ung’, inaam
anyun ichop sobeng’ung’ kou ole imaktoi!

MAONATET NE KIMWACHIN GE

Kayanet ne ki kiboisien keyai ng’ony, ko mi orinyun. Eng’ kamuganito
imuchi kowal sobenyun, amaoteni walet nebo chokyinet eng’ tuguk
tugul, che ma iyaanjindos ak maget ne mie nebo Jehovah eng’
sobenyun, eng’ kainetab Jesu! Amen.

TESETAB SOMANET
Hebranik 11:1

CHERSET KESOMAN BUKUIT NE TILIL ENG’ BETUSIEK 365
Somanetab rani: Jeremia 13:1-16:9

Betutab Somok, Arawetab Sisit 27

MAMITEI KAGESUNETAB GE
NEBO BOROTENYUN

Pilipik 4:13
Amuchi ayai tuguk tugul eng’ inendet ne igimita.

Ye kiiguiye komie kit ne sirat eng’ Sirutikab Jehovah, ko tengekto keik
chi ne ibutat! Ui mising’ kechoriren ak kibur eng’ atebetab chi age tugul,
ye ingen tetutik che magun Jehovah. Kewelutiet agenge ne rate bik eng’
yametab ge, ama mitei kagiletab ge, ko kecheng’ tuguk che kitisyin
koek amu nee si imi ole imi eng’ sobeng’ung’!

Kemwa tuguk cheu, “nda ki kagonon ne kitupche rabisiek che ayache,
ko tos ma mitei yu ami nguni”, anan ko “nda ki machooran kwonyi
rabisiek, ko tos kita isuldo mung’arenyun”. Nganda eng’ inye kou kit
ne nyolu kitisyi, ko mengen ile kerogen sobeng’ung’ ak atebeng’ung’,
rabisiek che iyache chito age! Kachililutikab bik alak eng’ kebeberta
age tugul, ko ma nyolu koweekyin let eng’ sobetab borotet. Memuchi
iwal ole tepto bik alak, kobaten imuchi iwal ole iteptoi eng’ kwenunywa.
Inendet ne toror ko mitei oring’ung’, | o kosiir chi, anan ko kiy age tugul
ne mache koweekyin let.

Tinye Jehovah tetutik che chang’ agobo sobeng’ung’, mamitei kiy anan
ko chi, ne imuchi koteer boroteng’ung’, ma mitei kagesunetab ge nebo
boroteng’ung’!

MAONATET NE KIMWACHIN GE
A borot matin kalyan! Ma magen kiy yomutik che kiinde bik alak tainyun;
abute choto tugul rani! Torornatet kobo Jehovah. Amen.

TESETAB SOMANET
Tienwogikab Kalosunet 1:3

CHERSET KESOMAN BUKUIT NE TILIL ENG’ BETUSIEK 365
Somanetab rani: Jeremia 16:10-20:18

Betutab Ang’wan, Arawetab Sisit 28

MAGOCHINI CHAMJINET ENG’
OLDA AGE TUGUL

2 Korintoek 2:11
Si manyor Setani kit ne iterterenech: amu ma ki berberen, ago kingen
chobutikyik.

Imuchi konyasin inai kole eng’ Bukuit Ne Tilil, ko ma tinye Setani
kandoinatet age tugul eng’ sobeng’ung’, mamitei agot kitigin! Kimnatet
age tugul ne uon tinye eng’ sobeng’ung’, ko amu kiigochi chamijinet.
Kristianik che chang’ rani ko ma iguitos kole, konyil ata eng’ betut, che
igochin Setani chomijinet eng’ ng’alek che mwaei, ak koyani tuguk che ma
makyin ichek Jehovah.

Eng’ kaborunet ko, konyil ata, che ki ing’at miondo komanda eng’
bortang’ung’, ko tomo inaam icheng’ kerichek? Konyil ata che ki
ing’at mung’areng’ung’ kosulda, ko tomo inaam irirchi bik alak agobo
kewelutiguk? Ogeere ee che kitupche kole, ye itaache setani eng’
kewelutiguk, ko keteer kwong’utik eng’ sobeng’ung’. Ngot ko mawendi
komie kiy eng’ sobeng’ung’, ing’at ak Sirutikab Jehovah eng’ chokyinet.
Mat igochi oindet kasarta komwaun kole ma imugaksei. Ye amin metit, ko
mat ilabatyi kerichek, kobaten mwachin metit Sirutikab Jehovah, ak ites
tai agoi kobet ng’wanindo.

Kanetut agenge nebo kamanut, ne nyolu inai eng’ bandang’ung’ ak Kristo,
ko mat igochi oindet chamijinet eng’ olda age tugul! Inaam nguni.

MAONATET NE KIMWACHIN GE

Mayani agochi oindet chamjinet kobois eng’ sobenyun! Kergei ngo eng’
chametab ge nebo bortanyun, gonyun, mung’arenyun, somanenyun anan
ko olda tugul. Ang’ate ak amwae mieindo eng’ kiy age tugul nenyun, eng’
kainetab Jesu! Amen.

TESETAB SOMANET
1 Petero 5:8-9

CHERSET KESOMAN BUKUIT NE TILIL ENG’ BETUSIEK 365
Somanetab rani: Jeremia 21-24

Betutab Mut, Arawetab Sisit 29

MIEINDAB JEHOVAH KO TESE
KAMUGET

Jakobo 4:6
Ago konu mieindo ne tesat. Len anyun, Kirindoi Jehovah che
meniotin, ak kogochin mieindo che iming’inegei.

Mamitei Sirutiet eng’ Bukuit Ne Tilil, ne iyanjidos ak kabwatet kole
kimuchi ketesak eng’ kailet! Kobaten mwaei Sirutik komie kole kimuchi
ketesun mieindo! Keer kou ni kole, tinye hoteli kiboitinik ak tuguk che
yame, kobai bik 200 eng’ betut age tugul. Tese tai mung’aret komie
amu tinye tuguk che yamatin. Nda anyun eng’ betut agenge, konaam
konyor chang’indab bik 1000 eng’ kila betu? Ngot ko mates chigeet,
anan kotes kiboitinik, anan kotes tuguk che kiboisien, kobuti anyun
mung’aret. Ole mi kaimutiet ko ma chang’indab bik, kobaten rarunetab
kamuget kebai bichoto.

Kou noto agine ko chang’ Kristianik che teebe ketesyi kaberuret,
kergei ngo rabisiek, boisiet, chamanet ama tinye ichek kamuget koriib
choto. Mieindo koboisie kotese kamuget. Kou ye yaache kotesak hoteli
si kobiit kobai bik che chang’, ko mache ak achek ketesagen eng’
mieindab Kamuktaindet, si kobiit ketaach kaberuret ne tesat! Mwawech
Sirutik kole ki kogochi Kristo mieindo Kristianindet age tugul, kobaten
ma nyolu ing’etu eng’ yoto, tesagen eng’ mieindo. Inyoru nito ye igimitu
eng’ Sirutik. (2 Petero 3:18) ko mwawech kenerien eng’ mieindo. Tokyin
ge anyun Sirutik ak igeer mieindab Jehovah kotesun kamuget!

MAONATET NE KIMWACHIN GE

Tesoksei kamugenyun eng’ mieindab Jehovah! A borot eng’ tuguk tugul
che ayaei. Eng’ mieindo ko achobot eng’ sobet ne kararan. Mabutii eng’
kainetab Jesu! Amen.

TESETAB SOMANET
Epesoek 4:7

CHERSET KESOMAN BUKUIT NE TILIL ENG’ BETUSIEK 365
Somanetab rani: Jeremia 25-27

Betutab Lo, Arawetab Sisit 30

ILAAL TAMIRMIRIENG’UNG

Romanik 8:26

AKk toreti ko u noto agine Tamirmiriet nyalulennyo: amu magingen
kesa ko ye nyolu; ago saiywech Tamirmiriet inendet eng’ tigenoik
che magimuchi kemwa.

Bortang’ung’ ne itinye ko ma inye nebo iman, boisie kityo kou
meng’oteng’ung’ eng’ ng’ony. | tamirmiriet ago ma keere chi, chichoto
mi orit kobaten Kamuktaindet! Oret agenge ne king’eeten tamirmiriet,
ko eng’ kimnatetab kutuswek alak! Kristianik che chang’ kou bik che
ilaalii karit ak kometo, ak konaam koba; tos wo ui karinoto? Walutiet ko
achicha! Agot ye ilaali Karit ametyekyini mwanik inaami ibore beterit.
Kou noto agine eng’ kalaletab tamirmiriet, ko ma kesa agenge kityo,
ak keweekyi ge atebeng’ung’ nebo kila. Nyolu ites tai agoi konaamak
ak kotesak!

Ye ilaali tamirmirieng’ung’, ko ketau atebet ne igochin tamirmirieng’ung
koboi bortang’ung. Inae kole inaamat ak koboisie komie
tamirmirieng’ung’, ye inaam igeer kou ole keerto Jehovah. Igeere bik alak
eng’ konyekab chamnyet, ago ma tonondos sirimok kobaten ng’etos ye
chutyi chamnyet. Kong’eete rani ilewen ichop kasarta, ne ing’alali eng’
kutuswek alak—kasarwek cheu choto che ilaale tamirmiriet!

MAONATET NE KIMWACHIN GE

Bortanyun ko meng’otetab ane nebo iman. A tamirmiriet ne boisie eng’
chamnyet. Ye ang’alali eng’ kutuswek alak nguni, alaali tamirmirienyun,
ago eng’ noto awale emenyun komieit eng’ kainetab Jesu! Amen.

TESETAB SOMANET
Luka 18:1

CHERSET KESOMAN BUKUIT NE TILIL ENG’ BETUSIEK 365
Somanetab rani: Jeremia 28:1-31:20

Betutab Tisap, Arawetab Sisit 31

TEER SOBENYUN

1 Johana 5:13
Kaasirwak tuguchu, si kobiit onai ole otinye sobondab koigeny,
okwek che oyani kainetab Weritab Jehovah.

Tos ma ya mising’ kenai kole, chang’ Kristianik che tomo kineet kole,
tinye ichek sobondab koigeny ko imanit ne kiboiboenjin? Chang’ che
kisopcho sobenywa tugul, ko ma ingen kole nito ko ng’alaletab iman
kobun Jehovah koityi lagokyik, ago eng’ ichek che kigas noto koyani
ichek kole boisie kityo ye kame chito. Tos amu nee si konyalil chito
eng’ kansa, amu nee si komeiyo ichek eng’ mionwogik che mi borto?
Iboruech Sirutietab rani kole, kiigochi Jehovah ichek che iyani inendet
sobet ne teer, sobondab koigeny! Sobet ne itinye ko teer mising’, eng’
ichek che ta komi eng’ bounatetab mesundeito.

Mwawech Bukuit Ne Tilil kole, ye mi oring’ung’ tamirmiriet ne kiing’eet
Jesu komong’une meet, kogochin borwekwok che begu sobet! |
chito ne leel eng’ Kristo. Mat ichomiji keng’alin, iyan kole tuguk cheu
mianwogik, anan ko kaimutikab borto, ko tuguk che kibune eng’ sobet.
Teer sobeng’ung’!

MAONATET NE KIMWACHIN GE

Sobet ne atinye ko teer ak chebo ichek che mi ng’ony! Ma tinye kiy age
tugul miondo eng’ ane! Kasarta ne ki ayan Jesu, koek Kiptaiyandenyun
ak Sorunindenyun, ko ki anyoru sobet ne teer. Awendoti eng’ imaninoto
nguni! Amen.

TESETAB SOMANET
Romanik 8:11

CHERSET KESOMAN BUKUIT NE TILIL ENG’ BETUSIEK 365
Somanetab rani: Jeremia 31:21-33:26

Betutab Tai, Arawetab Sogol 1

SHHH!

Amdoindet 5:2

Amat kosartae kuting’ung’, ak amat kosartae muguleldang’ung’
komwa kiy age tugul eng’ taitab Kamuktaindet; amu mi
Kamuktaindet kipsengwet, ak imi ng’ony: ingong’ering’itu anyun
ng’aleguk.

Mi mwaet kole; “siset ko ma kimuchi kemwaitae kiy ne ya.” Eng’
taitab torornatet ko nyolu keboos ng’alek kotutiginitu, ak koek che
tinye tokyinetab ge. Laitorinik ak bik che mi eng’ kandoinatet, kondo
kamanut ng’alek che ng’ering, amu ng’olyot age tugul ko tinye kimnatet.
Eng’ oldab tamirmirik agine kou noto. Ng’alek che chang’ kochuchue
kimnatetab tamirmiriet. Mwawech Bukuit Ne Tilil kole eng’ chang’indab
ng’alek, ko mabete bistoet. Bikab torornatet ko yaei tuguk che eechen,
ak ng’alek che tutigin, amu iguitos kole kimnatet kigoito eng’ ng’alek. Ye
imache ing’etu eng’ kandoinatet, ko nyolu ing’alal tuguk che nyolu kityo,
ak kobo kamanut eng’ che kase, agot eng’ inye.

Eng’ rani iriib ng’aleguk kou konoraik. Ing’etii sirimdab ng’alek che ma
bo kiy. Mat ing’alal kityo anan agot iwolu eng’ tiiyosiek. Ye imitei saet
anan icheng’e walutikab kewelutik, ing’alal eng’ tokyinetab ge, iyani kole
ng’alek ko terenik chebo kimnatetab kipsengwet. Ibwaat komie ko tomo
ing’alal, ak igeer kole ng’aleguk ko tinye kayanet. Inetkei iboos ng’alek,
ingen ile siset ko tinye kimnatet kosiir bolet.

MAONATET NE KIMWACHIN GE

Amwae ak ang’ate ale ng’alekyuk ko chigilotin, ago tinye tokyinetab
ge, ak tietab kandoinatet kobun kipsengwet. Ng’alalenyun kotiache
kimnatet, yate kurgotik, ago konu katiaget. Mayani abet kimnatet eng’
ng’alalet ne ma bo kiy. Ng’alekyuk ko litit, ago konu kasuldaet. Amen.

TESETAB SOMANET
Kalewenaik 10:19

CHERSET KESOMAN BUKUIT NE TILIL ENG’ BETUSIEK 365
Somanetab rani: Jeremia 34-36

Betutab Aeng’, Arawetab Sogol 2

ING’ETII SIRIMOKAB ABUSNATET

Mariko 7:13
. oyae ng’olyotab Jehovah koek buch eng’ biteeng’wong’, ne
kiong’at: ak oyae tuguk alak che chang’ che u choto.

Ki kesichin eng’ Ng’olyotab Jehovah ne ma ng’emaksei, Ng’olyot ne
igesunot ge (1 Petero 1:23). Menye oring’ung’ tamirmirietab etunatet,
ago ki kiyain eng’ itondo ne igesunot ge nebo Kamuktaindet ne ma
tinye kagesunet. Ago anyun ko yoome abusnatet kong’em imaninoto,
ak koyai Ng’olyot ne kiinde Jehovah oring’ung’ koek buch. Abusnatet
ko bare tuguk mutyo, igesu kamuget ak koyai bik koyan tuguk che mi
ng’ony. Biteetab keny, yametab ge, ak kabwatet ne ming’in, kochuchue
kimnatetab Kamuktaindet eng’ oring’ung’. Ye itaache abusnatet, ko
keesie etunatet ne kimeteun Kristo koboch siget!

Esien che king’etu eng’ kwenet! Keer abusnatet ko sirimdo, ne mache
koratyin lakwanditab tuguk che mi ng’ony. Tuguk tugul che tiinyin,
ng’aleguk, magutiguk, ak kabwatutiguk, ko kigiyai kogonin etunatet.
Itinye kabwatutikab Kristo, ago ng’atin Sirutik itokyi ge tuguk che tinye
kalosunet (Pilipik 4:8). Kanapten ge iwe barak. Ng’alal, ibwat, ak iboisie
eng’ etunatetab yaindeng’ung’!

MAONATET NE KIMWACHIN GE

Ang’ate ak amwae ale, ma kiname ge ak abusnatet! Esio tamirmirietab
etunatet eng’ orinyun kichuchu. Amandaen kaimutik tugul, ak awendote
eng’ kagesunet tugul, nebo atebetab Jehovah! Amen.

TESETAB SOMANET
Pilipik 4:8

CHERSET KESOMAN BUKUIT NE TILIL ENG’ BETUSIEK 365
Somanetab rani: Jeremia 37:1-41:10

Betutab Somok, Arawetab Sogol 3

Ul BARAK AK ITAACH LAITORINIK!

Isaia 60:3
Ak kobwanji bororiosiek lapkeiyeng’ung’, ak kobwaniji laitorinik
kaluunetab choruneng’ung’.

Kabegechinetab ge ko siire kagiletab ge; notoo ko ng’omnatet ne mi
barak, tokyinetab ge nebo etuantet eng’ boisiet. Mwaei Sirutik kole
laitorinik, bik che eechen ak kandoik kobwanjin kaluuneng’ung’. Ko
tomo koyaak noto ko nyolu ing’eet! Ng’etyeng’ung’ kochuute torornatet.
Ichek che choriren, che matokyin ge kiy ak che itisyin tuguk alak
kabutenywan, ko ng’etu eng’ uronok, kobaten tonondos ichek che tinye
kabegechinetab ge eng’ lapkeiyetab boroinwek.

Nito ko kenyit ne nyolu ing’eet! Mat iyanji konamjin ng’ony sirimokab
nyogornatet, chorirnotet anan ko kabwatutik aeng’. Inetkei tuguk che
terchin, igimit tuguk che ingen, teech mung’areng’ung’ eng’ etunatet.
Ngo yache inetkei Kiy, inetke. Ngo yache iwal ole iboisiotoi, iwal. Kiy age
tugul ne yache iyai sing’eet, iyail Kanyin anyun komosto age, ago eng’
noto ko nyone ak chamet, ak taagetab laitorinik!

MAONATET NE KIMWACHIN GE

Ang’ate ak amwae ale awendi barak asiir kaimutik tugul! Bwanjin laitorinik
ng’eetenyun. Aboisiei eng’ ng’omnatet ne mi barak, kabegechinetab ge,
ak etunatet ago isulda mung’arosiekyuk kosiirl Eng’ kainetab Jesu ko
bwanjin oliik mung’arenyun, kocheng’ei ng’omnatet, toretet ak tuguk
che aaldoi! Amen.

TESETAB SOMANET
Kalewenaik 22:29

CHERSET KESOMAN BUKUIT NE TILIL ENG’ BETUSIEK 365
Somanetab rani: Jeremia 41:11-45:5

Betutab Ang’wan, Arawetab Sogol 4

TOKYIN KIMNATENG’UNG
OLE IMACHE

1 Korintoek 14:4
Inendet ne ng’alali eng’ kutit koteechegei inegei; ago inendet ne
amdoi koteechei kaniset.

Sitimet kobune wainik, si kobit kobois eng’ gorik ak, mung’arosiekab
bik. Kobaten ye kimache kobois sitimanato, ko nyolu ketokyi ole
kimakyin, ago mache wainik, ak tuguk che kimisen si kobiit kobois eng’
ole kimakyin. Imuchi ko tinye sitimet got, kobaten ye tomo ilaal, ko ma
konu lapkeiyet taisiek. Mitei kimnatet kobaten yache ketokyi ole nyolu,
si kobiit kobois.

Ko u noto agine, ye isae eng’ kutuswek. Saetab kutuswek ko konu
kimnatet ne o eng’ tamirmiriet, kobaten nyolu itokyi kimnatanato, ole
imache si kobit kobois. Mwaei Bukuit Ne Tilil kole “ingoik muguleldanyun
agenge”, ne noto ko konyor tokyinetab ge. Mwaei arorunet age kole,
“konon kabwatutik che mabesiotin”. Imuchi koloit meting’ung’ ye isae,
kobwati tuguk che nyolu iyai, anan kobwati ng’alalet ak bik alak, anan
ko kaimutik alak. Kobaten kou ye iyapto wainik sitimet kwo ole kimache,
ko nyolu itokyi kabwatutiguk kit ne isaachini. Keer kimnatet kochute
bortang’ung’, koibu kosobet na imakyini ge. Ngo mitei kiy ne imache
kosulda, igeer kaimutik koisto ge. Ngo oliikab mung’areng’ung’, igeer
ichek komine lainit. Mat itau kimnatet kityo, kobaten tokyin kwo ole
imache!

MAONATET NE KIMWACHIN GE

Ang’ate ak amwae ale, kasarta age tugul ye asaei eng’ kutuswek, kobitu
kimnatet ak koityi sirimdo age tugul! Tokyinot ge kabwatutikyuk, ago
mamitei kimnatet ne kibeeti! Atokyini kimnatet nebo kwong’et, kaimutik
tugul eng’ kainet ne toror nebo Jesu! Amen.

TESETAB SOMANET
Tienwogikab Kalosunet 86:11

CHERSET KESOMAN BUKUIT NE TILIL ENG’ BETUSIEK 365
Somanetab rani: Jeremia 46-48

Betutab Mut, Arawetab Sogol 5

TAAGETAB JEHOVAH

2 Petero 3:9

Maigaegei Kiptaiyat eng’ arorutiennyi, ko u ye iiti alak kagaetab
ge; ago muitoi agobo okwek, mamachei kolus chi age tugul, ago
machei kobwaniji tugul sigunet.

Otwognatet ne ya mising’ ne imuchi koityi chi, ko betet ne mamitei
sorunet. Tengekto ko namjin bik otwognatet, ak koeten ichek imanit, ak
koratyi ichek ng’emisiet. Ago kit ne makyin ge Jehovah mising’ inyoru
ko katiaget, iegu agenge eng’ lagokyik, ak otebi tuwai koigeny. Mwaei
Bukuit Ne Tilil kole, “iboruech achek Jehovah chamnyennyi, amu ye kita
ko ki kiptengeginik, kome Kristo agobo achek” (Romanik 5:8). Iboru nito
kole tuguk tugul che imakyini ge, otebi komie ak Jehova ko kigosulda.
Kit ne ng’etunot ko iyan!

Mat ichamji kiy koetenen iyai lewenet nebo kamanut mising’ eng’
sobeng’ung’. Mat iyan ing’etu eng’ otwognatet! Yatat kurgetab sorunet,
ago kuurin Jesu. Sa saani eng’ kayanet:

MAONATET NE KIMWACHIN GE

Ee Kiptaiyat Jehovah, anyonjin eng’ kainetab Jesu Kristo. Ayani eng’
muguleldanyun tugul Jesu Kristo, Weritab Kamuktaindet ne sobe. Ayani
ale kime agobo ane, ak kong’eet inendet Jehovah komong’une meet.
Ayani ale sobe rani, ago mache ketebi tuwai eng’ Kipsengwet. Ang’anye
eng’ kutinyun ale Jesu Kristo, ko Kiptaiyatab sobenyun kong’eete rani.
Kongoi Kiptaiyat amu kiisoru sobondanyun! A lakwetab Jehovah nguni.
Haleluya!

TESETAB SOMANET
Johana 3:16-17

CHERSET KESOMAN BUKUIT NE TILIL ENG’ BETUSIEK 365
Somanetab rani: Jeremia 49:1-51:10

Betutab Lo, Arawetab Sogol 6

AGOT BESIO

Johana 8:36
Ngotiachak anyun Werit, ko otiagotin iman.

Mwaet kole “agot besio!” ko tinye kamanut eng’ ole kibun Yahudik. Ye
kin konyor ichek baretab bikwak che chang’, ko kimwa Yahudik kole,
kanyalilet ak ng’emisiet neu noto, ko ma koyani ichek koyaak agot
besio. Ki ma ko mwaet kityo kobaten kiiyostos ichek, tilet ne bo koigeny
konyor katiaget. Nyolu anyun koek nito mwaenyon ye ng’etos sirimok
eng’ sobonwekyok.

Eng’ kenyini bo che ing’etie sirimok, ko chang’ che kinyor katiaget,
katiaget komong’une mianwogik, kewelutigab rabisiek, chamnyosiek
che yaachen, nyogornatet ak kanyalilet. Katiaget ko ma kit ne yaaksei
kityo, katiaget ko atebetab kabwatutik. Nyolu imwa kole; ma atebie
eng’ rorunet agot besio! Ma koime bortanyun mianwogik agot besio!
Ma koraton nyogornatet ak kabut agot besio! Nam kobunjin sirutiet ne
mwaei kole, “ma kobitu nyalilda nebo aeng.” (Nahum 1:9). Mata iyan
kogeny iratage ak kanyalilet age tugul. Ng’etyotin sirimoguk. Ago amu
itiagat nguni, ing’etu ko itiagat!

MAONATET NE KIMWACHIN GE

Ang’ate ak amwae kailetab “AGOT BESIO” eng’ sobenyun! Ma koraton
agot besio nyogornatet, mianwogik, rorunet anan ko chamnyosiek
che yaachen. Ng’etyotin sirimok eng’ sobenyun, ago ma weekyini ge
otwognatet. Ma bitu nyalilda nebo aeng’ eng’ sobenyun! Awendoti eng’
katiage tugul, amu ine ne itiachi Werit, kotiagat iman! Amen.

TESETAB SOMANET
Galatiek 5:1

CHERSET KESOMAN BUKUIT NE TILIL ENG’ BETUSIEK 365
Somanetab rani: Jeremia 51:11-52:34

Betutab Tisap, Arawetab Sogol 7

INDOCHIN SOBENG’UNG’ ENG’
NG’ALEK

Jakobo 3:4

Ogeer melisiek agichek, nganda eechen mising’, ak koonati usonaik
che kimen, keweege baoiyot ne ming’in ne kindochine, kwo ole
makyin ne kweriei.

Melit ne o matin ko tinye kimnatet ne tiana, koonati usonaik che
kimen, kobaten kiwegen baoiyot ne ming’in. Baoiyonoto, ne tilu ngo
ite melit ole kimache koit, anan komanda eng’ ole kimoche kobun.
Ng’elyeptang’ung kou baoiyonoto! Iboisien kondoun eng’ ole ibunoti
eng’ sobeng’ung. Ng’aleguk ko tete ole itokyini ge. Kou ye kitoi Jehovah
ng’ony eng’ Ng’alekyik, ko ye iboisien ng’aleguk eng’ kayanet, ko tinye
kimnatet kowal sobeng’ung’.

Ye imache kabelisiet, ing’at ak imwa. Ye imache kosobet, ing’any eng’
kuting’ung’. Ye imache kiy age tugul, iguur eng’ kuting’ung’. Ng’aleguk
ko ma bo tangoi; kobaten tinye kimnatet eng’ tamirmiriet, kogetin eng’
boisieng’ung’. Mat iyan ing’alal nyogornatet, rorunet anan ko kabutet.
Ne kata iyae kou noto indochi kewelutiguk, ye oyanjindosi ak Sirutikab
Jehovah. Noto anyun ko ole iteektoi sobet ne mamitei sirimok, ak isop
kou ole imaktoi eng’ kayanet!

MAONATET NE KIMWACHIN GE

Ang’ate ak amwae ale, ng’elyeptanyun ko tinye kimnatet kondochi
sobenyun, koityi kabelisiet! Ang’anye kosobet, borotet ak kasuldaet
eng’ ole abune. Mamitei usonet age tugul ne iwison eng’ orenyun, amu
iyanjindos ng’alekyuk ak Sirutikab Jehovah. Iberurot ole atokyini ge, ago
nyitat chametab Kipsengwet! Amen.

TESETAB SOMANET
Hebranik 11:3

CHERSET KESOMAN BUKUIT NE TILIL ENG’ BETUSIEK 365
Somanetab rani: Rirekab Jeremia 1:1-3:51

Betutab Tai, Arawetab Sogol 8

MESTET NEBO EUT NE MA ITIAGAT

2 Korintoek 9:6

Ago amwae ni anyun ale, Inendet ne kolei che ng’ering’ kogesei
agine che ng’ering’; ak inendet ne kolei eng’ aiyebindo kogesei
agine che bo aiyebindo.

Kiplogotinik eng’ kebeberwek alak chebo ng’ony chebo ng’ony, ko
boisien oret ne nyumnyum konam mososiek. Indo tuguk che kiome
oritab kit ne tinye konda, ne yame kochut eutab moset kityo. Ye nam
moset omitwogik, koetu eunyin amu mumutat, ago eng’ yoto koesio
komong’. Katiaget ko lewenet kityo kichunda kiy, kobaten esio moset
kochunda omitwogichoto, ak kong’et koratat, amu mamache kochunda
kit ne mi eunyin. Chang’ Kristianik che soptos kou noto, koname mising’
tuguk che tinye, ama mache kochunda.

Mwaei Sirutikab Jehovah komie kole, itiagat eutab Kamuktaindet
koberurech (Tienwogikab Kalosunet 145:16). Amu ki kiyaech eng’
itondanyin, ko nyolu eng’ achek kitiach eunekyok. Katiagetab eunek ko
konu chang’indo. Ye kitese tai kigoitoi, ketese tai kenyoru boroindo, ne
konunech Jehovah. Istoen ge mestetab ng’ogisto! lyan kole ye igoitoi
buch, oyanjindosi ak rang’unet ne bunu kipsengwet, ak kotiachin eng’
bananda, ak inyoru kaberuret ne ma iitoksei.

MAONATET NE KIMWACHIN GE

Ang’ate ak amwae ale, a chi ne igoito eng’ boiboindo, ago itiagatin
eunekyuk kogoito, ak kotaach! Atiagat eng’ mestetab ng’ogisto, ago
atononi eng’ chang’indo nebo kwong’et. Ye agole eng’ chang’indo,
agese eng’ chang’indo, ago nyitat sobenyun kaberuretab Jehovah!

TESETAB SOMANET
Kalewenaik 11:24-25

CHERSET KESOMAN BUKUIT NE TILIL ENG’ BETUSIEK 365
Somanetab rani: Rirekab Jeremia 3:52-5:22; Esekiel 1-2

www.goodnewsdailydevotional.com

ODHIT TS 72



Betutab Aeng’, Arawetab Sogol 9

TESE TAI SOBETAB ORIT
ENG’ KRISTO

2 Korintoek 5:21
Inendet ne kima kongen tengek, ko kiyai inendet koek tengek amu
achek; si kobiit keegu imanda ne bo Jehovah eng’ inendet.

Ye ki agas komie tuugetab Kamuktaindet eng’ kenyit ne kigosirto
kole, kigechut orit komie eng’ bandanyon ak Kristo, ko mata akany
ng’ang’utiet age. Memuchi ichut orit komie eng’ bandang’ung’ ak Kristo,
yeityo inaam iweech let. Ye itese tai ichute orit komie eng’ inendet, itese
tai inae kole imakyini ge inendet mising’. Ye megonyiti Jehovah, ko
magoi iguiye kole nee tililindo. Magoi koityin tililindab Kristo ak kobois
eng’ sobeng’ung’, agoi inaite kaiyweisiet ne kiywei Jehovah.

Ye itinye maget inyorchi ge chametab Jehovah, kwong’utik, ak
kaborunoik, ichoboge ichut orit komie eng’ saeng’ung’, somanetab
Sirutik, ak yamdaeng’ung’ ak Jehovah. Eng’ kenyini bo che ing’etie
sirimok, komuchi inyoru koimutik, kobaten meutye icheng’ inendet ne
igoito tuguk tugul, ne noto ko Jesu Kristo! Ingoeet magetab inendet eng’
oring’ung’, kosiir magetab tugukab ng’ony, ago isobe eng’ chamnyet ak
torornatenyin ne tesoksei.

MAONATET NE KIMWACHIN GE

Ki kiguron among’une mesundeito, aik kecheiyat nebo ng’onyuni.
Asobe sobet ne itabanat kobo Jehovah, ago ma ibe eng’ tangoi mitunet
anan ko tugukab Jehovah. Ageesyinot ge Jesu! Amen.

TESETAB SOMANET
1 Petero 2:24

CHERSET KESOMAN BUKUIT NE TILIL ENG’ BETUSIEK 365
Somanetab rani: Esekiel 3-8

Betutab Somok, Arawetab Sogol 10

KAGOCHINET NE KIESIO

Taunet 4:5
Ago ma cham Kaen ak kagochinennyi. Ak kinerech Kaen mising’,
ak kisiriny togennyi.

Ng’olyot ‘chamet’ ne kigiboisien eng’ sirutioni, eng’ Hebranik ko ng’olyot
‘sha’ah’, ne eng’ arorunet ko kegeer, ole kigerto kit anan ko ole kiipto
kiy. Mwawech Sirutiet kole ma cham Jehovah kagochinetab Kaen. Eng’
ng’alek alak ko kiesio. Nito anyun ko kanetutiet eng’ Kristianik tugul. Ma
kagochinoik tugul, che iyani Jehovah.

Kagochinetab Kaen ko kiiboru kamanutietab Jehovah eng’ inendet. Ole
iteegistoi Yaindeng’ung’ ko togu eng’ kagochinoiguk. Chang’ Kristianik
che igoito kagochinoik, ye kase komi komie, anan agot kogochi
Jehovah katuganik. Ak kogeere ichek ko uon, makyin ge mising’
Jehovah kagochinoikwak. Nito anyun ko lelut! Kagochinoiguk koboru
muguleldang’ung’, iboru pichaitab kayaneng’ung’, ago iboru tianindab
teegistang’ung’ eng’ inendet. Igoiten anyun eng’ tokyinetab ge. Yai
eng’ teegisto, boiboiyet ak kayanet, eng’ bortang’ung’ tugul. Nito ko
kenying’ung’ ne ing’etie sirimok. Igochin kagochinoiguk kou chito ne
ingen kole kagoit katiaget!

MAONATET NE KIMWACHIN GE

A chi ne igoito komie eng’ bounatetab Jehovah. Kagochinoikyuk ko yae
kipsengwet koboisiewon eng’ chokyinet. Ma weeksei let! Ye atese tai
agoitoi angen ale nyile Jehova keswekyuk ak koweekwon konyil bogol.
Haleluya!

TESETAB SOMANET
1 Johana 3:12

CHERSET KESOMAN BUKUIT NE TILIL ENG’ BETUSIEK 365
Somanetab rani: Esekiel 9-12

Betutab Ang’wan, Arawetab Sogol 11

BONISIET ENG’ TAITAB BIK

Komong’u 7:12
Kiwirji ng’ony chi age tugul siarinnyi, ak kiwalogis koek erenok: ago
kilugui siaritab Aron sairisiekwak.

Eng’ kenyisiek che kigosirto ye ki kimengechen, ko kikiguur chi ne
ng’orse konyo sugul, si kobiit kobaibai bik. Kiiyumak anyun bik eng’
got agenge neo, si kobiit kogeer tuguk che yaei. Kiguur anyun chichoto
chepkamenyun, ak koyai inendet kononon eng’ koristo, ne matieche
ng’ony kelyekyik. Kiibor agot chichoto kole mamitei ratutik alak tugul,
che kiname ne kitupche.

Ye kin kogees ge kaborunoichoto keteebe ne kitupche, kit ne kites
tai. Kimwa anyun kole ki ratatin eunekyik, ak sirimok che ma kimuchi
kegeer ak konyek, ak koyai inendet kotook ko uon kitononi eng’ koristo!
Kiboisien anyun chichoto bo ng’orset kimnatosiekab oik, kong’aal bik
kole imuchi koyai chito kotonon eng’ koris, ne ma matieche ng’ony.

Nai kole boisionikab oik, komuchi kosuldaen tuguk che yaachen ye
igoochi kasarta. Kobaten ang’ate ale sirimdo age tugul, ne ma togu eng’
konyek, ne rate rabisieguk ak bandang’ung’ nebo tai, ko ng’ete nguni
eng’ mat. Nito ko kenyit ne ing’etie sirimok, mitei yu rabisieguk nguni!
Inaam iib!

MAONATET NE KIMWACHIN GE

Ang’etie sirimok ak abute kiwatosiek! Mamitei kawiset age tugul nebo
oik, ne imuchi koboi sobenyun anan ko gonyun. Atiagat iman eng’ kainet
ne toror nebo Jesu! Amen.

TESETAB SOMANET
Boisionikab Che Kiyoktoi 13:8-10

CHERSET KESOMAN BUKUIT NE TILIL ENG’ BETUSIEK 365
Somanetab rani: Esekiel 13:1-16:43

Betutab Mut, Arawetab Sogol 12

IMANITAB BETUTAB LET

Matayo 24:31

Ak koyokto malaikaisiekyik ak cheet ne o ne bo iriaget, ak koyum
lewenikyik kobunu usonaik ang’wan, koboch tabandab kipsengwet
agoi tabanda age.

Nyumnyum keutie kole kisoptosi eng’ betusiekab let, kagesunetab
kagesunet. Ng’olyotab Yunanik ‘eschatos’ ne noto kenyorune ng’olyot
‘eschatology’, ne eng’ arorunet ko kanetetab ge nebo betusiekab
let, ko mwawech kole negit kagesunetab ng’ony! Agot Kristianik che
iyani Sirutik ak kong’alali eng’ kutuswek, ko mamitei komie ye kinaam
keng’alale nito. Eng’ orinywan ko kase ta teswech Kiptaiyat kasarta!
Mache kotunis, kosich lagok, kobendat, ak kosuldaen magutikwak.
Ibwat anyun kole kiyaak kou noto, eng’ betusiekab Noah. Kiamisie bik
ak koeise, ak kotunisie, agoi koit maranet!

Ma kany Jehovah. Ye kin koit kasarta ne kitetat, kogeerak melit ak konyo
maranet ne ki igees ng’ony. Kou noto agine ko nyone kagesunetab
ng’ony, kou chorindet nebo kemout. Kobaten eng’ Kristianik ko ma
nyasutiet nito. Ma kimi eng’ mesundeito! Nyolu kichobotin kasarwek
tugul, keripsei ak keganye Laitoriat ne nyone ko negit.

MAONATET NE KIMWACHIN GE

A chobot eng’ kagesunetab ng’ony! Weegetab ge nebo Kiptaiyandenyun,
ko betutab boiboiyet eng’ ane. Andoitoi eng’ banda, eng’ kainetab Jesu!
Amen.

TESETAB SOMANET
Ng’ang’utiet 11:15

Somanetab rani: Esekiel 16:44-20:17

Betutab Lo, Arawetab Sogol 13

OLDAB ALDAISIET

Boisionikab Che Kiyoktoi 16:19

Ago kingogeer kiptainikyik kole kagobet kamang’unetab
keljinenywa, konam Paulo ak Sila, ak kochuut koba taitab bounik
eng’ oldab aldaisiet.

Atindeniotab Paulo ak Silas, ko agenge nebo tyemutik ak kabelisiet,
nyiganatet eng’ kwenutab kewelutik. Ki kirat ichek ago ne kata kimuti
koba kapkiruok, ko kigimut ichek koba oldab aldaisiet! Ki ma ole
kiruokyinen bik yoto anyun, ki ole kiyaen mung’aret. Tos iborun ne
noto? Yome koalda sobonwek oindet! Boisietab bunyot ko konde bik
ole kialdoisien, si kobiit kewalen tugukab oik.

Kobaten ma inye! Mat iegu ne ma ingen boisionikyik. Itinye kimnatetab
kiruogik, ibou tetutik alak tugul chebo setani ak oikyik. Inaam anyun
ibou boisiet ak tetutik alak tugul che bo oik, che yome koalda
kalyeng’ung’, mieindab borto, anan ko borotet, yeityo kogonin kabutet.
Ng’at eng’ nyiganatet kole, me igu agenge eng’ che kialdo! Boisien
kandoinateng’ung’ ibou mionon ma chame koisto ge, tamirmirietab
neregek ne mache kobut gong’ung’, ak kiy age tugul ne ma inakto eng’
sobeng’ung’. Nito ko kenyit ne ing’etie sirimok, mat iyan kialden eng’
ole aldoisien oindet!

MAONATET NE KIMWACHIN GE

Ma igu kit ne kiwalen tugukab oik! Atinye kimnatet kobun kipsengwet,
ago awendoti eng’ kabelisiet. Ma igu agenge eng’ che isuldaen bunyot
tetutikyik, eng’ kenyini ak koigeny! llosun Kiptaiyat! Amen.

TESETAB SOMANET
Boisionikab Che Kiyoktoi 25:7

CHERSET KESOMAN BUKUIT NE TILIL ENG’ BETUSIEK 365
Somanetab rani: Esekiel 20:18-22:12

Betutab Tisap, Arawetab Sogol 14

ITIAGAT

Mariko 5:4

Amu kiga kerate inendet mugurek ak sirimwek konyil che chang’,
ak king’etyei sirimwek ak kotonaton mugurek: ak kima komi chi ne
kiimuchi koboi inendet.

Chito ne kitinye tamirmirik che yaach eng’ sirutioni, ko karate inendet
murenik che kimen, koyome koboi inendet, ago ki ing’etie choto tugul!
Mamitei kimnatetab chi, ne kiimuchi koboi inendet, amu kimi kimnatetab
tamirmiriet ne kibou, ak kogetoti inendet. Ma iguiyo ichek che kimi oloto
kole ki ma yaitietab kabwatutik, anan ko borto, kobaten kitinye ine
tamirmirik che yaachen.

Eng’ kaitetab 5, ko king’alal Jesu ak tamirmirik che kimi oritab chichoto,
ak kobor kole kitinye ine tamirmirik che chang’ che yaachen. Ma agenge
kobaten ki elfusiek! Mamitei kiy age tugul ne ya eng’ sobet, ne nyolu kou
noto, tugul ko tetutikab oindet. Boisie eng’ ung’ot, kowise bik ak tuguk.
Ngot igochi chamijinet, koborun ole iwendi! Mat iyan iratage! Kasarta
nguni ikanapte ge isiir tugukab ng’ony, ak ichutyi Sirutikab Jehovah
betut age tugul, si inyoru ole itokyini ge. Ye iyae kou noto iboiboitu eng’
ole isoptoi komie, ak iwendi barak eng’ kenyini bo che ing’etie sirimwek,
eng’ kainet ne toror nebo Jesu!

MAONATET NE KIMWACHIN GE

Ma agenge eng’ che chutyin tugukab oik! Bortanyun ko hekalutab
Tamirmiriet Ne Tilil. Aesioi kimnatet age tugul ne ya, amu kigischon
abounis, ak andoise ak Kristo eng’ kainetab Jesu! Amen.

TESETAB SOMANET
Luka 8:29

Somanetab rani: Esekiel 22:13-24:27

Betutab Tai, Arawetab Sogol 15

JESU, KASOOBINDENG’UNG

Komong’u 15:26
...ko magonin mian age tugul, ne kiagochi Misrik: amu ane ko a
Jehovah ne asoobin

Eng’ siretab Hebranik ne kitai, ko ng’olyot “asoobin” eng’ arorunet
age ko kerichek. Iboru nito kole mwae Jehovah kole inendet ko
kasoobindeng’ung’. Tos kararan ne tian, ye itinye Yaindetab Kipsengwet
ak ng’ony, koek kanyoindeng’ung’! Jesu ko kasoobindetab tuguk tugul,
ago ma kergei ak kosoobik che bik, che tokyin ge kityo kanyaetab
kebeberwek che terjin kou kowek, alak kobo muguleldo, ak alak kobo
magatet!

Kiyain ago ingen tuguk tugul eng’ inye, orit ak sang. Ma inyoe kityo
kaborunoikab miondo; wegu kou kit ne ki u, ilelite ak kotau kogeny
kebeberwek! Agot ye ma mitei kebebertab borto, anan agot ko ng’emat
ne ma inyaaksei, komuchi konde age, ama enye anan kobiit ng’wanindo.
Mamitei kiy age tugul ne ui eng’ inendet, ago mamitei miondo ne sire
kimnatenyin. Tetat anyun kosoobeng’ung! Mache ago tinye Jesu
kamuget kosoobin nguni ama koron, ma wigit ne isubi kobaten NGUNI!

MAONATET NE KIMWACHIN GE

Asobe eng’ mieindab borto! Mianwogik ak korotwek alak tugul, ko ma
tinye kebeberta eng’ bortanyun. Amenye oldab kasoobindet ne o, ago
sobenyun ko mi eng’ kagesunetab ge ak kabelisiet nguni ak kasarwek
tugul, eng’ kainet ne toror nebo Jesu! Haleluya!

TESETAB SOMANET
Tienwogikab Kalosunet 103:3

CHERSET KESOMAN BUKUIT NE TILIL ENG’ BETUSIEK 365
Somanetab rani: Esekiel 25:1-28:10

Betutab Aeng’, Arawetab Sogol 16

BORIEN KAIMUTIGUK

Matayo 4:1
Kiimut anyun Tamirmiriet Jesu kotogosta kwo surkwen si koyom
oindet.

Kiimut Tamirmiriet Jesu kwo surkwen, si kobiit kotiem inendet oindet,
ma oindet ne ming’in kobaten Setani inendet! Kiinam anyun bunyot
borienyin, komwakto ng’atwekyik che kimen koityi Jesu, inendet ne
yaindenyin! Kigeere anyun kit nebo kwong’et, ma yoom Jesu kotiiyo ak
inendet, anan agot kogirinda Setani ak kobwatyi inendet kole yaindenyin.
Kobaten kiwolji inendet kobaisien Sirutikab Kamuktaindet che siratin!

Tyemutik tugul che kiyoom Setani ko kiwol Jesu kole “Sirat kele!”
Kiboisioen ine Sirutik chebo keny. Iboru nito kimnatet ne o ne mitei
eng’ Sirutik, che choto ko ‘Logos’ chebo Kamuktaindet. Ngotko ko
kiborien Jesu Setani koboiosien Sirutik, ko ani achek ko tos nyolu
keboisien kotianit? Boriet age tugul ne ibu bunyot, ko tinye walutik eng’
Sirutik! Boisien anyun betut age tugul eng’ katunisieng’ung’, rabisieguk,
mieindab borto, ak igeer bunyot kolabati amu ka kiterter!

MAONATET NE KIMWACHIN GE

Aratat eng’ Sirutik! Magoi aigu egenge, eng’ che iterteri borietab bunyot.
Karikyuk Sirutikab Jehovah, ago long’enyun ak kabelisienyun. Ng’otwek
tugul chebo bunyot kobutos, ak kopcheak koyob che chang’. llosun
Kiptaiyat! Amen.

TESETAB SOMANET
Luka 4:1

CHERSET KESOMAN BUKUIT NE TILIL ENG’ BETUSIEK 365
Somanetab rani: Esekiel 28:11-31:18

Betutab Somok, Arawetab Sogol 17

KI IYOOM JESU?

Matayo 9:20
“Ogeero, kobogoriot, ne kimandae korotik eng’ kenyisiek taman ak
aeng’, kiisubu Jesu eng’ let, ak kotwa tabandab ngoriennyi:”

Eng’ kenyisiek taman ak aeng’, ko kitiem kwonyoto tuguk tugul, konyor
kanyoik che terjin, kobaten manyor inendet kasoobet. Mising’ ko kiiges
ine rabisiek, ak kobeet kamang’unet eng’ choto tugul. Ki betyi anyun
kiy age ne yae.

Ago kigas anyun agobo Jesu! Kiiluu kayanenyin, ye kites tai kochut
kwenutab biik ak komwachin ge kolen, “Ngot atiiny tabandab ngorienyin,
asobe!” Mamitei chi ne kitiiny ine ak eunek. Kinyoor kosobenyin eng’
kayanet! Tuuyet agenge ak Kiptaiyat, ne kiwal sobenyin kotugul.

Ko ani inye? Tos icheng’e komoswek alak ama Jesu? Tos Jesu ko
leweneng’ung’ ne tai, anan mi let? Eng’ kenyini bo kang’etietab
Sirimwek, ko tuiyet agenge ak Jesu, ne ing’etie kaimutik tugul eng’
sobeng’ung’! Kergei ngo imache kosoobet, katiaget, anan ko kasuldaet
eng’ sobeng’ung’, ibaoriani!

MAONATET NE KIMWACHIN GE

Kisichon Jehovah! Mianwogik ak rarunet koisto ge koloegitu eng’ ane.
Asobe eng’ mieindab borto, ak mutyon ripsetab malaikaisiek, ago
sobenyun ko baornatetab kimnatetab Jehovah. Haleluya!

TESETAB SOMANET
Malaki 4:2

Betutab Ang’wan, Arawetab Sogol 18

SA AK ILOSU MATIN KALYAN

Boisionikab Che Kiyokto 16:23
Ak kingo kagobir ichek mising’, kotoorji korgoret, ak kong’at
ribindetab korgoret korib komie.

Ki kirat ak kebir Paulo ak Sila, yeityo kerat ichek ago ma meio
mugulelwekwak, ama iimak anan agot konerekso, kobaten kisa ichek ak
koloos Laitoriatab Laitorinik! Ibwat komitei keringet ne urot, ne mur ago
tinye mook, ak kilewen ichek koloos Jehovah, ne kata inyonyi agobo
kanyalilenywa. Noto anyun ko kaborunetab kayanet, ak nyiganatet nebo
kimnatet eng’ Kiptaiyat!

Ye kisae ak kolosu, ko kowol Kipsengwet! Mwaei koitetab 26 kole
kibotan emet mising’ eng’ korgoret, ak kong’eti sirimwek tugul, ak
koyaat kurgotik tugul. Nito ko kimnatetab kolosunet! Machamei Jehovah
bik alak kosiir alak. Ye ityi Jehovah sautik ak kolosunet, ko bitu walutik
chebo chokyinet, kobun Kipsengwet ak kobiit sorunet. Ye ing’anye
kuting’ung’ eng’ kalosunet, konaami kotoretin Jehovah.

Kit ne kiyachi Jehovah Paulo ak Sila, koyaun aginye ye itokyi ge inendet.
Kergei ngo nee kit ne igeere ko korgoreng’ung’, rarunetab rabisiek,
mianwogik, kagaetab ge, anan ko tuguk che weekyin let, ko mat imuuny
eng’ saet!l Mat itonon eng’ kalosunet! Kase Kipsengwet, ago negit
kasuldaeng’ung kosiir ole ibwatitoi!

MAONATET NE KIMWACHIN GE

Sautikyuk kou nyamdutik che kibeele, eng’ taitab Jehovah! Kolusunenyun
ko chee eng’ Kipsengwet, ak kobitwan sorunet bet ak kemoi. Alosu
Jehovah kotugul, ago mitei anyun kasuldaenyun eng’ kainetab Jesu!
llosun Kiptaiyat! Amen.

TESETAB SOMANET
2 Korintoek 11:15

Somanetab rani: Esekiel 34:25-38:9

Betutab Mut, Arawetab Sogol 19

INE KO KI KITERTER

Kolosaik 2:15
ko kagorek bounatosiek ak kimnatosiek, kobor kotook, koterteri
ichek eng’ kimurtoiyot.

Bo kwong’et kegas Kristianik, komwae kolen bortos ak oindet. Soman
Sirutik komie, ki kiterter Setani! Kireben Jesu karikyik, ak koregunen
kandoinatet tugul ak Kkolilansi inendet eng’ taitab bik. Kitwaitwai
kororokto Setani, kou ye kiwirto balaliat anan ko kartasit eng’ oret. Ki
kong’eet Jesu, ago ibutat oindet!

Mwaei Sirutik kole kimitei ak Kristo eng’ komoswekab Kipsengwet,
ma Kitoreti inendet eng’ boriet. Ki kiterteris eng’ boriet! Ma iterter Jesu
bunyot kityo, kobaten kitui inendet eng’ emenyin, oldab che kigobek!
Setani ko ma imue chi, ki kiterter! Boisieng’ung’ anyun igeer kole,
keng’etu eng’ kabelisiet. Jehovah nenyon ko tinye kimnatet, ago konin
kandoinatet tugul eng’ kainetab Jesu, iyachi kou noto tamirmiriet age
tugul ne ya, kergei ngo o anan ko ming’in.

Kandoinateng’ung’ eng’ Kristo ko nyolu keboisien eng’ kiy age tugul
ne ya. Mat ichamji bunyot kochaamun kaberberisietab nyogoriet,
mianwogik anan ko kabutet eng’ sobeng’ung’. Ma nyolu iborien ine ne
ki kiterter. Imanden inendet! Esien inendet ago labati!

MAONATET NE KIMWACHIN GE

Abounisiei ak Kristo eng’ komostab kabelisiet! Ang’alali, awendoti
ak aboisiei eng’ kandoinatetab Kipsengwet. Mamitei oindet, anan
ko kimnatet, anan ko esioet age tugul, ne imuchi koteeron! Asiire ne
kigobelis eng’ kainetab Jesu! Amen.

TESETAB SOMANET
Romanik 8:38-39

CHERSET KESOMAN BUKUIT NE TILIL ENG’ BETUSIEK 365
Somanetab rani: Esekiel 38:10-40:49

Betutab Lo, Arawetab Sogol 20

CHAMJIN JEHOVAH KONG’ALAL

Jeremia 1:9
Koiito anyun Jehovah eunnyi, ak kotwa kutinnyu; ak kolenja
Jehovah, Keero, kande ng’alekyuk kuting’ung’.

Eng’ betusiekab keny, ko king’alalji Jehovah Abraham, Musa, Josua,
Daudi, Isaia,Samuel ak alak che chang’. Choto ko ki bik che eechen
eng’ tamirmiriet, che kibendat ak Jehovah, ak kogas komie ak kosub
kayomisutiguk, ago ki kiberur ichek anyu. Ki igoito samutikwak
koityi Jehovah, ak kogany inendet kong’alal agobo gorikwak,
mung’arosiekwak, sobonwekwak ak boisionikwak. Kiek sobonwekwak
kaborunet agobo kit ne yaaksei, ye ichamji tuugetab Jehovah kwo barak
mising’ eng’ sobeng’ung’!

Kristianik che chang’ rani kong’alaljin Jehovah ama kanye kogas kit ne
mwaei. Ibu kanyanyosiek, samutik ak magutik kobwa tainyin, ama kanye
kogas kit ne walu. Saet ko ma ng’alaletab chito agenge, kobaten nyolu
kobo bik aeng’. Eng’ rani inetkei igas kit ne mwaei amu mwaei kole,
“obwa anyun keng’alal” (Isaia 1:18). Iboru noto kole mache ong’alal.
Ko anyun oyamde ak Jehovah, ye igase inendet eng’ kenyini bo che
ing’etie Sirimwek!

MAONATET NE KIMWACHIN GE

Baba, | Kamuktaindenyun ak Kiptaiyandenyun, ago achobot agas
kayomisutiguk. Atokyini itikyuk tuugeng’ung’! Ng’alalwon, indoiwon
ak iboision eng’ torornateng’ung’. Akere gong kaimutik alak tugul, ago
achobot agas chebo Kipsengwet! Amen.

TESETAB SOMANET
Komong’u 7:1

Betutab Tisap, Arawetab Sogol 21

KELE NEE?

Jakobo 3:2

Amu kibutosi achek tugul eng’ tuguk che chang’. Ngot ko maibut
chi age tugul eng’ ng’olyo, kogesunotgei chichoto, ak komuchi
korib borto komugul agine.

Mi Kristianik che kwong’e amu nee, si ko ma bendi tuguk tugul komie
eng’ sobonwekwak, matin katokyi ge kanisa. Konyil che chang’ ko amu
eng’ atebetab ng’alekwak. Ng’alali ng’alek che bereber che ma bo kiy;
tomo kogochi ng’elyepta kondochi tamirmiriet.

Etuneng’ung’ eng’ tamirmiriet, kenaen ng’aleguk che ing’alali. Eng’
ng’alalet kitigin, anae ngo etu chi eng’ tamirmiriet anan achicha.
Kinaen tugul ng’alek. lyamisin Sirutikab Jehovah irib ngaleguk, ak
inetkei ibou ng’elyeptang’ung’. Ma yame kemwa kityo kele, “Ee
Jehovah indochinewon ng’elyeptanyun.” Achicha nyolu igochi inendet
ng’elyeptang’ung, ole isubi ng’atutikyik agobo ole kiboisioitoi ng’alek.
Ko tomo imwa kiy, ibwat ile tos isubi ne eng’ tamirmirieng’ung’,
mieindab borto, mung’areng’ung’, eng’ chamaneng’ung’, anan eng’
lagokuk aka alak. Igiil ge ieugu ne igesunot ge, eng’ tuguk tugul che
iyae, tugul konaamen ng’elyeptang’ung’. Iboiboenjini eng’ sirimwek che
imuchi kong’eti!

MAONATET NE KIMWACHIN GE

Kergei ng’elyeptanyu ak kilamit ne sirisie sirindet ne ng’om. Ko a ratat
ak ng’alek che nyolu, atete betut ne kararan rani. Ang’anye borotet,
chametab ge, boiboiyet, ak baornatosiek che eechen eng’ kainetab
Jesu!

TESETAB SOMANET
Kalewenaik 21:23; 1 Petero 3:10

Somanetab rani: Esekiel 44-47

Betutab Tai, Arawetab Sogol 22

NE IBOTE TORORNATET

Kolosaik 1:27

Che kicham Jehovah kong’ang’ji kit ne u magornatosiekab
torornatet ne bo ung’otionito eng’ Bororiosiek, noto Kristo eng’
okwek, kamang’unetab torornatet.

Ko tomo kebwaniji Kristo, ko king’alalech Bukuit Ne Tilil eng’ bukuitab
Romanik 3:23 kole; “amu kigoyai tugul tengek, ama ityin torornatetab
Jehovah.” Ki kimi tugul eng’ kureretab chubet, ne kiyatyech tuguk tugul
che yaachen eng’ ng’ony. Ago amu nguni ko kiiyan Kristo, ko ki kitororin;
ne eng’ arorunet ko ki kimutyin sobet ne kararan, ne ititaat, ne isuldaat
ak borotet.

Eng’ mbaretab Eden ko kisobe Adam eng’ taitab Jehovah. Eng’ taitab
Jehovah ko ki torornatenyin. Eng’ nguni anyun itinye ne kaikai, mitunetab
Kamuktaindet ko ma mutyin kityo, kobaten mitei ORING’UNG’: “Kristo
eng’ okwek, kamang’unetab torornatet.” Mitunetab Jehovah ko ma
tuugenyin kityok kowendoti eng’ bet kwen, mitunenyin ko mi oring’ung’
nguni! liboti torornatet, haleluya!

Eng’ Sirutioni, igeer torornatet ne mitei oring’ung’ ak ibaarte kororonindo,
ak kagesunetab ge nebo Kwang’ung’ nebo Kipsengwet. Ma miani
Jehovah ago anyun ko me miani, mararjin kiy Jehovah ago ma nyolu
anyun korarun kiy, ma kereri met ago aginye ko ma nyolu igerer met.
liboti torornatet ne nyolu kotook eng’ sobeng’ung’ nguni!

MAONATET NE KIMWACHIN GE

Aiboti torornatetab Jehovah. Kororonindo, kagesunetab ge, kasuldaet
ak borotet ko chechuk tugul si aboiboenji, ago togu keljinaikyuk eng’ bik
tugul, eng’ kainetab Jesu! Amen.

TESETAB SOMANET
Isaia 60:1-3

Betutab Aeng’, Arawetab Sogol 23

KEERE KOLE KAISULDA

1 Johana 5:14
Ak ni nyiganatet ne ketinye eng’ inendet, kele ngesom kiy age tugul
ko u magennyi, kogasech...

Tos ma kararan mising’ kenai kele, imuchi eng’ nyiganatet isom kiy
age tugul Kwanda, eng’ kainetab Jesu ago walu? Keer kit ne kimwa
Kiptaiyat Jesu eng’ (Johana 16:23), “Ama oteebena kiy eng’ betunoto.
Amwawok, iman, iman, ale, Ngot osom Kwanda kiy age tugul, kogonok
eng’ kainennyu.” Eng’ yuto ko kiinet alamalyet ng’ang’untiet ne leel, oret
ne leel ne kisomen, komache konai ichek agobo betut ne leel ne nyone,
ne kiimuchi kosom Kwanda kiy age tugul ne kimache.

Logoiywek che miach ko kisoptosi nguni eng’ betunoto, king’alalen
Kiptaiyat Jesu! Kit ne imache kityok si kogas Jehovah ak kowol
saeng’ung’, ko isom eng’ nyiganatet, eng’ kainetab Jesu. Noto ko iteeb
kosub ge ak magenyin, ago keere noto kole kagasak!

Chobot Kwanda kogasin ak kogonin walutik, kosiir ole ichobot iteeb.
Ago anyun inyiganitu iteeb kiy ne imache eng’ kainetab Jesu: “Ngot
omenya, ak komenyok ng’alekyuk, osom anyun kiy age tugul ne
omache, si keyaiywok.” (Johana 15:7).

Igeere noto? Keere kole kaisulda!
MAONATET NE KIMWACHIN GE
Walutikab saenyun ko tetat kosulda, ago mamitei kiy age tugul ne imuchi

kogerak eng’ orenyun. Kiy age tugul ne amwae rani eng’ kainetab Jesu,
ko ng’ochat ago itu. Haleluya!

TESETAB SOMANET
1 Johana 5:15

CHERSET KESOMAN BUKUIT NE TILIL ENG’ BETUSIEK 365
Somanetab rani: Daniel 2:31-4:27

Betutab Somok, Arawetab Sogol 24

OLE BOISIOITO KIOIT

Jakobo 1:25

Ago inendet ne isiachi ng’atutiet ne igesunotgei, ne bo katiaknatet,
ak koteptoi, amaek kasindet ne utie, ago yaindet ne boisiei, kiberuri
chichito eng’ boisiennyi.

Sirutikab Jehova ko kioinyin. Mwaei Bukuit Ne Tilil kole, ngot koek
chi age tugul kasindetab ng’olyot, ama ne yaei, ko u chito ne keerei
togennyi eng’ kioit: amu keeregei, ak kwo, ak koutie eng’ yoto kole ka
chito ne u nee (Jakobo 1:23-24). Eng’ ng’alek alak ko mache Jehovah
igas Sirutikyik, ak iyai kit ne mwaei. Tebut ko yaito ano chi Sirutik?

lyaei Sirutik ye igeere ge, kou ole keereten Kamuktaindet eng’ Sirutikyik,
ak iyai kou ole nyolu. Eng’ kaborunet ko mwaei Sirutik che kioitab
Jehovah kole kigisobin, noto anyun ko pichait ole keerten Jehovah.
Keer anyun pichainoto komi komie, eng’ mieindab borto, ak igeer
kole kaisulda. Tebi ko uon Imanit; amu imanit. Ngot komwae kioit ne
Sirutik kole neng’ung’ borotet, isuldaen Sirutionoto ak iboisien eng’
kayanet. Mat ing’alal ng’alekab bananda. Tes tai igeer kioitab Jehovah;
tes tai inetkei ak igase Sirutik. Ye iyaei kou noto, itese tai ogergeitu ak
torornatet, ne igeere eng’ Sirutik.

Nito anyun ko ole boisioito kioit eng’ Sirutik

MAONATET NE KIMWACHIN GE

Kong’eete rani ko kioitab Jehovah, ne ageere betut age tugul, ama
tuguk che tese tai eng’ ole ami. Agimite ak ayae kit ne mwaei kioitab
Sirutik agobo ane. Kongoi Kiptaiyat eng’ Sirutiguk! Amen.

TESETAB SOMANET
2 Korintoek 3:18

CHERSET KESOMAN BUKUIT NE TILIL ENG’ BETUSIEK 365
Somanetab rani: Daniel 4:28-7:12

Betutab Ang’wan, Arawetab Sogol 25

KEBUNJI IMAN

Daniel 6:4

Kicheng’ anyun boisiechoto koboto bounik kochaam Daniel agobo
bounatet; ago ma imuch konyorji inendet ng’olyo anan ko lelut; amu
ki bo iman inendet, ama kinyorji kiy ne ma litit anan ko lelut.

Cheng’e Jehovah murenik ak kobogorik chebo iman, kosuldaen
magenyin eng’ ng’onyuni. Konech Bukuit Ne Tilil kaborunet eng’ Daniel,
ko chi ne kibo iman eng’ Jehovah, eng’ oret kararan ago chere bik. Ki
igesunot ge eng’ imanit, ago ki tokyinot ge Kiptaiyat; mwaei Sirutik kole
ma kimuch kenyoriji inendet ng’olyo anan ko lelut. Kima kobute anan ko
bistoen ng’atutik. Kibo iman eng’ tuguk tugul che kiyae. Tos imwa kou
noto agobo inye?

Ko | Kristianindet ko konyitet ne tai, kabegechinetab ge ak teegisto ne
tai, ko eng’ Jehovah ak Sirutikyik si kosubi tuguk alak. Imuchi koityin
kanayalilet eng’ komoswek tugul, kobaten nyolu ing’etu ko | tononot
eng’ boisieng’ung’, ak konyitetab Jehovah. Ki kiwirji Daniel keringetab
ng’etunyik amu kilewen koyan Jehovah, ago kiger Jehovah kutuswekab
ng’etunyik—ngeik nebo iman kenyoru ripset!

Bik chebo iman keleweni kosuldaen boisionik chebo kamanut, ko
anyun ilewen ibunji iman eng’ gotab Jehovah. Ye iboisien konunoiguk
ak kamugeng’ung’, rabisiek ak tugukab ng’ony—ilewen ibunji iman!
Ing’etie sirimwek!

MAONATET NE KIMWACHIN GE

Agochini Jehovah kayanenyun tugul ak konyitet rani. Aleweni aboisiechi
inendet eng’ imanit ak sobenyun tugul, matin kaityon kaimutik eng’
kainetab Jesu! Amen.

TESETAB SOMANET
1 Korintoek 4:2; Kolosaik 1:2

CHERSET KESOMAN BUKUIT NE TILIL ENG’ BETUSIEK 365
Somanetab rani: Daniel 7:13-11:13

Betutab Mut, Arawetab Sogol 26

TORETINDET KOBUN KIPSENGWET

Johana 14:16
Ak asom Kwanda, ak kogonok Kagaigaindet age, si kotebi kobotok
koigeny.

Tos iguitosi komie kararanindab Sirutioni? Chamwon aborun. Keer
ng’olyot ‘kagaigaindet’ ne ki kiboisien kiaror Tamirmiriet Ne Tilil. Eng’
Yunanik ko ng’olyot ‘parakletos’, ne eng’ arorunet ko ne toretin eng’
saet, ne igaigain ago ne tononun eng’ kapkiruok. Ibwat anyun kole nguni
ko mi oring’ung Tamirmirioni bo kimnatet, ago eng’ tuguk alak tugul ko
toretindeng’ung’! Chuto ko logoiywek che miach ee che kitupche.
Kinyo Tamirmiriet Ne Tilil, kotoretin isop sobet ne kararan ko | Kristianindet.
Metinye amu nee si ibut eng’ kiy age tugul eng’ sobeng’ung’, ye ka
itaach Tamirmiriet Ne Tilil. Metinye chamijinet ibut amu Tamirmiriet Ne
Tilil, ko toretindeng’ung’! Toretin ak konetin isa, ak konetin Sirutik!
Iborun ole imuchi itiagte ge eng’ besendo, ak isop eng’ chang’indo.
Toretin inyoru boisiet ne konin rabisiek, tesun kimnatet, ak kogonin
kamuget isulde eng’ mung’aret, ak sobetab gong’ung’. Kamugenyin ko
egu kamugeng’ung’, ago kimnatenyin ko egu kimnateng’ung’.

Keer inendet betut age tugul ko toretindeng’ung kobun kipsengwet, ak
inai kole imuchi kosuldaen borotet eng’ sobeng’ung’.

MAONATET NE KIMWACHIN GE

Rani agochini Tamirmiriet Ne Tilil, kandoinatet tugul eng’ sobenyun.
Aboiboenjini tianindab torornatetab Jehovah, ne togu eng’ sobenyun.
Tillindanyin, teegistanyin, kamugenyin, kimnatenyin, ak ng’omnatenyin
ko tugu eng’ sobenyun kong’eete nguni, eng’ kainetab Jesu!

TESETAB SOMANET
Romanik 8:26

CHERSET KESOMAN BUKUIT NE TILIL ENG’ BETUSIEK 365
Somanetab rani: Daniel 11:14-12:13; Hosea 1-3

Betutab Lo, Arawetab Sogol 27

ILOSUN JEHOVAH!

Tienwogikab Kalosunet 113:3
Koboch ko kachor asis agoi kororokto Nyolu kilos kainetab Jehovah.

Sirutietab rani ko litit komie. Olosun Jehovah ee che kitupche. Olosun
inendet eng’ karonet. Olosun inendet eng’ bet kwen. Olosun inendet eng’
kemout. Ngo tomo ilosu Jehovah kou ye ka kimwa, inaam nguni. Imuchi
iwolu ile sobeng’ung’ ko ma mitei kiy ne nyolji kilosunen Jehovah, kobaten
noto anyun amu nee, si ko nyolu ilosu inendet agot kosiir! llosun inendet
eng’ walutik che tetat koyaak eng’ sobeng’ung’! llosun inendet agobo
Kainetab Jesu. llosun inendet agobo sorunet. llosun Jehovah agobo
logoiywek che miach!

Nyolu inamji barak tuuget eng’ boiboiyet ye iwendi boisiet, ak iyai kou
noto ye iweeksei gaal

Ngo kiibut kiwotetab oindet, ak konaam kocheng’in si kobit koyaun boriet,
ko ma kasarta nito ne ibuuri, ak inyonyi agobo ole ma bendi tuguk kou
ole imaktoi. Kasarta anyun iweekyi ge Sirutik, ak inaisi ge kayomisutikab
Jehovah. Yoto anyun ole ichutyini loletab sautiguk, ak icheru toretet.

Kiy age tugul ne yoome koyai oindet, ko mat iweech let anan iuny ge.
Tonon eng’ kimnatet ak ing’any Sirutik eng’ kandoinatet, ak igochi
Jehovah kalosunet ne ing’etie sirimwek! Neng’ung’ kabelisiet.

MAONATET NE KIMWACHIN GE

Sobenyun kobo kalosunet kong’eete rani! Matin kalyan ko nyitat kutinyun
kalosunet. Kwandanyun ko Laitoriatab Laitorinik, ago nyolji kilos, ak
anyun ko aberurot ayai kou noto!

TESETAB SOMANET
Ng’ang’utiet 5:13, Isaia 45:6

CHERSET KESOMAN BUKUIT NE TILIL ENG’ BETUSIEK 365
Somanetab rani: Hosea 4-9

Betutab Tisap, Arawetab Sogol 28

MA NG’ALALET KITYO

1 Korintoek 4:20
Amu bounatetab Jehovah ko ma eng’ ng’olyot, ago eng’ kamuget.

Sirutikab Jehovah ko tinye kimnatet! Keer Sirutik kogeny anyun. Mwaei
Paulo Ne Kiyoktoi kole bounatetab Kamuktaindet, ko ma bo ng’alalet
kityo kobaten bo kimnatet. Achame arorunetab NLT ne kuuren choto
ng’alaletab solisiet. Ole o eng’ sobetab Kristianik rani, ko tokyin ge
mising’ ng’alekab salet che kiamdoi, kesomani anan kesaei. Ng’alalet
karonet age tugul nebo betutab tisap, ne nyolji konunotiotab ng’alalet.
Ng’alalanoto tugul ko mamitei kit nebo, ye mamitei kimnatetab Jehova
ne tie ng’alechoto.

Ma iboruech Paulo kabwatutik che eechen eng’ ng’alek kityo, kiiboruech
kimnatetab Kamuktaindet, ne mitei eng’ kayanetab Kristo. Ye inaami
betung’ung’ ichamiji kochutin imaninito. lwendoti eng’ ng’alalet ak itinye
kimnatet. Kiy age tugul ne ing’aanye eng’ kuting’ung rani, ko ma ng’alalet
kityo, igeere kosubi walutik. Mitei korotiguk kimnatetab Jehovah nguni,
ma ng’alalet kityo—iyan ak iboisien noto!

MAONATET NE KIMWACHIN GE

Ng’olyot age tugul ne ang’alali rani akwo tai, kosubi kaborunetab
kimnatet. Ma ng’alali kityo; kobaten a Kristianindet ne iboru walutik eng’
kainetab Jesu! Amen.

TESETAB SOMANET
Jakobo 2:26

CHERSET KESOMAN BUKUIT NE TILIL ENG’ BETUSIEK 365
Somanetab rani: Hosea 10-14; Joel 1:1-2:17

Betutab Tai, Arawetab Sogol 29

ANG’ANYE KONORAIK

Luka 6:45

Inemu chito ne mie kit ne mie kobunu konoruet ne mie ne mi
muguleldanyi; ak inemu chito ne ya kit ne ya kobunu konoruet
ne ya ne mi muguleldanyi: amu che mwaei kutinnyi ko che nyiitat
muguleldo.

Mamuchi amwaun kole konyil ata, che ki agas Kristianik komwae kolen,
“tam ang’alali kobaten mamitei kit ne tese tai.”Tebut ne atinye, ko tos
inaitoi ano kole mamitei kit ne tese tai?

Kergei ak kabatindet ne mine bandek rani, akwo kobol eng’ ng’ony
betut ne isubi, si kobiit koswa ngo mitei kit ne kotees tai. Maimuchi
korut keswek eng’ kemout agenge; kobaten ye ka kimin eng’ ole nyolu
ak kigochi kasarta, kerongji beek ak kerib komie, korutu eng’ iman.
Ng’alek anyun kou noto agichek, ng’alek ko keswek. Rongjin beekab
kayaneng’ung, ak itii ak Sirutik.

Sirutikab Jehovah eng’ kuting’ung’, ko Jehova ne ng’alali. Mata ibwat
kole tuguk che kiing’any eng’ kuting’ung’, ko ma boisie. Kristo eng’
oring’ung ko yain iegu chito ne mie, ne isuldaen tuguk che miach. Mat
ichamji oindet kong’alin. Inyoru konoraik rani!

MAONATET NE KIMWACHIN GE

Eng’ ng’alek ang’anye konaik che tomo kemwa rani. Mamitei boisiet
anan ko mung’aret ne mauchi ayai, ago mamitei sirimdo ne mamuchi
ang’eti. Ingobiit chang’indab konoraik eng’ komoswek tugul chebo
sobenyun nguni, eng’ kainetab Jesu! Amen.

TESETAB SOMANET
Isaia 55:10-11

CHERSET KESOMAN BUKUIT NE TILIL ENG’ BETUSIEK 365
Somanetab rani: Joel 2:18-3:21; Amos 1-4

Betutab Aeng’, Arawetab Sogol 30

INDOISEN!

Romanik 8:37
Ago, ki katerterik kot kosiir eng’ tuguchu tugul eng’ inendet ne
kichamech.

Che kitupche, kabelisieng’wong’ eng’ usindet ko ki kosulda. Ma nyolu
kogoit togeng’ung’, igereri metit ak igase imitei ng’ony, amu mabendi
tuguk kou ole imaktoi. Mwaei Sirutietab rani kole ki katerterik kot kosiir,
ma kele amu kiyaach keyai borien eng’ olda tugul ak kibelisie, kobaten
kiiterterwech Jesu eng’ meenyin, tubenyin ak ng’etyeenyin.
Boisieng’ung’ anyun ing’etu eng’ kabelisionoto; ibounisie eng’
komostang’ung’, indoise ak iwe barak isiir kaimutiguk. Itinye kamuget
ak chamijinet iwal ole tepto tuguk eng’ ng’ony, iboisien kainetab Jesu.
Itinye kimnatani nguni! Kiginde tuguk tugul kureretab kelyeguk. Setani,
kabutet, mianwogik, bananda ak meet, komi tugul kureretab kelyeguk.
Omitei ak Kristo eng’ eutab tai nebo Jehovah; iboru noto kole imite eng’
kandoiset, ak kimnatet eng’ kipsengwet. Tos nee betut ne ya eng’ inye
lakwetab Jehovah? Ng’alalet ne ya eng’ simoit? Tuiyet ne ya? Ma kiy
choto eng’ taing’ung’! Isiire ne ki koterter tuguk tugul che yaachen keny
eng’ Kristo. Sob anyun kou noto!

MAONATET NE KIMWACHIN GE

Eng’ rani awendi barak, asiir tuguk tugul che kiweekyon let. A
katerterindet kot kosiir, ago yaan noto ko matinyon kiy, koma imuchan
anan kobaran kiy eng’ kainetab Jesu. Haleluya!

TESETAB SOMANET
1 Johana 5:4-5

CHERSET KESOMAN BUKUIT NE TILIL ENG’ BETUSIEK 365
Somanetab rani: Amos 5-9; Obadiah 1:1-9

MAONATET NE INDOISEUN
BETUT AGE TUGUL

Logoiywek Che Miach Betut Age Tugul (The
GoodNews Daily) ko mitei nguni nebo
barnotik, ak nebo lagok, ak noto nebo bik
che echen, ago ibun maonateng’'ung’ nebo
betut, kobun muguleldab Prophet Uebert
Angel. Sirutichoto ko ibu sobetab ng’olyotab
Kamuktaindet eng’ chi tugul eng’ gong'ung'.
Siret nebo lagok ko tinye kayanet, chamnyet
ak kayomisutikab Kamuktaindet, eng’ oret
ne imuchi koboiboeniji, ago nebo barnotik ko
tinye kereet ne kaikai, kotoret ichek eng’
naet, ak kimnatetab tamirmiriet. Eng’ betut
age tugul inyorji ge maonatet ne indoiseun
eng’ bandang’ung’, ak Kaomuktaindet matin
iming'in anan ko | o! Matin kosirin boroinato,
nam anyun sireng’'ung’nebo buch rani.

SCAN ME KOBUN PROPHET UEBERT ANGEL
OGO @GOODNEWSDAILYDEVOTIONAL
WWW.GOODNEWSDAILYDEVOTIONAL.COM

. NG’ONY KOMACHE
_  BAJET NE YOMU
NG’ONY

IGUN TORETINDETAB LOGOIYWEK CHE MIACH

Kobun toreteng’ung’ ne mie ak konunetab

fedaisieguk, kenyoru kamuget kepcheiten
— Logoiywek Che Miach, koityi komoswek
; : tugul chebo ng’ony, ak kiamde
ng’ang’utikab logoiywek che miach,
chebo Kiptaiyandenyon Jesu Kristo, kou
ye ineeti inendet ne konyitot Prophet
Uebert Angel. Kimuchi kewelel kutuswek,
kimong;u bukuisiek, ak kepcheite
Logoiywek Che Miach, eng’ bonwekyok
chebo amdaet, kampein nebo GoodNews
On-The-Go, ak kampein nebo sponsor a
Nation/Language, kotoretech keityin bik
eng’ amdaetab Logoiywek. Igun toretindet
eng’ keronito yomu ng’ony, ak ichutech
eng’ kayaptaetab Ng’olyotab
Kamuktaindet, koityi emotinwek eng’
ng’ony keboisien malaikayandenyon ne
kiyokto, Logoiywek Che Miach Betut Age
Tugul.

Kobun Prophet
Uebert Angel

@GOODNEWSDAILYDEVOTIONAL



Kobun Prophet
Uebert Angel

denyon Jesu Kristo ko toloitab kayanetab Kristianik.
- Sobenyin ak kanetutikyik ko kiwal mising” atebetab bik.
Kiptaiyandenyon Jesu Kristo ko naat eng'’ rirenetab ge ne
mamitei ne kergei, ng'omnatet, ak boisionikab kwong'et che
kiyai. Kanetutikyik ko kitononen chamnyet, nyoetab kaat,
kayomisutikab sobetab koigenrs,\ k igochin kamang'unet ak
katiaget ichek che iyani inendet. %g’\boisienyin ko kiwendot
inendet eng’ emetab Judea kosoobi ch\e{’Qiondos, kogaigai che
nyalildos ak koamdoi agobo bounatetab koigeny ne bo
Kamuktaindet.

Taagetab Jesu koek Kiptaiyandeng'ung ak sorunindeng’ungy, ko
iyan kanetutikyik, ak itaach waletab sobeng'ung ne bunu
indendet. Noto ko oret ne bo yametab ge eng’ tamirmiriet,
tononet eng’ kayanet, chcmnyei ak kayomisutietab sorunet.
Eng’ Kiptaiyat Jesu Kristo kenyoru kimnatet, kamang’unet ak
oretab sobondab koigeny. Kenyor kagesunetab ge anan
sorunet, ko kigochi ge Kamuktaindet ak tetutikyik ak magenyin
eng’ sobenyon. Noto ko keistoege ortinwekyok che kigosirto ak
kewekyigei Jesu Kristo, kesom nyoetab kaat eng’
tengekwogikyok, ak kagonech sobet ne leel eng’ inendet.

Romanik 10:9 komwaei kole:
Nging'any eng’ kuting’ung’ ile Jesu ko Kiptaiyat, ak iyan eng’
muguleldang’ung’ ile kiing'eet Jehovah inendetkomoeng'une
che kibek, kesorun:

Sorunet ko konunotiot ne kigonech buch Kamuktaindet, ak
keegu lagokyik. Noto ko koyanin Kamuktaindet ibunji gonyin, ak
kogimitin isop sobet tugul komie ak ibegechige ibaarte
Kamuktaindet eng’ tuguk tugul che kiyai engng‘ony.

wwww.goodnewsdailydevotional.com



T0S KIIYAN
-SU KRISTO

KITAACHIN IYAI JESU KRISTO
KANDOINDETAB SOBENG'UNG’ YE ISA KO U NI;

“EE, KIPTAYAT KAMUKTAINDET, KANYONJIN
ENG’ KAINETAB JESU KRISTO, AY ANI ENG’
MUGULELDANYUN TUGUL, JESU KRISTO
WERITAB KAMUKTAINDET NE SOBE. AYANI
ALE KIME AGOBO ANE AK KIING'EET INENDET
KAMUKTAINDET KOMONG'UNE CHE KIBEK.
AYANI ALE SOBE RANI. ANG'ANYE ENG" KU-
TINYUN ALE JESU KRISTO KO KIPTAYATAB
SOBENYUN KOBOCH RANI. ENG' INENDET AK
ENG’ KAINENYIN ATINYE SOBONDAB KOIGE-
NY; KAGESORUON. KONGOI KIPTAYAT AMU
KAISORU SOBONDANYU! NGUNO A LAK-
WETAB KAMUKTAINDET. HALELUYA!"

IBERUROT! NGUNO KAIEGU LAKWETAB
KAMUKTAINDET.

To receive more information on how you can grow
as a Christian, please get in touch with us on

UK: +44 3333 448 612 USA +1240 7816942
RSA +27 51004 0209

www.uebertangelorg | www.goodnewsworld.com




f RUTIK ENG’ BUKU
;0B0 RIPSET

ISAIA 54.

14 A TEGAT ENG' TOLOITA, A TONONOT
ENG' IMANDA, ALOOITUNOT ENG' NYALILDA
= MAYWEI KIY! ALOOITUNOT ENG’
KAMUISET - AMAGOI AGOT KORIKYON!

18 NGOT KONG'EETYON CHI BORIET, KO
MAGOI AlITYI KOLE KAIYOGU KAMUKTAIN-
DET. AGO NGOT KOBORION CHI, KO MAI-
SULDOI ENG’ NOTO!

16 KIYAlI KAMUKTAINDET KITANG'INDET ME
ILALE MANYIN, S| KOCHOPCHIGEI KARIGYIK
CHE BO RUMISIET. KIYAI KORA INENDET
NG'EMINDET.

17 AGO TOMO KITANYI KARIK CHE IMUCHI
KONG'EMAN. AGE TUGUL NE ITAAMAN KE-
GEERE INENDET KO U KIPLEMBECHWET. A
OTWOGINDETAB KAMUKTAINDET AGO
AGENI INENDET KOGEER KOLE KAISULDA
TUGUK TUGUL CHE MIACHEN AGOBO ANE.

MWOWON KAMUKTAINDET KOU NITO AK

ISULDOI ENG' KAINETAB JESU!
TRANSLATED FROM THE MESS AGE BIBLE IN ENGLISH




GOODNEWS DAILY
COMPENDIUM

AL NENG'UNG’
RANI!

Kosibet nebo Ng'olyotab Kamuktaindet: katiaget nebo
mogornotosiekab tamirmiriet kobun GoodNews Daily Compendium.
Eng’ kosibetab sobet ne tononot eng’ Kristo, ko toloita tokyinetab ge

ne magitumdumi eng’ Ng'olyotab Kamuktaindet. GoodNews Daily

Compendium ne tai kogonu tuguk chebo kamanut ne mamitei ne

kergei eng’ banito, amu tete komie Ng'olyotab Kamuktaindet eng’
kebeberwek che nyolu kinetkei ak kiguiyo.

‘ Kobun Prophet Uebert Angel ’

WWW.GOODNEWSDAILYDEVOTIONAL.COM



TORET ILIPAN KUTIT AGENGE

Ochutech eng’ banito mie ye otoretech eng’ fedaisiek, ak kayaptaetab
Logoiywek Che Miach, si kobit keityin milionisiekab mugulelwek eng’
ng’ony. Kemi kibagenge kepcheitoi logoiywek che miach, chebo
chametab Kamuktaindet koityi nganasok tugul, ortinwek tugul ak gorik
tugul, eng’ kutuswek che terjin eng’ ng’ony. Eng’ arawet age tugul,
kopcheito buch toretikyok Logoiywek Che Miach, koityi gorikab ichek che
matinye sigik, che mi korgorosiek, oldab kanyoiset, gorikab bik che osen,
oldab somanet, ole boisien kandoikab emotinwek, ak komoswek alak che
chang’ eng’ ng’ony. Kigenyoru baornatosiekab sorunet, kosobet,
nyorjinetab ge ne bo magutik, ak alak che chang’, kobun letaet koyom
ng’ony. Chutyin banito bo Kamuktaindet, ak igochi chi boroindab
kanamet ne leel, ak kamang’unet ne leel agobo mutai.

Kobun Prophet Uebert Angel
@CGOODNEWSDAILYDEVOTIONAL

SPONSOR AT: WWW.GOODNEWSDAILY DEVOTIONAL.COM

PROVERBS 25:25 AS COLD WATERS TO A THIRSTY SOUL,
S0 1S GOODNEWS FROM A FAR COUNTRY.

Nyorjin ge cherset betut age tugul, ak etunetab tamirmiriet, ye inyoruech
eng’ website nebo Logoiywek Che Miach. Chut oritab ng ‘olyotab
maonatet nebo betut, ak tuguk alak che teechin ak kowal sobeng'ung'.
Mat ichilil kasarta ne itesoksei eng’ kayaneng'ung’, ak inyoru boiboiyet

eng’ Ng'olyotab Kamuktaindet. Nyoruech eng’ website nebo Logoiywek
Che Miach rani!

For more information visit: www.goodnewsdailydevotional.com
You can also send an email to: gnd@goodnewsworld.com

BETUT AGE
TUGUL AK KOTESTAI

@ Spotify

Igun agenge eng’ bik che chang’ che inaami betunywa, ak sirutikab
Logoiywek Che Miach, chebo betut age tugul. Kas Logiywek che Miach
eng’ Spotify ak ichamji korikyin eng’ bandang’ung, eng’ tamirmiriet ak
imandab Bukuit Ne Tilil, kondoun ng’ang’utik ak kanetutikab Prophet
Uebert Angel.

=" BETUT AGE
' TUGUL AK KOTESTAI

& Youtube

Kiibun baornatosiek agobo boisietab ne kiyai siretab Logoiywek Che
Miach Betut Age Tugul eng’ chanel nenyon nebo Youtube. Sirutichoto
indoe eng’ sirutik alak ko kitiiny sobonwek che maiitoksei, kopcheito
kamang’unet, chamnyet ak kayanet. Kobun kanetutikab Prophet Uebert
Angel, sirutichoto bo Logoiywek Che Miach ko tinye kimnatet kowal bik,
kocher bik,gorik ak lagok, kosopcho sobonwek che tinye boisiet ak
kasuldaet ne yamat.

Kobun Prophet Uebert Angel

